
	“Улсын хэвлэлийн хэрэг эрхлэх хороо” Улаанбаатар хотноо 1963 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗЭЭ БҮСГҮЙ

	Урвагч, сайн эцгийн дүр үзүүлж, Петяг явахад тэргэнд нь тахианы мах, тугалын мах, бялуу хийхийг тушаасан боловч мөнгө өгөөгүй. Дараа нь Урвагч жавар, салхийг харгалзахгүйгээр биеэрээ хаалганыхаа довжоон дээр гарч хүүгээ үдэж, суудал нь эвтэй байна уу, хөлөө сайн ороосон уу гэх зэргээр нялуун загнасан бөгөөд байшиндаа буцаж орж ирээд, хоолны өрөөний цонхоор наманчилж, Петягийн сууж яваа тэргийг далдаас үзэв. Нэг үгээр хэлэхэд, бүхий л ёсыг садан ёсоор сайтар биелүүлэв. 

	— Аяа Петя, чи бүтэлгүй хүү! Муу хүү! олиггүй зан гаргалаа... Ээ зайлуул! Аавтайгаа ч гэсэн, эмээтэйгээ аятай найртай байвал дээр баймаар л санагдах юм, гэтэл үгүй юм даа! Ээ харла гэж! хүн өөртөө ухаантай байх бөгөөд өөрийнхөө ухаанаар амьдрах ёстой! Гэтэл иймэрхүү ухаантай хүн бас байх юм! Ээ чааваас даа гэж! 

	Гэвч түүний чиггүй царай огтхон ч хувираагүй бөгөөд замаа алдсан хүүгээ өрөвдөж байгаа янзтайгаар дуу нь өчүүхэн ч өөрчлөгдөөгүй. Бас тэгээд, түүний үгийг хүн сонсоогүй юм, учир нь энэ өрөөнд гагцхүү Арина Петровна байсан бөгөөд тэр тун саяхан тохиолдсон сэтгэл мэдрэлийн дэврэлийн нөлөөгөөр тамир нь тасарч, халуун тогооны цаана, юу ч сонсохгүй, дэмий гөлрөн ангайн суусан юм. 

	Дараагаар нь хийх ажилгүй холхиж, амаа чилтэл дэмий ярьдаг ердийн байдалдаа орлоо... 

	Профир, Петягийн бодсоноор болж эхийнхээ хараалыг анзаарсангүй бөгөөд дотроо бодож боловсруулсан шийдвэрээсээ ямххан ч ухарсангүй ажээ. Харин царай нь баахан зэвхийрч, эх рүүгээ гүйн очиж, хашхирах дуугаар:

	— Ээж минь! ачит минь! Бурхан өршөөг! Тайвшраач, Хайрт минь! Бурхан энэрнэ! Цөм учраа олцгооно!. 

	Гэвч, өөрийнхөө тулд бус, эхийнхээ бухимдахаас болгоомжлон, тийн өгүүлсэн ажгуу. Арина Петровнагийн гаргасан авир үнэхээр санамсаргүй байсан тул Урвагч айсан царай үзүүлж баашлах ч ухаанаа олсонгүй болой. Өчигдөр орой нь Арина Петровна өөрт нь аятай зантай, тоглоом тохуу хийж, Евпракстай хөзөр тавьж байсан болохоороо санаатайгаар бус «жинхэнэ бус» харин түр зуурын бухимдлаар тийн авирласан болов уу хэмээлтэй. Эхийнхээ хараахаас тэр үнэхээр айдаг боловч үүнээс нь огт өөрөөр боддог байжээ. Дэмий бодолд нь энэ явдлын талаар элдэв юм орлоо: бурхан, асаагаастай лаанууд, эх нь өрөөний дунд, царай нь барайн аймаар харагдан, хараал тавин зогсож байх шиг бодогдоно. Дараа нь тэнгэр дуугарч, лаанууд унтран, цонхны хөшиг урагдан, газар дэлхий пад харанхуйлж, тээ дээр, үүлсийн дунд Иегова1 хилэгнэн байх нь цахилгааны гэрэлд харагдах шиг болно. Гэвч энэ мэт явдал болоогoй тул эх нь зүгээр л ууртаа тэгж хараал хэлснээс өөр юмгүй шиг бодогджээ. Ер нь сүүлийн үед хоорондоо маргах ч шалтгаан гараагүй учир «жинхэнэ ёсоор» хараах үндэсгүй байжээ. Зөөлөн тэрэг хэнийх болох нь мөн эсэхийг эргэлзэж хэлснээс хойш (Урвагч түүн дээр буруут болсон бөгөөд хараалгах гэм хийснээ зөвшөөрсөн) маш уджээ. Арина Петровна уучилсан атал Профир эхийнхээ сэтгэлийг хэрхэн засахыг л бодох болсон ажээ. 

	— Чавганц маань больж ээ дээ! Мартамтгай ч болсон бололтой. Хөзөр тоглож сууснаа, нэг харахад үүрэглэж байх болжээ! гэж сэтгэлээ тайтгаруулж байжээ. 

	Үнэн шударгаар хэлэхэд Арина Петровна доройтож байгаад Урвагчийн санаа зовох болжээ. Урвагч зохих тооцоо гаргаж, Царстаас явахдаа ээж нь хэдий хэрийн хөрөнгөтэй байсан, тэр нь жилд хэчнээн орлого оруулж чадах, үүнээс хэд нь үрэгдэж, хэд нь хуримтлагдахыг нарийн бодож амжаагүй байв. Нэг үгээр хэлэхэд, өөрийнхөө мөрөөсдөг өдий төдий дэмий зүйлийг зохион бодоогүй бүлгээ. 

	Бие сайтай чавганц юм! Яасан их насалдаг юм! Биднийг тусгаарлаж байх үедээ ээж тун ч их хөрөнгөтэй байж бил ээ. Өнчин зээ нарт юм үлдээгүй гэж үү, үлдээнэ дээ, их юм үлдээх вий! Чавганцад мөнгө бий, их бий! гэж Урвагч заримдаа бодно. 

	Гэвч энэ бодлыг төдий л чанартай боддоггүй тул санаанд нь хоногшихгүй, дорхноо замхарна. Хойшлуулшгүй чухал бус тэр мэтийн зүйлээр хөөцөлдөх байтугай, өдөр тутмынхаа нуршаа ажлыг гүйцэж ядна. Ийнхүү бодлыг хойш тавьсаар байдаг атлаа, эхийнхээ харааснаас хойш тэр бодол нь сэргээд ирлээ.

	Урвагчийн багцаалж бодсоноос өмнө гай тохиолдлоо. Петягийн явсны маргааш Арина Петровна Шатанхай руугаа явчхаад Мөргөнд ирэхээ больчихов. Арина Петровна гадаа гаралгүйгээр өрөөндөө сууж, зарцтайгаа ч олон таван үг ярилгүйгээр, сар шахам боллоо. Өглөө босоод заншлаа дагаж ширээнд сууж, хөзөр дэлгэх боловч, төдхөн цонх руу гөлрөн, хөшчих мэт болон, хөдлөхгүй сууна. Юу боддогийг нь ер нь ямар нэгэн зүйлийн тухай боддог эсэхийг нь хүний сэтгэлийн нууцыг андахаа больсон хамгийн сүрхий мэргэжилтэн ч дараахан үл ойлгох биз. Ямар нэгэн юм санахыг хүсэвч, жишээ нь, чухам яагаад энэ хөндий байшинд хэвтэх болсноо санахыг хичээвч үл чадна. Тийнхүү таг дуугүй байгаад нь Афимья санаа зовж, өрөө рүү нь шагайж, биеэ тойруулан тавьсан зөөлөвчийг нь засаж өгч, үг солихыг оролдоно, гэвч хэг ёг хийсэн хэдэр үгнээс өөр ямар ч хариу үл сонсоно. Энэ хугацаанд Профир хоёр ч удаа Шатанхайд ирж, эхийгээ Мөргөнд очихыг урьж, сархиаг зоодой загас зэрэг Мөргөний тансаг зуушаар сэтгэлийг нь засахыг оролдсон боловч эх нь зөвхөн мушилзан инээх төдийгөөр хариулна. 

	Арина Петровна нэг өглөө босож эс чадав. Огт өвдөж зовоогүй, энэлж шаналаагүй атлаа л босож чадаагүй юм. Энэ байдлыг ажраагүй тул ийм тийм юм ч бодсонгүй болой. Өчигдөрхөн зүв зүгээр суугаад, хөдлөөд байсан атлаа өнөөдөр «хөдөлж цөхөн» хэвтэнэ. Өөрт нь амар ч юм шиг санагдана. Тэгэвч Афимья санаа зовж, эзэгтэйн нэрийг барьж Профир луу хүн илгээв. 

	Урвагч, маргааш өглөө нь эрт ирлээ. Арина Петровнагийн бие арай муудаж хоносон байв. Эхийнхээ юу идсэн, юу хүссэн зэргийг зарцаас сайтар лавлаж, сар шахам бараг хоол идээгүй бөгөөд өчигдрөөс хойш амсахаа ч болсны нь олж мэдлээ. Урвагч, дэмий холхин, гараа сэгсрээд, өрөөнд нь хүйтэн агаар авч орохгүйн тулд пийшинд дулаацаж, халамжит хүүгийн байдал үзүүлэв. Тэгэх далимдаа (үхлийн ёрыг айхтар мэддэг учраас) тушаал өгч эхлэв. Хааш яаш болбол залахын тулд лам гэртээ байгаа эсэхийг тандуулж, эхийн нь бичиг сэлт байдаг авдар цоожтой байгаа эсэхийг шалган үзэж, гол зүйлийн талаар сэтгэл амарч, тогоочийг дуудуулж, өөртөө хоол бэлтгэх тушаал болгон өгүүлрүүн:

	— Их юм хэрэггүй, тахианы мах бий юу? За тэгвэл тахианы махтай шөл чаначих! Давсалсан мах байвал нэг зүсэм тавьчхаарай! Жаахан шарсан юм... тэгээд л гүйцэх нь тэр. 

	Арина Петровна орон дээрээ гэдрэгээ харан амаа ангайн цухалдуухан амьсгалж, гулдайн хэвтэнэ. Нүд нь дүрлийнэ өрөөсөн гар нь чандган хөнжлөөс гарч ёрдойн харагдана. Хүүгийн ирж хөл болох чимээг чагнаж байсан бололтой байна, эсвэл түүний тушаал өгөхийг сонссон ч байж магадгүй биз. Цонхны хөшиг буулгаастай тул өрөөнд нь бүүдгэр байна. Дэнлүүний нь тос ширгэж, ёроолдоо хүрсэн учраас шад пад хийн дуугарна. Өрөөний агаар хүнд бөгөөд эвгүй үнэртэнэ. Их галласан пийшин, зул, дэнлүүний хэншүү, өмх хөгцийн үнэр тэргүүтнээс болж тэсэхүйеэ бэрх бүгчим байв. Профир эсгий гуталтай тул могой мэт сэмхэн эхийнхээ орны дэргэд хүрч очлоо, өндөр, туранхай биеийн нь дүрс бүүдгэр гэрэлд хачин гулзганана. Түүнийг Арина Петровна айх, гайхахыг хослуулан харж хөнжил доогуураа шургав. Профир үүнд:

	— Ээж ээ, би ирж байна, та өнөөдөр яагаа вэ? Ээ харла гэж! Тэгнэ ээ тэр, өнөө шөнө нойр хүрэхгүй байсан юм. Шатанхайд очилгүй болохгүй нь гэсэн юм шиг л бодогдоод байсан юм. Тэгээд, өглөө босонгуутаа л хос моринд тэргээ хөллөөд тавьж орж ирлээ! 

	Профир нялуун байдлаар хи-хи-хи гэж инээсэн боловч Арина Петровна хариу хэлэлгүйгээр хөнжил рүүгээ улам лавшран шургана. Урвагч, үгээ үргэлжлүүлэн:

	— За ээж минь бурхан өршөөнө! Гол нь гуньж болохгүй! Биеийнхээ байдлыг ажралгүй, орноосоо босоод, өрөөн дотуураа цовоо байдлаар явж суу! Тэр л дээр шүү! 

	Профир сандлаасаа босож, өрөөн дотуур явж цовоо байдлаар явахыг үзүүлэв. Тэгснээ:

	— Аль байз, би цонхны хөшиг сөхөж таны царайг харъя! Өө дажгүй, ээж минь, сэтгэлээ барьж бурханд мөргөөд л хувцас хунараа өмсчих, тэгвэл бүжигт үдэшлэгт очсон ч болно! А тийм, би танд рашаан авчирсан юм сан, хүртчих! 

	Тэгээд халааснаасаа түүнийгээ гаргаж, ширээн дээрээс жүнз олж хийгээд барив. Арина Петровна өндийх гэснээ толгойгоо даахгүй бөгөөд ийн өгүүлрүүн:

	— Өнчин зээ нарыг л... 

	— За тэр, бас өнчин зээ нарыг бодож хэвтэнэ! Аяа ээж минь, ээж минь! Та юунд... ийм тийм юм боддог юм! Биеэ ялихгүй муудлаа гэж сэтгэлээр унаж болохгүй ээ! Огт зүгээр! Зээ нарт буухиа явуулчихна, бас Петяг Петербургээс дуудуулчихна, цөмийг нь эрэмбэ дараалан гүйцэтгэнэ! Юундаа яарах вэ, та бид нар амар мэнд л байна! Амар мэндээр ч барах уу даа! Зун болохоор хамт явж ойгоос жимс түүнэ, үхрийн нүд, жимс бөөрөлзгөнө ч түүнэ! Бас тэгээд, зоодой загас барихаар Царстад очно! Хөгшин хул мориндоо уртхан тэрэг хөллөөд л гарч өгнө дөө! 

	— Өнчин зээ нарыг л... хэмээн Арина Петровна гунигтайгаар давтан дурдав. 

	— Тэр хоёрыг ч ирүүлнэ. Та хугацаа тогтоол доо, цөмийг нь дуудуулчихъя. Цөмөөрөө цуглараад л таныг тойроод сууцгаачихъя. Та өндгөө дарсан тахиа шиг л... бол!... Та л миний үгэнд орвол цөм бүтнэ. Харин өвдөж л болохгүй. Та дэмий юм битгий бод... Хэнэг ч үгүй байхын оронд ингэж байж болохгүй! Дэмий шүү ээж минь! Дэмий! 

	Профир ээжийнхээ сэтгэлийг чангалах гэж тоглоом шоглоомоор элдэвчлэн оролдсон боловч эхийн нь тэнхээ цаг тутам доройтсоор байлаа. Хот тийш эмчид заллага илгээлээ. 

	Бас зээ нараа санаад байгаа болохоор нь Урвагч өөрөө Аня, Люба хоёрт захидал бичсэн бөгөөд түүндээ өөрийнхөө байдлыг, тэдний байдалтай харьцуулан дурдаж өөрийгөө христосын мөргөлтөн хэмээн нэрлэж, тэр хоёрыг бурхан номгүй хүмүүс хэмээн хочлон бичив. Эмч шөнө ирсэн боловч нэгэнт хожимдлоо. Арина Петровна яах ийхийн завдалгүй «биш болчихлоо» Шөнийн дөрвөн цагийн үеэс амь нь тэмцсэн бөгөөд өглөөний зургаан цагт Профир эхийнхээ орны өмнө босоо сөхрөн суугаад:

	— Ээж минь! Ачит минь? Соёрхооч! хэмээн уйлан өгүүлж байлаа. 

	Гэтэл Арина Петровна үл сонсоно. Нээлттэй байгаа нүд нь юу болж байгааг ойлгохыг хичээх янзаар хий гөлрөвч юу ч үл ойлгоно. 

	Урвагч ч бас үл ойлгоно. Амьд орчин лугаа холбоотой байх эцсийн хэлхээг тасалж, алд биеийг нь төрүүлсэн ачит эхийн нь алтан амийг тонилгон, хүүр болгох авс, нүдний нь өмнө нээгдэхийг ч үл ойлгоно. Өнөөдрөөс хойш, энэ хүүр сэтгэл бодлоос нь гарахгүй байсаар өөрийн нь нас барах цагийг хүрэх бүлгээ. 

	Профир оршуулгын ёсыг өнгөрөөх өчнөөн төчнөөн жижиг явдалтай (жирийнхээ хөлсөг байдлаар) хөөцөлдөж гарлаа. Дурслын ёслол үйлдэж, дөч хоногийн цээр айлтгаж, лам лугаа ярилцаж, нэг өрөөнөөс нөгөө өрөө тийш хөлөө чирэн гүйж, талийгаачийн хүүр байгаа хоолны өрөөнд орж, нүдээ дээш нь хялайж, наманчлан залбирч, шөнө босож, хаалганд нь сэмхэн очиж, лам нарын ном уншихыг чагнана. Арина Петровна амьд байхдаа өөрийгөө оршуулах мөнгийг тусгаарлаж, ямар зүйлд хэдэн янчаан зарцуулахыг нэн тодорхой бичиж үлдээсэн байсан бөгөөд өөрөөс яльтай гарлага гарахааргүй тул Профир сэтгэл төдий ч муухайгүй байв. 

	Эхийгээ оршуулмагцаа албан хэргийг нь яаран цэгцэлж эхлэв. Бичиг сэлтийг нь янзалж байхдаа арваад тооны гэрээс бичиг оллоо (нэг бичигт нь өөрийг нь «хүндэтгэлгүй хүн!» хэмээн нэрлэсэн байв) гэвч эдгээр бичгийг Арина Петровна хэрцгий эзэгтэй байх цагтаа бичсэн бөгөөд хэрэг дээрээ биелж чадаагүй төсөл төдий байжээ. Эхийн эд хөрөнгийг хууль ёсоор эзэмших ганц хүү гэхээр өөр хэрэг дээрээ биелэгдсэн татгалзаа байхгүй бөгөөд санаа зовоох зүйлгүй тул Урвагчийн сэтгэл тэнэгэр байлаа. Эд хогшилд нь: түм таван мянган янчаан, бага зэрэг хөдлөх хөрөнгө байв. Үүний дотор, эх хүү хоёрын дунд хагарал гаргах цэнэг болох шахсан гайхал зөөлөн тэрэг оролцоно. Арина Петровна зээлийн данснаас дансаа нарийн чанд тусгаарласан учраас аль нь өөрийнх нь, аль нь өнчин зээ нарынх нь болохыг мэдэхэд тун хялбар байв. Урвагч зохих газарт өөрийгөө өвлөгч мөн гэж яаран мэдэгдэж, зээлийн газар хамаарах бичиг баримтыг тамгалж нэг муу өлгүүрийг нь зарцад нь өгөв. Зөөлөн тэрэг ба Арина Петровна «миний» гэсэн тэмдэг дээр бүртгэгдсэн хоёр үхрийг нь Мөргөн рүү илгээгээд, дараа нь сүүлчийн дурслын ёслол гүйцэтгээд, ум хумгүй алга болж өглөө. Өөрийг нь үдэж саравчинд цугларсан хүмүүст хэлсэн нь:

	— Эзэд нь ирэх байх, ирвэл маш сайн! эс ирвэл дураараа болог! Би ч өөрийнхөө зүгээс хийх зүйлийг гүйцээчихлээ. Зээлийн дансыг цэгцэллээ, юу ч нууж далдлаагүй, бүх зүйлийг амьтан хүний нүдэн дээр хийсэн дээ. Эхээс үлдсэн мөнгө хууль ёсоор над ирэх юм. Мөргөн рүү илгээсэн зөөлөн тэрэг ба хоёр үхэр ч бас хууль ёсоор минийх юм. Харин миний юмнаас энд бага сага үлдэх шиг боллоо, за тэр ч яах вэ! Зээ нарт маань хишиг болтугай! Ээж минь л хөөрхий байна! Мөн ч ажилсаг сайн хүн байсан юм шүү! Зарц шивэгчин та нарт ч буян нь халдаж байна, хувцасны нь өлгүүр та бүхэнд үлдлээ! Аяа, ээж минь, ээж минь! Биднийгээ өнчрүүлчихлээ дээ та! Одоо яая гэх вэ, бурхан л мэдэж байгаа биз, бид бурхны л тааллыг дагана! Өөрөө л сайн төрөлд төрөөсэй, бид ч яамай... Өөрсдийнхөө тухай бодох ч хэрэг алга... гэв. 

	Энэ эхийнхээ дараагаар удалгүй бас нэг хүнээ хөдөөлүүлэх болжээ. 

	Профир хүүгийнхээ байдлыг хачин янзаар ойлгоно. Сонин авдаггүй, хүнтэй захидлаар харилцдаггүй учраас Петягийн бичдэг зүйлийг огт ойлгодоггүй бил ээ. Ер нь тэр тухай мэдэхийг боддог ч юм уу, үгүй ч юм уу бүү мэд, Профир ерөнхийдөө санал сэтгэл нь элдэв талаар өчүүхэн ч зовдоггүй, хар толгойгоо хаацайлахын төлөөний яльгүй зүйлээр хөөцөлдсөөр байгаад нэр төргүй болсон хүн юм. Ийм амьтад хорвоод цөөнгүй бөгөөд тийм хүмүүс нь ямар нэгэн юманд зөв санаж чадахгүй, өөрсдөө ямар байдалд хүрэхийг мэдэхгүй, зожиг амьдралд оршсоор, адаг сүүлдээ, усны хөөс мэт хага үсэрдэг болой. 

	Найзалж нөхөрлөхөд бусад лугаа төсөөтэй эрмэлзэл шаардагдах тул найзын холбоо ч байхгүй, хүнд суртлын хэлбэрээр ч гэсэн ажил хэрэг явуулалцах хөдөлгөөнгүй тул ажил хэргийн холбоо ч (ийм хүмүүст) байхгүй байдаг ажээ. Профир, яам тамгын газар ор нэр бөглөн бараадаж яваад нэг өглөө алга болоход нь хэн ч үгүйлээгүй бүлгээ. Тийм учраас хүүдээ тохиолдсон хувь заяаны тухай сургийг зарц нарынхаа хоорондын ярианаас олж мэджээ. Гэвч огт мэдээгүй байдал гарган баашлах бөгөөд нэг өдөр Евпракс Петягийн талаар дурсахыг завдахад гараа дохин зогсоож:

	— Боль, боль! би мэдээ ч үгүй, сонсоо ч үгүй сонсох ч хүсэл алга! Түүний үйлдсэн булай хэргийг мэдэхийг ч хүсэхгүй. 

	Тэгэвч, эцсийн эцэст мэдсэн болохоос өөр аргагүй болов. Петя алсын нэг мужид цөлөгдөх болсон бөгөөд уг байдалд байх үед эцэг нь мөнгөний туслалцаа үзүүлэх эсэхийг лавлан асуусан захидал ирлээ. Үүнийг үзээд Профир өдөржин царай дарж өрөө хэсэж, бурхан тахилын өрөөнд орж наманчлан, гасалж байв. Тэгснээ, оройхон зориг гаргаж ийн хэмээн захидал бичлээ! 

	 

	«Гэмтэн хүү Петя минь! Би үнэнч шударгаар хуулийг хүндэтгэх үүрэг бүхий иргэн учраас чиний захидалд хариу бичихгүй ч байсан болох биз. Гэвч өөрийнхөө буруугаар өөрийнхөө биед зовлон учруулсан хүү чамдаа, өрөвдөх сэтгэлт хүн төрөлхтний биеийг олсон эцэг хүний харамсах сэтгэл гаргаж, сайн зөвлөгөө өгөхөөс татгалзах юун. Тэгээд, энэ талаар ямар саналтай байгаагаа товч дурдъя. Чамд унагаасан ял хүнд боловч чиний өдүүлсэн хэрэгт яв цав тохирсон ял гэдгийг өнөөдрөөс эхлээд цөллөгт байх хугацаандаа цаг ямагт гол зүйл болгон бодож явууштай бил ээ. 

	Харин наргиан зугаа, жаргал цэнгэл гэх мэтийн бас бус бодлыг хаях хэрэгтэй. Өөрөөр хэлбэл энэ бүгд нь чиний одоогийн орших байдалд үл тохирох бөгөөд зөвхөн сэтгэлийг чинь гутааж, гуних бодол төрүүлнэ. Чи сагсуурлыг амсаж үзсэн тул одоо номхон байдлыг амсаж үз, ер нь ирээдүйд номхон байхаас өөр горьдлого ч үгүй биз. Ял эдэлж байгаадаа бүү гомд өөрөөр хэлбэл, дарга нар чинь чамайг засах аргыг багшилж байгаа хүмүүс болохоос биш, яллаж байгаа хүмүүс биш юм. Үүнд нь талархаж, үйлдсэнээ цагаатгахыг хичээнгүйлэх нь гол зүйл бөгөөд гомдож гонгинож цаг нөхцөөхийн хэрэггүй гэдгийг яллагдаж яваагүй би ч мэдэж байна. Зөв сайн санааг баримталж, шинэ хүн болж, эрс өөрчлөгдөж, дарга нартаа үнэлэгдэж тэдний энэрлээр ямар нэгэн ажилд томилогдохыг бод. Чамайгаа хатуужин хүмүүжихэд чинь нэмэр болохын тулд би ч бурханд залбирах бөгөөд энэ захидлыг бичиж байгаа өнөөдөр ч гэсэн сүмд очиж гүнээ сүсэглэн мөргөсөн бил ээ. Чамд сайн явахыг ерөөж, шаналан зовж, аанай л хайрлан бодогч эцэг хүн

	«Профир Головлев» 

	 

	гэжээ. 

	Энэ захидал Петяд хүрсэн эсэхийг бүү мэд. Харин захидлыг илгээснээс хойш нэг сарын дараа, хүү нь цөллөгийн газар хүрч чадалгүйгээр, замын нэгэн хотын эмнэлэгт хэвтээд, нас барсан тухай, албан ёсоор мэдэгдэл хүлээж авлаа. 

	Урвагч гон бие гозон толгой болов. Гэвч хүү нь нас барсан явдал бол өөрийг нь бүрмөсөн өнчрүүлж, дэмий ярианаас өөр ханьгүй болгож байгааг, тэр даруйдаа ойлгосонгүй. Арина Петровнагийн нас барсны дараахан, данс тооцоотой ид хөөцөлдөж байхад нь энэ явдал тохиолджээ. Урвагч, нас барсан эхийнхээ бичиг баримтыг уншиж, мөнгө янчааныг тоолж зээлийн газартай холбогдох өгөө авлагыг нарийвчлан гаргаж хүнийхээс ч авахгүй, өөрийнхийгөө ч алдахгүй гэдэг яриа ёсоороо хөөцөлдөж байв. Юуны төлөө хөөцөлдөж байгаа бил ээ, энэ нь хэнд ашиг болох бил ээ? гэдгийг бодох ч завгүй улайран хөөцөлдөж байлаа. Өглөөнөөс аваад орой болтол, талийгаач эхийнхээ гаргаж байсан тушаалыг шүүмжлэн бодож бичгийн ширээнээс салахгүй хий бодолд төөрөлдсөөр байгаад, өөрийнхөө аж ахуйн зарим дансыг урсгалд нь тавихад хүрэв. 

	Байшин нь чимээгүй байх боллоо. Урьд өмнө байрнаасаа гардаггүй байсан зарц нь байрнаасаа гарч ирээд, эзний өрөөгөөр сэм явж, шивэр авир ярилцах боллоо. Энэ байшин, үүний эзэн хүн хоёр ямар нэгэн эзнээ алдсан байдалтай болсон тул мухар сүсэгтэн хүний сэтгэлд нэг л хачин ёр төрүүлнэ. Урвагчийн оршдог бүүдгэр амьдрал өдөр ирэх тутам улам л бүүдийсээр бүлгээ. 

	 

	* * *

	 

	Цээрийн үеэр тоглохоо болиод байгаа цагаар Аня Мөргөнд ирж Люба нь их мацгаас өмнө байгуулсан гэрээнийхээ ёсоор Ром, Изюм, Кременчуг зэрэг газруудаар явж концерт тоглож, ший дуулах болсон учраас хамт ирж чадаагүйг мэдэгдэв. 

	Жүжигчнээр ажилласан багахан хугацаанд Аня их хувирчээ. Царст болон Шатанхайд орох газар олж ядсан мэтээр, өрөө хэсэж, аяархан дуугаар дуу аялан доожоогүй царайлж байсан, дорой байдалтай хатангир бүсгүй огт биш болжээ. Бие бялдар сууж зан авир нь эрс тогтсон бөгөөд гэдэн годон зангүй баймаар харагдах болжээ. Царай зүс нь ч нэлээд хувирсан тул Профирт аятай санагдана. Нас биед хүрсэн, нуруу туруу сайтай сайхан ягаан царайтай, товойсон сэргэр хөхтэй, бүлтгэр бор нүдтэй, шил хүзүүгээ бүтээсэн шаргал үстэй, ухаалаг маягийн эмэгтэй болсон байх тул ёстой л ноёд дарга нарын шүлсийг гоожуулсан «үзэсгэлэн гуа Елена» гэгч нь болов уу гэлтэй харагдана. Аня Мөргөнд өглөө эрт ирж, тусгай өрөөнд ганцаараа байрласан бөгөөд тэндээсээ, сайхан торгон хувцасныхаа хормойг даралзуулан, сандлын хоорондуур урьхан хөдөлгөөнөөр сүлжин явж суугаад, хоолны өрөө рүү цайнд орж ирлээ. Урвагч бурханд маш сүсэгтэйгээс гадна үзэсгэлэн сайтай, ялангуяа биерхэг эмэгтэйчүүдэд дуртай юм. Тийм учраас анхандаа залбираад, дараа нь хоёр хацрыг нь үлэмж сүрхий үнсэж нүднийхээ булангаар хөх рүү нь хачин янзаар харахад Аня мэдэгдэм инээмсэглэв. 

	Цай уухаар сууцгаав. Аня хоёр гараа дээш өргөж суниагаад:

	— Ёх, ах минь, танай энд яасан уйтгартай юм бэ гэж эвшээв. 

	— Мөн дөө! шагайнгуутаа л уйдлаа гэнэ! Чи бидэнтэй жаал байгаад үз л дээ. Аягүй бол зугаатай ч санагдаж магадгүй шүү гэж хэлээд, Профирын нүд сүүмийсхийлээ. 

	— Үгүй ээ, сонин биш байна! Танай энд юу байгаа юм! Эргэн тойрон цас л байна, айл ч алга... Энд чинь нэг хороо байдаг байх аа? 

	— Хороо ч бий, айл ч бий, үнэнийг хэлэхэд би тэр бүгдийг сонирхдоггүй шүү. Харин тэгээд... 

	Профир Аня тийш хараад үгээ гүйцээж хэлэлгүй хоолойгоо заслаа. Эмэгтэй хүн болохоор нь саваагүйг нь хөдөлгөх зорилгоор ч тэгсэн байж болох юм, юу ч гэсэн Аняг инээмсэглүүлж дөнгөв. Аня ширээн дээр тохойлдон, царай нь улайн, аяга арчиж, сүүмгэр том нүдээрээ өөр луу нь сэм сэмхэн харж байгаа Евпраксыг ширтэнэ. 

	— Энэ чинь манайд шинэ хүн... ажилсаг юм! хэмээн Профир дуугарав. 

	Аня мэдэгдэх төдийгөөр толгой дохиод, аяархан дуугаар «Аяа! Би цэргийн хүнд хэчнээн дуртай вэ... хэчнээн дуртай вэ...» гэдэг франц дуу аялахад бие нь аятайхан найгалзана. Хэсэг дуугүй болцгоов. Энэ завсар Урвагч алгуурхнаар доош харан, цай оочилж сууна. 

	— Уйтгартай байна! хэмээн Аня давтан хэлээд эвшээлээ. 

	— Уйтгар, уйтгар! өөр ч юм ярихгүй юм! Байзна, жаахан бай... чарга бэлдүүлнэ, тэхээр ханатлаа давхиарай. 

	— Ах аа, та яагаад цэргийн хүн болоогүй юм? 

	— Хүн бүр өөртөө тусгай тавилантай байдаг учраас цэргийн хүн болоогүй юм. Нэг нь цэргийн нөгөө нь түшмэл, бас нөгөө нь панзчин, бас зарим нь... байх ёстой. 

	— Аяа тийм! бас зарим нь бус зарим нь... би мартчихжээ! Үүнийг бурхан хуваарилдаг юм... тийм биз? 

	— Тэгэлгүй яах вэ, бурхан л хуваарилна! Үүнд тоглоом хийх хэрэг алга! Бүхнийг бурхан мэднэ гэж сударт байдгийг чи мэдэх үү... 

	— Үсний2 тухай бил үү? Мэднэ ээ! гэтэл бас хачин юм даа! одоо чинь хиймэл үс хийгээд байх юм, энэ тухай сударт дурдаагүй байх аа! Ер нь ах та хар л даа, миний гэзэг сайхан байгаа биз... сайхан л гэнэ биз дээ? 

	Профир ойртож ирээд (гэтэж ирдэг нь ч юу юм) гэзгийг нь барьж үзлээ. Евпракс бас дийзтэй цайгаа барьсаар урагш тэмүүлж ёотон зуусан янзаараа:

	— Хиймэл биз? гэлээ, 

	— Биш ээ, миний өөрийн үс. Би танд нэг задалж үзүүлэмз ээ, ах минь!

	— Тийм ээ, сайхан гэзэг байна шүү. Хэмээн магтаад Урвагч уруулаа зэвүүн дорвойлгов. Тэгснээ, дараагаар нь ухаан орох мэт болж, иймэрхүү байдлаар гоёх хэрэггүй гэж бодоод: — Ээ, шалиг амьтан! Шалиг амьтан! Чи ч гэзэг үснээс өөр юм бодохгүй байх шив, гол зүйлээ асуух ч үгүй байх шив? гэв. 

	— Тийм ээ, эмгэний тухай... эмээ маань үхсэн гэл үү? 

	— Нас барсаан тун аятайгаар нас барсан! Намуухан таатай нас барсан тул хүн ч сонсоогүй! Ёстой л нэг гэмгүй хүний жирийн үхлээр нас эцэслэсэн дээ! Цөмийг нь дурсаж, цөмийг нь ерөөгөөд, лам залуулаад, рашаан хүртээд... гэв. Гэнэтхэн, маш тайван байдлаар амьсгаа хураасан шүү! Тэр ч байтугай, өөрөө:

	«Яасан сайхан болж байна вэ!» гэж хэлсэн юм. Тэгж хэлчхээд л тэр дороо амьсгаадаж эхэлснийг бод л доо! Гурвантаа амьсгаа аваад л өнгөрчихсөн! 

	Урвагч босож, бурхан тийшээ харж алгаа хавсран мөргөв. Түүгээр үл барам, нүднээсээ нулимс гаргаж чадамгай баашлав. Гэвч Аня зөөлөн сэтгэлтэй бус ажээ. Түр зуур юм бодсон боловч огт өөр юм бодсон байдлаар, 

	— Ах аа, та санаж байна уу, Люба бидэнд эмгэн цийдэм уулгаж байсан аа? Харин сүүлийн үед бол сайн болсон л доо... Харин баян байхдаа гашилсан сүү өгдөг байсан аа? 

	— За, за өнгөрсөн зүйлийг санаад яах юм! Цийдэм уулгаж байсан ч гэсэн ийм л хүн болгосон байна! Хүүрэн дээр нь очих уу, үгүй юу? 

	— Очъё доо! 

	— Харин чи биеэ цэвэрлэчихвэл таарна? 

	— Цэвэрлэх гэдэг чинь... юу бил ээ? 

	— Чи ямар ч гэсэн жүжигчин... чамайг жүжигчин болоход эмээ чинь дуртай байсан гэж чи бодож байна уу? Тэгэх ээрээ хүүрэн дээр нь очихоосоо өмнө хурал хуруулчих, тэгээд л, цэвэрлэчхэж байгаа нь тэр! Маргааш өглөө эртхэн хуруулчих, тэгээд л болно! 

	Урвагчийн зөвлөгөө шал хэрэггүй байсан боловч Аня түр зуур эргэлзлээ. Тэгснээ, хөмсгөө зангидан, зоримог янзаар өгүүлрүүн:

	— Үгүй ээ, би ингээд л... би одоо очно! 

	— Бүү мэд, дураараа л бол! Харин би: маргааш хурал хуруулчхаад, цай уучхаад, хос моринд тэрэг хөллүүлчхээд л явж өгмөөр юм. Бас чи биеэ цэвэрлэчихвэл эмгэний сүнс... 

	— Ээ, ах минь, та яасан тэнэг юм! Шал дэмий юм хэлчхээд, түүнийгээ биелүүлэх гээд байх юм! 

	— Юу? тааламжгүй байна уу? За бүү зэмлэ, би шулуухан хүн шүү! Буруу юманд дургүй, харин зөв юмыг хүнд ч хэлнэ, өөрөө ч дагана. Үнэн үг хатуу байх боловч дагах л ёстой! Тийм шүү, дүү минь! Чи бидэнтэй жаахан хамт байвал, гитар барьчхаад яармаг хэсэж явснаас дээр болохыг аяндаа ойлгоно. 

	— Ах аа, та юу гэж байна? гитар барихад гэнээ? 

	— За гитар биш байг л дээ, ер нь тиймэрхүү л юм... Хуучир ч гэдэг юм уу. Ингэхэд, намайг тэнэг гэж хэлж гомдоосон хүн чамаас өөр байхгүй, үнэнийг чамд хэлчихье. 

	— За яах вэ, тийм болог, энэ яриаг больё. Эмгэний нас барахад өв хөрөнгө үлдсэн эсэхийг та хэлж хайрлана уу? 

	— Үлдэлгүй яах вэ! Харин хууль ёсны өвлөгч нь дэргэд нь байсан юм шүү! 

	— Өөрөөр хэлбэл та биз... Их сайн байна. Эмгэн маань танай энэ Мөргөнд оршуулагдсан юм уу? 

	— Үгүй ээ, өөрийнхөө нутагт, шатанхайн ойролцоо Цурхираат дахь Никола Сүмийн дэргэд оршуулагдсан. Өөрөө тэгж гуйсан юм. 

	— Тэгвэл би явлаа. Ах аа, танаас морь хөлсөлж болох уу? 

	— Хөлслөх юу байх вэ! Өөрийн морьд бий! Чи чинь, хүний хүн биш байх аа! Зээ... чи миний зээ болох хүн! Хэмээн Профир «садан ёсны» гэдэг долигонолоороо намалзаж: — Тэргэндээ хос морь хөллө. бурхан өршөө! Би модоо барьсан гуйлгачин биш ээ! Би чамтай хамт явбал зүгээр сэн! Хүүр эргээд, Шатанхайгаар орох юм сан. Түүгээр орж, үзэж, харж ярьж хөөрч, яалтай байгааг бодож үзэх сэн дээ... Танай байр сайхан шүү, ашигтай газрууд их бий. 

	— Үгүй ээ, би ганцаараа... танаар яах юм? Петя бас үхсэн гэл үү? 

	— Үхсээн, дүү минь, Петя ч үхсэн. Нэг талаар их хайран санагдах юм, гэтэл нөгөө талаар өөрийн нь буруу юм даа! Аавыгаа ер хүндэтгэдэггүй байсан юм, тэгээд л бурхан түүнийг яллав бололтой! Бурхны тааллаар болсон юмыг чи бид хоёр яах ч вэ дээ! 

	— Яаж ч чадахгүй нь илэрхий. Харин ах минь, та яасан бөх зүрхтэй хүн бэ? 

	— Би юунд зүрх алдах юм? Харж байна уу, над эргэн тойрон буян байна? хэмээн бурхдаа заагаад:

	— Энийг хар, бас ажлын тасалгаанд ч бий, манай бурхан тахилын өрөө диваажинтай л адил! Над ийм олон хамгаалагч байна! 

	— Ямар ч л гэсэн... Та дандаа л ганцаараа... аймаар юм! 

	— Аймаар бол сөхрөн суугаад мөргөнө дөө, тэгээд л зүгээр болно! Ер нь юунаас айх юм? Өдрийн цагт гэрэлтэй байх юм, шөнийн цагт өрөө бүр зултай байна! Гадаа харанхуй болохоор үдэшлэг болж байгаа юм шиг л харагддаг юм! Үдэшлэгийн танхим л гэсэн үг! Бурхан номоор хүрээлүүлчихсэн л хүн дээ би! 

	— Петя үхэхээсээ өмнөхөн бидэнд захидал бичсэнийг та мэдсэн үү? 

	— Яах вэ! Садан ёсоор л тэр биз... Садан ёсны сэтгэлээ гээгээгүйд нь талархах ёстой! 

	— Тийм ээ, бичсэн. Шүүхийн тогтоол гарснаас хойш шүү. Гурван мянган янчаан мөрийд алдчихаад байхад нь та юу ч өгөөгүй гэнэ бил ээ. Ах та баян хүн шүү дээ? 

	— Хүний юм тийм л санагддаг юм. Заримдаа бид ч үүнийг илүү үздэг л юм, гэтэл хүний буян бол бурхны буян шүү дээ. 

	— Бид танд танаас баян санагддаг байх нь ээ. Бид хоёр өөрснөө мөнгөө нийлүүлээд, харчуулыгаа оролцуулж байгаад Петяд зургаан зуун янчаан явуулсан шүү. 

	— Юун яасан «харчууд» вэ? 

	— Ээ, ах минь! Бид чинь... жүжигчид шүү дээ! Та өөрөө саяхан намайг «биеэ цэвэртгэ» гэсэн биз. 

	— Ингэж ярихад чинь би дургүй хүрэх юм! 

	— Яая гэх вэ! Та дуртай байх сан уу, дургүй байх сан уу, хийхээ айгаагүй юм чинь хэлэхээ юу гэж айх вэ. Таны бодлоор бол энэ явдал бас бурханд хамаатай юу? 

	— Бүү залхайр. Залхай байдал гаргалгүй ярь... залхайрахыг би зөвшөөрөхгүй! Мөнгө хаана явуулсан гэнээ? 

	— Санахгүй байна. Нэг жижиг хотод л явуулсан. Өөрийн захиалсан л хот юм даг. 

	— Бүү мэд. Мөнгө байсан бол үхсэний нь дараа над ирэх байсан биз! Цөмийг нь тэр дор нь үрчхээгүй байх! Бүү мэд, над л юм ирээгүй. Хуяг, хянагч нар нь олзолчихоо биз дээ! 

	— Бид танаас нэхээгүй байна, үгний далимд л хэлж байгаа юм. Ах минь, ямар ч гэсэн гуравхан мянган янчааны улмаас хүн үрэгдэнэ гэдэг бол аймшигтай юм! 

	— Гурван мянган янчаан падгүй ээ. Бид л гурван мянга, гурван мянга гээд байгаа болохоос биш, бурхан бол өөрөөр үзнэ... 

	Урвагч: бурхан, зөн, ёр... яаж далдуур чаддаг... энэ тэрийн тухай тодорхой тайлбарлах гээд л уургын морь шиг ухас ухас хийгээд ирлээ. Гэтэл Аня эвшээж, хээ шаагүй байдлаар:

	— Ёх ах минь! таны яриа их яршигтай байна! гэв. 

	Профир энэ удаа үнэхээр гомдож, дуугүй болов. Хоёул хоолны өрөөн дундуур хойш урагшаа холхин явж байлаа. Аня эвшээнэ. Профир өрөөний булан бүрд наманчилна. Тэгж байтал тэрэг бэлэн болсныг мэдэгдэж, садагнан үдэх жирийн инээдэмт явдал эхлэв. Профир дээл нөмөрч хаалганы довжоон дээр гарч, Анятай үнсэлцээд хүмүүст «хөлийг нь сайн ороогоод өг!» гэх буюу «бэрээсээ! бэрээсээ авсан уу? Мартав та минь!» хэмээн хашхирч агаарт наманчлав. 

	Аня эмэг эхийнхээ хүүрэн дээр очоод, Цурхираатан ламаар дурслын ном уншуулаад, лам нар удаан аялгуугаар ном уншихад нь жаахан уйллаа. Дурслын ёслолыг үйлдэж байгаа нь гунигт байдалтай санагдав. Арина Петровнаг оршуулсан сүм нь ядуучуудад хамаарна, энд тэндээ шохой нь ховхорч туйпуу нь цухуйсан байна, хонхны нь дуу муудсан бөгөөд ламын их жанч элэгдэн хуучирчээ. Цас их дарсан учир хүүрэн дээр очихын тулд хүрзээр зам гаргах ёстой юм, хөшөө босгоогүй бөгөөд дээр нь юу ч бичээгүй цагаан модон загалмай хатгасан байна. Хүүрийн газар нь зэлүүд оршино, сүмийн ойрхон лам нарын сууц навсайн бараантана. Эргэн тойрон цасан тал цэлийж энд тэнд ганц нэг мөчир ёрдойно. Хаврын ширүүн салхи үлээж, лам нарын жанчийг дэрвэлзүүлэн, ном унших дууг нь шарвуулна. 

	— Манай энэ ядуулаг сүмийн ёроол дахь энэ нэг өчүүхэн модон загалмайн дор энэ хошууны баян эзэгтэй байсан хүний хүүр хэвтээ! гэж хэн ч бодмооргүй шүү, хатагтай минь хэмээн, номоо уншсаны дараагаар лам өгүүлэв. 

	Ингэж хэлэхэд нь Аня дахин уйллаа. Сайхан явах мөнх биш гэж бодохоос л нулимс нь аяндаа асгараад байв. Дараа нь ламынд очиж, цай уугаад, авгайтай нь ярьж хөөрөөд, үхэл хэнээс ч тойрохгүй гэдгийг бодон, ахин дахин уйллаа. 

	Өөрийг нь ирэхийг мэдээгүй байсан тул Шатанхайд очиход нь галлаа ч үгүй байна. Аня дээлээ тайлалгүйгээр өрөөнүүдийг хэсээд, эмгэний унтаж байсан өрөө ба бурхны нь өрөөнд түрхэн зуур зогслоо. Ор дэрий нь хураагаагүй бөгөөд тос болсон чандаган хөнжил, гэрийг нь авчихсан хэдэн өдөн дэр нь овойж байна. Бичгийн нь ширээн дээр уранхай бичиг цаас онгирон хэвтэнэ. Шалыг нь угаагаагүй учраас хамаг юмыг нь тоос даржээ. Аня эмэг эхийнхээ сууж байсан зөөлөн сандалд сууж юм бодов. Анхандаа өнгөрснийг дурсан санана, дараа нь одоогийн байгаа байдал бодогдоно. Анхны бодол зэрс зэрс орон гаран байж түргэн замхрав. Харин дараагийн нь бодол сэтгэлд даамай шигдэв. Эндээс зайлахыг дээр үед мөрөөдөж байсан бөгөөд Шатанхайд дээр үед хөрмөл гэж бодож байсан атлаа гэнэт сэтгэл нь хачин болж, одоо энэ хөрмөл газраа жаахан суултай санагдана. Энд нам гүм юм, тохь муутай бөгөөд үзэмжгүйн дээр, энд байгаа юм цөмөөрөө үхчихсэн мэт чив чимээгүй ажээ. Агаар ихтэй уудам юм дураараа гүйж явууштай тал газар мэлийн харагдана. Зорьсон хэрэггүй боловч эргэж ч харалгүйгээр, сэтгэлээ тэнийтэл, дүүрэн амьсгаа автлаа гүйлтэй санагдана. Гэтэл тээ тэнд орших тэрхүү хагас нүүдлийн хэлбэртэй орчныг сав саяхан орхиж ирсэн бөгөөд бас дахин буцаж очих ёстой, тэрчлэн өөрийг нь юу хүлээж байгаа вэ? Тэр орчлонгоос би юу авчрав? гэж бодогдоно. Чийг үнэртсэн зочид буудал, нийтийн хоолны тасалгаа, биллиард тоглох өрөөнөөс сонсогддог балай яриа, шал арчих балиар даавуунууд, эрээн судалтай тоос шингэж өмхөрсөн хөшигнүүдийн дунд орших, чийгтэй, хүйтэн, бүүдгэр тайзан дээр сургууль хийх... Ийм л юм бодогдоно. Өөр юу ч алга! Түүнээс гадна цэргийн дарга нар, өмгөөлөгч нар, бүдүүлэг яриа, хоосон лонхнууд архи асгасан бүтээлэгтэй ширээнүүд, тамхины утаа, хэрүүл шуугиан нь бодогдоно. Тэгээд тэд хэчнээн муухай юм ярина! Хэчнээн бүдүүлгээр өөрт нь халдана! Ялангуяа, тэр нэг архинаас болж, хоолой нь сөөж, нүд нь хавдсан, чийг үнэртсэн, сахалтай хүн хэчнээн муухай юм ярина гээ! Аня үүнийг бодохдоо айн цочиж, нүдээ жийхайлгав. Дараа нь ухаан орж, санаа алдаад, бурхны өрөөнд орлоо. Гүнгэрваанд нь хэдхэн бурхан байх бөгөөд зөвхөн өөрийн нь эхэд шууд хамаарах цөөн бурхан байв, бусдыг нь (эмгэнийхийг нь) Урвагч өвлөгч нь болж Мөргөн руу аваачсан байлаа. Бурхны нь сугалаад авчихсан байр нь нүдний аяга шиг харагдана. Зулын цөгцнүүдийг нь Урвагч аваачсан байв. Лааны сууринд суулгасан ганцхан зул өнчин мэт сүүмэлзэж байна. 

	— Гүнгэрвааг нь аваачихыг бодсон байх, оролдоод л байсан шүү, энэ гүнгэрваа ахын чинь инж юм уу? хэмээн Афим асуув. 

	— Яах вэ! Авбал аваг. Афим гуай, эмээ ээж нас барахынхаа өмнө удаан зовсон уу? 

	— Гайгүй ээ, нэг хоног л хэвтсэн дээ. Өөрийнхөө дураар үхэж байгаа юм шиг л аяндаа өнгөрсөн. Өвдөж зовсон ч юмгүй! Ийм тийм юм ч хэлээгүй, Харин та хоёрыг л хоёр дахин дурссан. 

	— Бурхдыг Профир аваад арилсан хэрэг үү? 

	— Тэгсээн. Эжийн минь, өөрийн нь бурхан гэж байна бил ээ. Зөөлөн тэрэг, хоёр үхрийг нь ч аваад явчихсан. Бичиг цаасыг нь онгичоод л байсан, одоо бодоход эхийнх чинь байсан байх. Нэг морь авчих шахсан, тэгэхэд нь Федулыч гуай энэ морь хэзээ язааны Шатанхайд байсан морь гэж хэлээд өгөөгүй, сэтгэл нь зовоо биз дээ, орхиод л явсан даг. 

	Аня бас хашаан дотуур явж аж ахуйн хашаагаар орлоо үтрэм дээр очлоо, малын хашаанд орлоо. Тэнд, өтөг бууц дунд «эргэлтийн хөрөнгө» болох хорин үхэр гурван адуу байв. Талх аваад ир, би «Үнийг нь төлнө!» гэж хэлээд үхэр бүрд нэжгээд зүсэм талх өглөө. Ширээн дээр нь савхантай сүү тавиастай бөгөөд буланд нь пийшингийн ёроолд, намхан банзан хашлага дотор нялх тугал байгаа байшинд орохыг Анягаас малчин нь хүсэв. Аня орж сүү уугаад, тугал руу гүйн очиж, хоншоор дээр нь үнсээд, уруулаа арчиж, тугалын хошуу их шүлстэй байна гэв. Бүр сүүлд нь хармаанаасаа гурван ширхэг шаравтар өнгийн цаас гаргаж, хуучин зарц нартаа нэжгээдээр нь тарааж өгөөд явахыг завдав. 

	— Яах гэж бодож байна? хэмээн, тэргэндээ суусан хойноо, тэр байрны ахлагч учраас, элгэн дээрээ гараа зөрүүлдэн хойноос нь дагаж яваа Федулычээс асуув. 

	Яах вэ дээ! амьдар ч л үзнэ дээ! хэмээн Федулыч өчив. 

	Федулыч ёжлох мэт санагдах тул Аняд дахин гунигт сэтгэл төрөв. Тэгээд удтал зогсоод, санаа алдан өгүүлрүүн:

	— За, баяртай! 

	— Өө, бид таныг бүр ирсэн юм байх! бидэнтэйгээ жаал байх нь гэж бодсон юм сан! гэж Федулыч дуугарлаа. 

	— Үгүйдээ... юу! Нэг л үг... байцгааж л бай! 

	Тэгээд бас л уйллаа. Бусад нь цөм дагалдан уйлав. Нэг л хачин боллоо. юу ч болоогүй байтал өөрөө уйллаа. Бас тэд жирийн ярианаас өөр юм дурсаа ч үгүй атал цөмийн нь сэтгэл эвдэрч «өрөвдөлтэй» болов. 

	Тэргэнд нь суулгаж, ороож, хучиж өгөөд, тэд цөм санаа алдлаа. 

	— Сайн яваарай! гэж, тэрэг хөдлөхөд, хойноос нь ерөөцгөөв, 

	Хүүрийн газрын дэргэдүүр өнгөрч яваад, улаачдаа хэлж, тэргээ, зогсоолгоод, түрүүчийн гаргасан замаар, хүүрийн зүг ганцаараа алхав. Нэлээд бүрэнхий болсон тул лам нарын байр гэрлээ асаасан байв. Хүүрэн дээр очоод, өрөөсөн гараараа хүүрэн дээрх загалмайнаас зуурч, уйлалгүйгээр, ганхан салганан зогсов. 

	Онцын юм ч бодсонгүй, тусгай юм бодож ч чадсангүй харин үнэхээр гунигтай гашуудалтай байлаа. Эмгэнд бус, өөртөө гуниглав. Дорогш тонгойн, салганан зогссоор мөч шахам болсноо, Люба маань энэ үед Кременчугт ч юм уу, нэг л газар, ямар нэгэн цэнгэсэн хэдэн хүмүүсийн дунд, алтан гургалдай донгодох мэтээр ийн дуулж байгаа байх даа гэж сэрхийн бодогдов. 

	Аяа! би цэргийн хүнд хэчнээн дуртай вэ, хэчнээн дуртай вэ!

	Аня дотор нь хачин болж золтой л унасангүй. Тэрэг рүүгээ гүйн очиж суугаад яаран сандран Мөргөн тийш хөдлөв. 

	Нагац дээрээ эргэж ирэхдээ уруу царайтай, дуу цөөнтэй байв. Ер нь зэгсэн өлссөн (нагац нь тахианы махтай хоол хийлгэсэн байв) ширээн дээр хоол бэлдсэнд нь Аня баяртай байв. Профир яриа өдсөн нь мэдээжийн хэрэг:

	— За, очив уу? 

	— Очлоо. 

	— Хүүрэн дээр нь мөргөөд, хурал хуруулчхав уу? 

	— Тэглээ, хурал ч хурууллаа. 

	Лам гэртээ байж үү? 

	— Мэдээжийн хэрэг ламгүй яаж хурал хурах вэ! 

	— Тийм тийм... Туслах лам нар ч байв уу? Мөнхийн дурсал уншив уу? 

	— Тэглээ. 

	— Тийм ээ, мөнхийн дурсал! Талийгаачийн мөнхийн дурсал! Хөөрхий минь, ээж минь, элгэн садан минь! 

	Урвагч, сандлаасаа босож, бурхныхаа зүг харж мөргөөд:

	— За тэгээд Шатанхайд очив уу? аятай тавтай байна уу? гэж асуув. 

	— Үнэндээ мэдсэнгүй. Байдгаараа л байх шиг байна. 

	— «Шиг байна» Бидний харахад ч дандаа л «шиг байдаг» юм. Гэтэл даамайхан харж үзэхээр болоогүй бүтээгүй л байдаг юм... Тэгээд л бид бусдын чинээлэг эсэхийг мөн л «шиг байна» гээд ойлгочихдог байгаа юм. Танай эдлэн тун сайн эдлэн шүү, талийгаач эх маань та нарыг маш аятай байрлуулсан бөгөөд тэр, байранд хувийнхаа хөрөнгөнөөс ихээхэн зүйлийг зарцуулсан юм... Тэр ч яамай өнчин зээ нартаа туслалгүй ч яах вэ! 

	Ингэж магтахыг нь сонсоод, Аня өрөвч сэтгэлтэй нагацыгаа дооглолгүй өнгөрөөж эс тэвчин:

	— Ах аа, та яах гэж Шатанхайгаас хоёр үхэр авчраа вэ? гэлээ. 

	— Үхэр ээ? Ямар үхэр вэ? Чернавк Приведенк хоёрыг хэлж байна уу? Дүү минь, тэр хоёр чинь ээжийнх шүү. 

	— Та чинь түүний хууль ёсны өвлөгч юм уу? Яах вэ! Эзэмш л дээ! Би танд бас нэг тугал өгүүлчих үү? 

	— Уухай! Чи чинь уурлаж байх шив? Чи учрыг ярь. Чиний бодлоор бол хэний үхэр юм? 

	— Би яаж мэдэх вэ! Шатанхайн л үхэр юм даг! 

	— Би мэднэ ээ, над баримт байна, эхийн бичсэн тэмдэглэлд үзвэл «миний» гэж бичсэн гарын нь үсэг бий. 

	— За больё. Энэ яриаг орхиё. 

	— Харин Шатанхайд нэг халзан морь бий, тэр талаар бол над хэлэх юм алга. Ээжийн л морь шиг санагдаад байгаа юм. Гэвч бүү мэд дээ! Мэдэхгүй юмны тухай би ярих ч үгүй! 

	— Ах аа, энийг больё. 

	— Үгүй ээ, юунд болих юм? Би юмыг үнэнд нь хүргэх дуртай бөгөөд шулуухан хүн шүү! Ер нь ярихад яадаг юм! Хэн ч юмандаа харам, чи ч адил, би ч адил, ярья л даа! Ярихад хүрвэл би шууд л хэлнэ, би хүнд юмаа өгөхгүй, хүнийхийг ч авахгүй. Чи хар элэгтэн биш боловч л... 

	— Бурхдыг ч авчихсан байх шиг бил ээ! хэмээн Аня тэсэлгүй хэлчхэв. 

	— Бурхан ч авсан, цөмийг нь авсан, би хууль ёсны өвлөгч учраас цөм л над ирэх ёстой. 

	— Гүнгэрваа нь онгорхой цоорхой юм шиг болчихсон байна бил ээ... 

	— Яана гэх вэ! Түүндээ л мөргөж бай. Бурханд мөргөхөөс биш. Гүнгэрваанд мөргөх биш, чин сүсгээр мөргөж чадвал гүнгэрваа нь ямар ч байсан болно! Харин хааш яаш мөргөвөл гүнгэрваа нь хэчнээн сайхан байсан ч хэрэг болохгүй! 

	Тэгсэн атлаа Урвагч босож бурхнаа «сайхан» гэж бахархав. 

	— Гүнгэрваа чинь гологдоод байгаа бол шинийг хийлгэ. Эсвэл миний авсан бурхдын оронд өөрийг тавьчих. Хуучин бурхдыг ээж олсон юм, тэхээрээ шинийг чи олж тавих нь зүй! 

	Хэлсэн үгээ зохистой бөгөөд эвтэй болсонд тооцож Урвагч хи-хи-хи хэмээн инээв. 

	— Та хэлж өгөөч, би одоо яах вэ? гэж Аня асуулаа. 

	— За байзна. Юуны өмнө жаахан амар, биеэ зас, нойр ав. Тэгээд ярьж хөөрье, үзье харъя, бодъё, сэтгэе, хоёулаа яаж ийгээд нэг юм болгохыг бодъё. 

	— Бид насанд хүрсэн хүмүүс байх аа? 

	— Тийм ээ. Өөрийнхөө толгойгоор эдлэнгээ удирдаж ч болно доо! 

	— Ээ бурхан минь тэгсэн нь л дээр дээ! 

	— Баяр хүргэе! 

	Профир босож үнсэлдэхийг завдав. 

	— Аяа ах минь, та ямар хачин хүн бэ! Дандаа л үнсэлдэх гэх юм! 

	— Үнсэлдэлгүй яах вэ! Чи чинь миний зээ шүүдээ? Би садан ёсоор л! Би ураг төрөлдөө их элгэмсэг хүн шүү! Холын саданд ч би элгэмсэг юм... 

	— Яахыг над зааж өгвөл сайн байна. Хотод очиж хөөцөлдөх юм бил үү? 

	— Хотод очно ч, хөөцөлдөнө ч, янз бүрээр л үзнэ. Урьдаар жаахан амар! Бурхан өршөө! Чи төрсөн нагацындаа байгаа болохоос биш, гуанзанд байгаа биш! Хоол байна, унд байна! Юу л хэрэг байна, хэлж шаардаж бай! Хоол чинь гологдоод байвал, өөр янзаар хийлгэж бай! Ногоотой шөл дэмий санагдвал, өөр шөлтэй хоол хийлгэж бай! Котлет, нугас, гахайн торой... юу дуртайгаа л идэж бай. Евпраксыг гартаа барьж ажиллуул!... Аа тийм, хөөе Евпракс! Би чинь гахайн торойгоор гайхуулаад л байна, ингэхэд манайд олигтой торой бий бил үү? 

	Энэ үед дийзтэй халуун цай амныхаа өмнө барьж байсан Евпракс нотлох байдлаар толгой дохив. 

	— За тэр дээ! торой ч байгаа бололтой! Юу дуртайгаа хийлгэж бай! Тэгээд л тэр! 

	Урвагч Аня тийш дахин ухасхийж, гуя дээр нь садан ёсоор алгадаад, тэр, дургүйцэнгүйгээр зайлан холдоход санаа нь жаахан зовлоо. 

	— Би явах ёстой байна шүү гэж Аня өгүүлэв. 

	— Тэр тухай л би яриад байна шүү! Бяцхан ярьж хөөрөөд, бурхан тахилдаа мөргөөд явцгаая яарвал даарна гэдэг шүү! Яарах юу байх вэ! Харин Люба бол яармаг руугаа яарах ёстой, чи юундаа яардаг юм! Бас би чамаас нэг зүйлийг асууя. Чи Шатанхайд суух уу? 

	— Үгүй ээ, над Шатанхайд байх хэрэг алга! 

	— Би ч тэгж л хэлэх гээд байна. Манайд л бай Хамт л амь зууж аж төрье! 

	Ийн хэлэхдээ Урвагчийн харц нэг л хачин байсан тул Анягийн сэтгэл зовж өгүүлрүүн:

	— Үгүй ээ, ах минь, би танайд суухгүй. Уйтгартай юм. 

	— Ээ тэнэг, ээ тэнэг! Ямар үхсэндээ уйддаг юм! Уйдлаа уйдлаа л гэх юм, яагаад уйтгартай байгааг хэлэхгүй юм! Хийх ажилгүй биеэ даасан хүн уйдна гэж байдаггүй юм. Жишээ нь, би байна, би бол өдөр цаг өнгөрөхийг ч мэдэхгүй юм! Ажлын өдөр бол аж ахуйгаар эргэж, тэнд энд очиж, тэр энийг ярьж, тийш ийш болсоор байтал л өдөр өнгөрчих юм! Сайн өдөр бол сүмд очих юм! Чи ч тэг! Бидэнтэй байхад чинь чамд хийх юм гарна, эс гарсан ч Евпракстай хөзөр тоглох юм уу, эсвэл чаргаар зугаалж бай! Харин зун болохоор ойд гарч мөөг түүнэ! Ногоон дээр сууж цай ууна! 

	— Үгүй ээ, ах минь та дэмий юм хэлж байна! 

	— Нээрэн, манайд л суумаар юм. 

	— Үгүй ээ, За ийм байна: би аян замд ядарлаа, жаахан унтаж болох уу? 

	— Бололгүй яах вэ. Ор ч бэлэн бий, юу л бол юу! Унтмаар байвал унтаж амар бурхан өршөө! Юу ч гэсэн чи бодоорой. Мөргөнд бидэнтэйгээ байсан нь ахлах вий! 

	 

	 

	Аня шөнийг тавгүйхэн өнгөрөөлөө. Шатанхайгаас олсон сэтгэлийн зовлон шаналгасаар байна. Ажиг хэнэггүй амьдарсаар яваад, олигтой бишээр барахгүй, амьдралд нь ихээхэн дутагдал оршиж байгааг гэнэт ухамсрах явдал хүнд тохиолддог бил ээ. Тэр дутагдал хаанаас гарч ирдэг ба ямар янзаар бий болдгийг бараг л ойлгодоггүй бөгөөд уг дутагдлыг бий болгосон шалтгааныг олохгүйгээр, огт өөр учир шалтгаан заах нь их байдаг. Ер нь хүн шалтгааныг нь ташаарч заах нь бага хэрэг харин дутагдал гаргадаг нь л харамсалтай юм. Өнгөрсөн үед гаргасан дутагдлаа гэнэт ойлгож байгаа хүн бүр нэгэн адил зовох боловч хойшдынхоо амьдралд яаж засах нь хүн тус бүрийн хувийн зан чанараас болдог бүлгээ. Зарим нь шинэ байдлаар шинэ амьдралд шилжин орохыг зориглож ухамсар төрдөг юм, зарим нь ирээдүйдээ сайн тал руу тэмүүлэх эрмэлзэлгүйгээр хий дэмий гутран шаналдаг юм. 

	Аня дутагдлаа ухамсарласнаараа амьдралаа шинэтгэн өөрчлөх шалтгааныг олдог тийм сүрхий хүмүүсийн тоонд үл оролцох боловч амь зуух арга сүвэгчлэн Шатанхайг орхиод явж ч үзсэн ухаалаг бүсгүйн хувьд ч гэсэн, ажил сайтай жүжигчин хүний хувьд ч гэсэн амьдрал гэдэг бол ёроолгүй гүн зүйл болохыг онц сайн ойлгожээ. Ажил хөдөлмөр хийж нам тайван амьдрахын оронд архидах наргих, танхай бүдүүлэг авирлах ямар ч ашиггүй дэмий үймэлдэх явдлаар дүүрсэн замбараагүй байдалд орсон ажээ. Өөрөө дотор нь хутгалдаж байсан хээ шаагүй амьдралаа орхиж, тэрхэн орчиндоо сайхан санагддаг хээнцэр дэгжин амьдрал руу зугтааснаа бодохоос царай нь улайна. Амьдралаа тийнхүү өөрчлөх явдал нь хар аяндаа тохиолджээ, сайн сайхан байдалд хүрнэ гээд алхчихсан нь буруу замаар орчихсон ажээ. Өөрөө үнэхээр даруу сайхан амьдрал мөрөөдөж байжээ. Шатанхайд байхдаа, тагтан дээр сууж, ажилч, зүтгэлч, сүрхий эмэгтэй болж, сайн сайханд хүрэхийн тулд гачигдах дутагдах, ядрах зүдрэхийг алжаалгүй туулна гэж мөрөөдөж байжээ. («сайн сайхан» гэдэг нь ямар нэгэн тодорхой утга хадгалж чадсан эсэх нь илэрхий бус нь үнэнтэй). Гэтэл сайн дурын урлагийн өргөн замд гармагц нь л анхны нь мөрөөдөл замхарсан ажээ. Сайхан ажил хөдөлмөр өөрөө хийсээд ирдэггүй бөгөөд туйлын их биш ч гэсэн багагүй зүтгэл хичээнгүйллээр олдоно. Гэвч энэ шаардлагад Анягийн зан байдал ба хүмүүжил тохирохгүй байсан юм. Үүний зан байдал төдий л хичээнгүй бус бөгөөд танхил юм, хөдөлмөрийн амьдралд орох үедээ ямар ч олигтой мэргэжлийн дэвсгэр болох хүмүүжилгүй байв. Энэ нь «а», «б» гээс хэтрээгүйтэй адил байсан бүлгээ. Тэгээд, нисэж яваа сүрэг галуу, алчуурт бүжиг, Петр Пикардскийн номлол3, үзэсгэлэн гуа Елений заль4, Фелицын магтаал5 шударга хүүхнүүдийн өмгөөлөгч нар болон дарга нарт долигонох зэргийн эмх замбараа, эх адаггүй байдалд хутгалдсан ажээ. Тэр эх захаа алдсан бантан дотор (Аня өөрийгөө шушмаа гэж нэрлэж бардам болохоор байв) учраа олж хөдлөх байтугай ямар ч учраа мэдэхээ больсон болой. Тийм байдлаар сургууль хийх нь хөдөлмөрт дуртай болгохын оронд дээд нийгэмд дуртай болгож, өөрийгөө хүндэтгүүлэх хүсэл төрүүлж, харчуудтай маасганахаас буцдаггүй, ерөнхийдөө дээдсийн амьдрал хэмээн нэрлэгддэг шуугиан гоёмсог өнгө, үймээнт орчин руу живж орхижээ. 

	Хэрэв Аня, Шатанхайд байхдаа, амь зуух бодол толгойд нь дөнгөж төрж байх үед, Шатанхайгаас торноос мултарсан жигүүртэн мэт гарч байх цагт өөрийгөө даамайхан ажигласан бол айхтар сүрхий ажилч хүн болж эс чадлаа ч гэсэн нэг адилаар сэтгэж, ухаантай яриагаар цаг нөхцөөгч хүмүүсээр хүрээлүүлчхэж чадах байсан юм. Урлагийн хүмүүс нь ч гэсэн ухаантай, шударга сайн яриатай байсан нь мэдээжийн хэрэг, гэлээ ч л гэсэн амьдралын дэмий тал тайзан дээр ноёрхож байсан бүлгээ. Ядуулаг байх нь цомхон бөгөөд, дутагдах нь илүүдэхээсээ амар ажээ. Тэгээд, Анягийн амь зуух мөрөөдлийг нь биелүүлж байгаа нь энэ гэж хөдөөгийн нэг театрын хошин дуурьд тогло гэхэд нь зөрүү байсан боловч баахан эргэлзжээ. Төдхөн Елена, Менелай6 хоёрын харьцааны талаар зэгсэн чармайлт гаргаж байж тансаг ван Тавриадын7 тодорхой намтраас нөхөн нэмэрлээд «үзэсгэлэн гуа Елена» ба «Герольштейск хатны хэсэг»8-ийг мужийн хотууд болой яармагуудад тоглоход элбэг ханхалзана гэж шууд боджээ. Тэгэхдээ, зоригоо чангалахын тулд Москвад танилцсан нэг оюутныхаа дандаа хэлдэг байсан «амьдралаас тасархай урлаг шүү дээ!» гэдэг үгийг санаж, улам зориг орж, сэтгэл тэнийж, тоглож чадах найдвар нь батжиж, санаа шийдэж явсан ч удаа бий. 

	Жүжигчний амьдрал нь Анягийн толгойг эргүүлэв. Ганцаараа, удирдлага болох сургуульгүй, ухамсарласан зорилгогүй, гоёмсог өнгө, шуугиан, магтаалд дуртай зангаас өөр юмгүй тул өөрөө ямар ч холбоогүйгээр солигдож холигдож байдаг үй олон хүмүүс бужигнасан ямар нэгэн замбараагүй байдал дотор эргэлдэж яваагаа төдхөн мэдэв. Тэр нь янз янзын ааш авир, үзэл санаатай учраас аливаа зүйлд дасах шалтгаан нь харилцан адил бус болой. Тэдгээр хүмүүсийн аль нь ч өөрийн нь өрөөсөн гутал учраас, үнэнийг хэлэхэд элдэв шалтгааны тухай ярихын ч хэрэг алга гэдэг дүгнэлт гаргах ёстой бүлгээ. Аня өөрийгөө хөгжилтэй, залуу, чинээлэг хүн гэж бодсон хэн бүхэн хаалгыг нь тогшдог буудлын байшин шиг амьдралтай болсон нь илэрхий биз. Санаандаа таарсан орчныг шилж сонгох байтугай, ганцаардан зовохгүйн тулд, аль тохиолдсон хүмүүсийг бараадахаас өөр аргагүй болсон нь илэрхий биз. Чухам дээрээ «амьдралаас тасархай урлаг нь» Аняг муу усны нүх рүү шидсэн боловч толгой нь эргэсэн учраас түүнийг ойлгохгүй байжээ. Гудамжны нүүрээ угаадаггүй хүмүүс, мэлэрсэн амьтад, залхаг болсон тайзны засал шуугиан, зочид буудал болон дэнгийн үнэр танар, хэрүүл шуугиан, сээтэгнүүр зантын ичгүүр сонжуураа алдсан хандлага тэргүүтнээс ч санаа авсангүй ээ. Тэр ч байтугай, зөвхөн эрэгтэйчүүдийн дунд оршиж байгаа бөгөөд замаа олсон эмэгтэйчүүдээс тэс өөр байдалд шилжин орсноо ч анхаарсангүй... 

	Мөргөнд ирээд л түрхэн зуур ухаан санаа орсон ажээ. 

	Өглөөнөөс, ирсэн цагаас нь эхлэн сэтгэл нь үймэрчээ. Аня, сэтгэлтэй бүсгүйнхээ хувьд, юмыг өөр янзаар ойлгож, ямар нэгэн байдалд дасахдаа маш түргэн болон. Тийм учраас Мөргөнд ирэхэд нь өөрийгөө «эзэгтэй» гэх сэтгэл гэнэт төржээ. Энэ газар өөрийн нь орон байшин, төрөл садны хүүр бийг санаж, хуучин байдлаа дахин харж, саяхан эргэж ч харалгүй орхиод гарч байсан агаарыг дахин залгилтай санагджээ. Гэвч Мөргөнд тохиолдох жинхэнэ байдалтай тулгараад тэр сэтгэгдэл нь төдхөн ниргэгдэх ёстой байсан ажгуу. Энэ талаар Аняг уулзаагүй удсан хүмүүс дээрээ сайхан загнаж ороход нь цаадуул нь хачин байдалтай байхыг нэгэнт анхаарч байгаа хүнтэй зүйрлэж болох юм. Хөх дэлэн рүү нь эгдүүтэй хялалзаж байгаа Урвагчийн харцыг хараад, эд хогшлын нь тооцоо тийм ч хялбар гарахгүй болжээ гэдгийг Аня үтэр мэдэв. Тэгээд Шатанхайд байдаг зарцын хээ шаагүй ярьсан, Цурхирааны лам ба түүний гэргийн сургамж болмоор янзтай байдлаар санаа алдсан, Урвагчийн өөр маягаар сургамж өгснөөс хойш, гав ганцаараа болсон санагдлаа. Энэ өдрийн сэтгэгдлийг завтай цагтаа бодож үзэхэд «эзэгтэй» байх нь үүрд өнгөрч, өнөөдрөөс хойш хөдөө газрын хөөрхийлөлтэй театрын жүжигчин болох бөгөөд оросын жүжигчин эмэгтэйн байдал, янхан хүүхний байдалтай тун ойролцоо нь эргэлзээгүй санагдав. 

	Аня өнөөдрийг хүртэл зүүд мэт амьдарчээ, «Үзэсгэлэн гуа Еленад» нүцгэн гарч (тоглож), «Периколд» согтуу очиж, «Герольштейнск хатны хэсэгт» янз бүрийн ичгүүрт дуу дуулж, түүгээр ч барахгүй бүсэлхийгээрээ чичгэнэн, бөгсөө аятайхан хөдөлгөж, амьтны хорхой хүргэх сэн гэхээс театрын тайзан дээр «La chose» болон «l'amour» тоглож болдоггүйд харамсаж ч байжээ. Гэвч юу хийж байгаагаа огт бодож үздэггүй байсан ажээ. Зөвхөн л хийж байгаа зүйлээ «аятай», сайхан болгож, хотоор тарж байрласан хороо цэргийн дарга нарт тааламжтай санагдуулахыг л хичээж байжээ. Өөрийнхөө чичгэнэх хөдөлгөөнөөр цэргийн дарга нарт ямар янзын сэрэл төрүүлэх вэ? Юу хийж байна вэ? гэж ер бодож байсангүй. Хотын үзэгчдийн гол нь цэргийн дарга нар байсан учраас Анягийн тоглолтын амжилт тэндээс нөлөөлж байсан нь мэдээжийн хэрэг биз. Тэд хөшигний араар гүйлдэж, нүүр янзлах газар нүцгэн шалдан байхад нь хаалгыг нь балбан элдвээр энхрийлэн дууддаг байв. Тэгэхэд нь Аня тэгэх ёстой мэтээр ойлгон хэнэг ч үгүй байх бөгөөд зөвхөн, энэ байдалд би «аятай» тоглов уу, аягүй тоглов уу? л гэж боддог байжээ. Харин бие сэтгэл нь янхны шинжтэй байгааг тун ч ухамсарладаггүй байжээ. Гэтэл одоо, энэ үед өөрийгөө «эзэгтэй» гэж түрхэн зуурт бодоход тэр бүгд нь дэндүү шившигтэй санагдана. Бүх хувцсыг нь тайлж шал нүцгэлээд олны өмнө харуулсан юм шиг ч бодогдоно, архи дарс, дагтар шавхай ханхалсан нөгөө муухай амьсгаанууд ч үнэртэх шиг болно. Нүцгэн биед нь хөлстэй гар, шүлстэй уруул хүрч, тачаадан шунасан харцаар нүцгэн биеийг нь ширтэж, «La chose» гэдэг чинь юу бил ээ? гэж хоргоогоод байх шиг ч санагдана. 

	Хаачих бил ээ? Энэ булайгаа хааш хийх бил ээ? Ийм асуулт толгойд эргэлдэвч хариулт үл олдоно. Энэ нь ч нэг төрлийн зүүд бөгөөд урьдын амьдрал нь ч одоогийн сэрж байгаа нь ч бас л зүүд юм. Өөртөө гомдож, сэтгэлээ зовоосноос л өөр юм алга. Өнгөрөх биз. Сайн, муу, янз бүрийн цаг үе тохиолдох нь хорвоогийн жам бил ээ. Гэтэл сайн, муу, аль аль нь зөвхөн л бодогдоод өнгөрч байх тул амьдралд нь нэгэнт бий болсон чиглэлийг өөрчлөхгүй биз. Амьдралдаа өөр чиглэл олоход ихээхэн зүтгэл хэрэгтэй бөгөөд санаа сэтгэлийн болон биеийн хүчний асар их баатарлаг чанар шаардагдана. Энэ нь амиа хорлохтой бараг л адил юм. 

	Амиа хорлохын өмнө, хүн, өөрийнхөө амьдралаас уйддаг боловч, үхвэл л амарна гэж боддог боловч, гар нь чичирч хутга нь халтирах буюу барьсан буу нь яг духыг нь онолгүйгээр доогуур онож зэрэмдэг болгодог ч учир бий. Анягийн байдал үүнээс ч хүнд байгаа бүлгээ. Аняд урьдынхаа амьдралыг алах шаардлага тулгарч байна, тэгэвч өөрөө амьд үлдэх хэрэгтэй бил ээ. Жинхэнээр амиа хорлох бол «юу ч биш» бууны гохыг дараад л нүд ирмэх зуурт гүйцнэ, харин энэ «шинэчлэл» гэж нэрлэгдэж байгаа онцгойгоор амиа хорлоно гэдэг бол дааж давшгүй их хатуужил тэвчээрээр бүтнэ. Хатуужин, тэсвэрлэн, гачигдан, дутагдан зүдэн зовсны дүнд бүтэх учраас тэр амьдрал нь жирийн амьдрал гэж нэрлэхийн аргагүй бөгөөд бас л «юу ч биш» болдог болой. Зовлон үзэж, хатуужил таниагүй хүн бол иймэрхүү «шинэчлэл» хийхийг бодсон төдийгөөр дотор нь муухайрна. Тэгээд, аяндаа нүүрээ буруулан, нүдээ шийхайлган, ичиж нэрэлхэж, шантранхай байдлаа зэмлэсээр, бас л ирсэн замаараа сурсан дуугаа дуулна. 

	Аяа! хөдөлмөр хийж амьдрах юутай сайхан бэ! Гэвч энэ амьдралтай гагцхүү хичээнгүй чадамгай хүмүүс болон хөдөлмөрч тавилантай хүмүүс л нөхөрлөж чадна. Ийм хүмүүс л хөдөлмөрөөс айхгүй хичээнгүй чадамгай хүмүүс бол хөдөлмөрийн утга болон нөөцийг ухамсардаг учраас хөдөлмөр хийхийг жаргал мэт үзнэ. Хөдөлмөрч хүмүүс бол хөдөлмөрийг, юуны өмнө, өөртөө заяасан зүйл гэж үзэх бөгөөд хөдөлмөрт дассан байна. 

	Шатанхайд буюу Мөргөнд суурьших санаа Аняд огтхон ч ороогүйн дээр элдэв шалтгааны улмаас өөрийн нь очсон бөгөөд сэтгэлээс нь гарахгүй байгаа орчин нь энэ талаар ихээхэн түлхэц болов. Өөрөө амралтаар ирсэн тул энд байх бүх хугацаагаа хуваарилсан бөгөөд Мөргөнөөс явах өдрөө ч тогтоосон байлаа. Мохомтгой хүмүүс нь амьдралын гадаад байдлаар сэтгэлээ хуурна. Ийм хүмүүс нь бэрхшээл тохиолдох үед тэрхүү гадаад байдал руу гарах бөгөөд түүнийгээ зөвд тооцно. Аня ч бас тэглээ. Мөргөнөөс бушуухан далд орохоор шийдсэн бөгөөд хэрэв нагац ах нь шалгаагаад байвал заасан хугацаанд нь буцах явдлаар шалтаглан, тэр шалгаалтнаас нь зайлахыг бодож байлаа. 

	Маргааш өглөө нь, нойрноосоо сэрж босоод Мөргөний том байшингийн өрөөнүүдийг хэсэв. Газар сайгүй эл хуль, эвгүй бөгөөд эзэнгүй, хөндий санагдав. Үүрд энэ байшинд сууна гэж бодохоос айдас нь хүрнэ. Учраа олохгүй сандарч дотроо «Яасан ч үгүй хэрхэвч үгүй!» гэж бодов. 

	 

	* * *

	 

	Профир маргааш нь хэвийнхээ байдлаар мэхэлзэн уулзсан бөгөөд аврах гэж байгаа, алах гэж байгаагийн алин болох нь танигдахгүй байв. 

	— За яаруу минь, нойр ханаж уу? Одоо бас л яарах уу? хэмээн алиалан асуув. 

	— Яараад л байна шүү, ах минь, амарч яваа болохоороо хугацаандаа очих хэрэгтэй. 

	— Бас л давдганах нь уу? Явуулахгүй ээ! 

	— Явуулна уу, байна уу, би л явна! 

	Урвагч гунигтай байдлаар толгой сэгсрээд:

	— Талийгаач эмгэний чинь сүнс юу гэх вэ? хэмээн, эелдэг янзаар зэмлэх аялгуугаар асуулаа. 

	— Эмгэн амьд байхдаа миний явахыг хориогүй юм! Ах аа, та ер нь юу гээд байна? Өчигдөр та намайг гитар бариад яармаг хэсдэг гэсэн, өнөөдөр болохоор давдганах мавдганах гээд байх чинь. Та сонс! Таны иймэрхүү ярианд дургүй хүрээд байна! 

	— Уухай! Үнэхээр уурлаж байх шив! Ийм үнэн байдалд л би дуртай! Хэрэв үнэхээр уурлаж байгаа бол миний санахад... 

	— За, за! Яршиг, яршиг! Над таны энэ яриа хэрэг алга! Та сонс! Таны иймэрхүү хэллэгт дургүй хүрээд байна! 

	— За, за! Дүрэлзэх нь үү? Явцгаая, тэмээлзгэнэ минь, эв найрамдалтайгаар цайгаа ууцгаая! Халуун тогоо маань буцалчихаа байх... 

	Профир «давдганах» гэж хэлчихсэнийгээ тоглоом шоглоомоор дүйвүүлэн өнгөрөөхийг оролдож, аргадах янзаар зээ рүүгээ ухасхийж, бүсэлхийгээр нь тэврэхийг завдлаа. Гэвч тэр нь Аняд маш тэнэг, маш өөдгүй санагдсан тул сэжиглэнгүй байдлаар зайлж өгүүлрүүн:

	— Ах минь, би яаруу яваа гэдгээ давтан хэлье! 

	— Явна даа, гайгүй, урьдаар цайгаа уучихъя, тэгээд дараа нь ярилцъя! 

	— Заавал цайны дараа ярьдаг нь юу юм? Цайны өмнө яагаад ярьж болдоггүй юм? 

	— Яагаад вэ гэвэл яагаад. Яагаад вэ гэвэл юманд эрэмбэ дараа байдаг учраас урьдаар нэгийг нь, дараа нь нөгөөг нь, урьдаар цай ууж дэмий яриад, дараа нь ажил явдлаа ярья. Амжина. 

	Ийм жолоогүй дэмий яригчийг зөнд нь тавихаас өөр аргагүй юм. Цайгаа ууж эхлэхэд Урвагч санаатайгаар уух шиг үгүй шиг оочлон, наманчлан, гуя дээрээ алгадан, талийгаач эхийнхээ тухай дэмий чалчих зэргээр цаг идэж байгаад, эцэс сүүлд нь асууруун:

	— За одоо ярья, чи манайд аль хэр удах вэ? 

	— Долоо хоногоос хэтэрч болохгүй. Москвад бас жаахан байх хэрэгтэй. 

	— Дүү минь, долоо хоног гэдэг чинь их юм, долоо хоногт их ажил бүтээж болно, урагш муутай хөдөлбөл бага л ажил бүтнэ. 

	— Ах минь, бид их л ажил бүтээвэл сайн сан. 

	— Энэ тухай л би ярьж байна. Их ч ажил бүтээж болно, бага ч ажил бүтээж болно. Заримдаа их юм бүтээчихье гэхээр базаадаггүй юм, заримдаа юм бүтээж базаагаагүй шиг байтал, бурхны авралаар, өдий төдий ажил бүтээчихсэн байдаг юм. Чи яараад л байх юм, Москвад саатах хэрэгтэй гэнэ, хэрэв яагаад тэр вэ гэж асуувал чи хариулж чадахгүй дээ. Миний санахад Москвад саатах хугацаагаа ажил хэрэгтээ зарцуулмаар юм. 

	— Москвад очих чухал хэрэг байна, Москвагийн театрт шилжихээр хөөцөлдөх санаатай юм. Ажил хэрэг ч яах вэ, долоо хоногт их ажил бүтнэ гэж та өөрөө хэлж байна. 

	— Яаж ажилласнаас л болно доо. Сайн ажиллавал ажил урагштай сайн л болно. Муу ажиллавал ажил зогсонги байдалд шилжиж, жич гүйцэтгэх хэргийн хавтсанд орох нь тэр. 

	— Ах минь, та л намайг удирдаарай! 

	— Тэгнэ дээ. Юм хийх болохоор л «ах минь, та намайг удирдаарай», юм хийхгүй бол нагацынд уйтгартай тул нагацаасаа зайлахыг л бодно! Худал гэх үү? 

	— Та хэлж өгөөч, би юу хийх ёстой вэ? 

	— Байз, байз! Би хэлээд байна шүү: хэрэг болохоор нялганаад л, хэргээ дуусахаар арилаад өгнө! Ах аа, та юу гэж бодож байна? Би Москвад очиж болох уу? ч гэж асуухгүй юм. 

	— Ах аа, та яасан хачин хүн бэ? Москвад очих чухал хэрэгтэй байхад минь та болохгүй гэх нь үү? 

	— Болохгүй ээ, сууж бай! л гэж хэлнэ дээ. Хар элэгтэн биш, нагац чинь хэлж байхад чи үгэнд орж болно оо! Ээ, дүү минь, дүү минь! Чи нагацтай байгаа чинь их юм, зааж сургах хүнтэй байгаа чинь сайн! Гэтэл зарим хүнд юу ч алга. Тийм хүнд хайрлах өрөвдөх, зааж сургах хэн байх вэ! Тэгээд их л юм үздэг юм даа... Амьд явахад их юм үзнэ ээ, дүү минь! 

	Аня ярианд нь дургүйцэхийг завдсан боловч галд шар тос хийсэнтэй адил болох байх гэж бодоод амаа хавчлаа. Аня, яриандаа согтчихсон Профирыг, аргаа баран, харж суув. Урвагч яриагаа үргэлжлүүлэн өгүүлрүүн:

	— Та хоёрын яармаг хэсэж явдаг чинь миний сэтгэлд тохирохгүй, нэг л тохирохгүй байгааг хэлэх сэн гэж бодоод л байгаа юм! Гитар митар гэхээр чи дургүй байх шиг байна бил ээ, тэгэвч л... 

	— Тохирохгүй байна гэж хэлэх бол бага хэрэг, харин яаж мултрах замыг зааж өгөх хэрэгтэй юм! 

	— Манайд л суучих, тэгээд л мултрах чинь тэр! 

	— Үгүй ээ... тэр чинь... яасан ч үгүй! 

	— Яагаад тэр вэ? 

	— Яагаад вэ гэвэл энд над хийх юм алга. Танайд юу хийх вэ? Өглөө босоод цай ууна, дараа нь өглөөний хоол өгнө! Дараа нь үдийн хоол болно. Үдийн хоолны дараа бас л цай ууна. Тэгээд оройн хоол идээд унтана... үхэх нь тэр дээ чи минь!

	— Цөм л тэгж байгаа юм даа, дүү минь. Эхлээд цай уудаг юм, өглөөний хоол идэж дассан хүн бол өглөөнийхөө хоолыг иддэг юм, харин би бол дасаагүй учраас өглөөний хоол иддэггүй юм, дараагаар нь үдийн хоол иддэг юм, дараа нь оройн цай ууна, сүүлд нь унтдаг юм. Яах вэ! Үүнд инээдтэй ч юм алга, буруутай ч юм алга! Харин би хэрэв... 

	— Буруутай ч юм алга л даа, миний санаанд л таарахгүй юм. 

	— Хэрэв би хүн гомдоосон бол, эсвэл зэмлэсэн бол, эсвэл ямар нэгэн муу үг хэлсэн бол ч харин буруутай! Тэгсэн бол өөрөө ч өөрийгөө зэмлэж болох юм! Гэтэл цай уух, өглөөний хоол идэх, үдийн хоол идэх гэдэг чинь... Бурхан өршөөх болтугай! Ер нь чи хэчнээн сүрхий ч гэсэн хоолгүй яаж амьдрах вэ! 

	— Тийм ээ, энэ бүгд цөм сайн, тэглээ ч гэсэн над тусгүй санагдах юм!

	— Чи юм бүрийг өөрийнхөөрөө битгий бодож бай! «Над», «над» л гэх юм. Тэгж болох уу! Харин чи «бурхны тааллаар» гэх юм уу, «бурхны ёсоор» л гэж бай, тэгвэл л урагштай, сайн болно! Хэрэв манай Мөргөнд бурхны ёсноос гадуур амьдарч, бурхны эсрэг хандаж, нүгэл хилэнц үйлдэж, эсвэл гонгинон чамлаж, эсвэл атаархан жөтөөрхөж, эсвэл бас бус муу явдал гаргаж байгаа бол бид үнэхээр буруутай бөгөөд биднийг зэмлэхэд гомдолгүй юм. Гагцхүү бид яг бурхны зааснаар амьдарч чадахгүй байгааг дурдах хэрэгтэй юм. Гэтэл юу гэнэ ээ! «Над тусгүй санагдана» гэнэ! Одоо өөрийнхөө талаар хэлье, миний санаагаар болохгүй юм бишгүй л байх юм! Чиний надтай ингэж яриад дайлуулж байгаа чинь ч над тусгүй л байх юм, гэвч би дуугүй л сууж байна! Харин зөөлнөөр яриад байвал өөрөө ухамсрах бол уу л гэж бодох юм! Чиний үгний хариуд би тоглоом шоглоом холиод л аль болохоор зөөлөн ярих юм, харин зөв бурууг бурхан хараад л байгаа даа! Би өөрийгөө бодох бус, чамайг л бодох юм! Ээ, дүү минь, муу байна! Ядаж би чамд муу юм хэлсэн биш, эсвэл чиний эсрэг хандсан муу явдал хийсэн биш, чамайг гомдоосон биш, тэгсэн бол ч бас яах вэ! Ах хүний сургаалыг дага гэж бурхан номлодог ч гэсэн би чамайг гомдоосон бол чи над уурласан ч яах вэ! Гэтэл би хар цагаан дуу ч үгүй, мөртөө суугаад л аятай сайхан байгаасай, зугаацаж тэнийж л байгаасай гэж бодох юм, тэгэхэд чи! Ээ, чааваас! Би чамайг энхрийлэх гэхээр чи яадаг бил ээ? Дүү минь, чи үгийг шууд битгий хэлж бай, урьдчилан бодож зөв болгохын тулд бурханд мөргөж бай! Тэгээд хэрэв... 

	Профир болихыг мэдэхгүй удтал дэмий ярилаа. Үг нь унжран, өтгөн шүлс гоожих мэт цуварна. Аня гайхаш тасран харж, яасан эцэж цуцдаггүй юм бэ? гэж бодно. Арина Петровнагийн нас барсны улмаас одоо яах ёстой болоод байгаагийн талаар Урвагч оновчтой үг хэлсэнгүй. Тэгээд, үдийн хоолны дараа, тэрчлэн оройн цай дээр Аня уг асуултыг тавихыг оролдсон боловч Урвагч ямагт өөр талын ямар нэгэн дэмий юм чалчдаг тул Аня яриа үүсгэсэндээ харамсах бөгөөд, энэ чалчаа нь хэзээ дуусах бол? л гэж бодно. 

	Үдийн хоолны дараа, Профирын унтахаар одоход Аня Евпракстай хоёулхнаараа хоцорсон бөгөөд гэнэт нагацынхаа тогооны хүнтэй ярилтай санагдав. Евпракс Мөргөнд байхаас яагаад айдаггүй бөгөөд өглөөнөөс аваад орой болтол нагацын дэмий донгосохыг чагнан сууж яаж чаддагийг нь мэдүүштэй бодогдох тул өгүүлрүүн:

	— Евпракс гуай, та Мөргөнд байхдаа уйдахгүй юм уу? 

	— Бид юундаа уйдах вэ? Бид чинь ноёд биш шүү дээ! 

	— Тийм ч гэсэн дээ... та нар дандаа л хоёулхнаа... Энд чинь сонирхох ч юм алга, зугаацах ч юм алга! 

	— Бид яаж зугаацах вэ дээ! Уйдахаараа би цонхоор жаахан хардаг юм даа. Би ч Дуслаан дахь Николын сүмийн тэнд аавындаа байсан болохоороо зугаа цэнгэлийн зах зухыг үзсээн! 

	— Юу ч гэсэн, та, гэртээ байхдаа энд байгаагаасаа арай дээр байсан байх... Найз хүүхнүүд ч байсан биз, бас бие биеийндээ гийчилж, тоглож байсан биз... 

	— Тэгэлгүй яах вэ! 

	— Гэтэл ахтай... Ах маань нэг л уйтгартай, удаан ярих юм. Дандаа тэгж ярьдаг уу? 

	— Дандаа, өдөржин тэгж ярьдаг юм. 

	— Танд уйтгартай биш үү? 

	— Над хамаагүй ээ! Би чагнаж анхаардаггүй юм! 

	— Огт чагнахгүй байж болохгүй шүү дээ. Түүнийг чинь мэдчихээд, уурлаж гомдож магадгүй. 

	— Тэр яалаа гэж мэдэх вэ! Би царай өөд нь хараад суудаг юм. Тэр ярьж л байдаг юм, тэр үед нь би өөр юмаа л бодож суудаг юм. 

	— Та юу боддог юм? 

	— Юм бүрийг л боддог доо. Өргөст хэмх давслах хэрэгтэй байвал тэр тухай, хот руу цайнд явуулмаар байвал тэр тухай боддог. Гэр зуур юу л шаардлагатай байна, тэр тухай л боддог юм. 

	— Тэгвэл та хоёр чинь хамт л сууж байгаагаас биш, чухам дээрээ, та дангаараа хүн юм уу? 

	— Тийм ээ, бараг л тийм, зарим орой хөзөр тавимаар санагдахад нь бид хоёр тоглодог юм. Гэтэл: нөгөөх чинь, тоглож байснаа, хөзрөө хураачхаад л яриад унадаг юм. Тэгэхээр нь би өөдөөс нь хараад л суучихдаг юм. Талийгаач эмгэнийг байхад арай хөгжилтэй байлаа. Илүү үг ярихаасаа зовдог байсан юм, эмгэн боль боль гээд зогсоочихдог сон. Одоо ч бүр хачин болжээ, ёстой л нэг дур мэдэн бурж байна. 

	— Тийм шүү дээ! Евпракс гуай минь энэ чинь аймшигтай юм! Нэг хүн яриад л байхад яах гэж, юу гэж ярьж байгаа хийгээд хэзээ дуусахыг нь мэдэхгүй байх чинь аймшигтай юм! Аймшигтай биз дээ? Аягүй шүү дээ? 

	Евпракс анх удаа ямар нэгэн гайхалтай санаа төрөх байдлаар Аняг хараад:

	— Ганц та биш ээ, хэн хүнгүй энэ яриаг яршигшаадаг юм гэв. 

	— Тэгнэ ээ! 

	— Тийм. Ядаж зарц тогтохгүй юм, манайд тогтох хүн олдохгүй юм. Бараг л сар бүр солих юм. Захирагч нар ч адил, цөм л энэ чалчаагаас болоод байгаа юм. 

	— Яршиг болчихдог биз? 

	— Тамлачихдаг юм. Зэвүүцэх ухаангүйгээрээ согтуу улс л тоодоггүй юм. Шал ухаангүй болчихсон учраас тойвшаадаггүй бололтой. Гэтэл бас зовлонтой, энэ чинь согтуу хүн харж чаддаггүй юм. 

	— Ээ, Евпракс минь, Евпракс минь! Бас тэгээд намайг Мөргөнд байлгах гээд байгаа юм шүү! 

	— Яах вэ дээ, эзэгтэй минь! Та үнэндээ манайд суумаар юм! Таны дэргэд засарч магадгүй! 

	— За үгүй дээ! Ягдсан зарц болох нь тэр! Миний тэвчээр хүрэхгүй! 

	— Яриагүй! Та нар бол эзэд! Та нар бол зоригтой байдаг! Тэгэвч л хүний аргад байх болно доо! 

	— Захаас аван биз дээ! 

	— Би тэгж л боддог юм! Жүжигчин болох сайхан юм уу? гэж би танаас асуух сан гэсэн юм. 

	— Гэдсээ л тэжээнэ дээ, тэр нь л сайхан юм. 

	— Жүжигчин эмэгтэйчүүд хамаг биеэ эрэгтэйчүүдэд ил байлгадаг гэж Профир хэлсэн, тэр үнэн үү? 

	Аня тэрхэн зуур царай нь улайж, эгдүүцэнгүйгээр өчрүүн:

	— Ах мэдэхгүй ээ, тийм дээрээс л ийм өөдгүй байгаа юм. Тэр байтугай, тайзан дээр гарч байгаа зүйл нь жинхэнэ байдал бус, харин тоглолт гэдгийг ч мэдэхгүй хүн шүү дээ! 

	— За, тэгвэл! тэгнэ ээ тэр... Таныг харахтайгаа зэрэг л хошуу цорвойгоод л! «зээ минь!», «зээ минь!» гээд л нялганаад байсан! Тэгснээ л таныг ичгүүргүй харцаар ширтээд байна бил ээ! 

	— Евпракс минь! Та юунд ийм дэмий юм ярина вэ! 

	— Би юу? Би ямар хамаа байх вэ! Та манайд л байвал аяндаа мэднэ ээ! Би хамаатай юу! Яв л гэвэл би аав дээрээ очно. Уйдаад ч байх юм, таны хэлдэг ч үнэн. 

	— Намайг энд сууна гэж бодож байвал, тэр дэмий. Харин Мөргөнд уйтгартай гэдэг бол үнээн. Та энд удах тусмаа л улам уйдна даа. 

	Евпракс бяцхан юм бодоод, эвшээж өгүүлрүүн:

	— Би аав дээрээ байхдаа нарийхан чөрийсөн биетэй байсан юм. Гэтэл одоо хараач! Андуу шиг болчихлоо! Уйтгар гэдэг чинь хор болох юм! 

	— Удаан тэсэж чадахгүй л дээ. Миний хэлснийг битгий мартаарай, та тэсэж чадахгүй ээ. 

	Ингээд яриа нь дууслаа. Ашгүй Профир яриаг нь сонссонгүй. Хэрэв сонссон бол өнөөх л далан хэлээ дэлгэх сэдэв нь болох байсан юм. 

	Профир бас дахин хоёр хоног Аняг зовоолоо. Дандаа л жаахан тэс, жаахан хүлээ! Аяархан, зөөлхөн! Мөргө, ерөө гэх зэргээр л хойш татсаар байлаа. Аня бүр цөхрөнгөө барав. Тэгж, тэгж, тав дахь хоног болоход, хот руу явахаар боллоо. Тэгэхдээ бас зээгээ мэрэх арга олсон ажгуу. Аня дээлээ өмсчхөөд үүдний өрөөнд хүлээгээд байхад, тэр бүтэн цаг шахам, зориуд мэтээр, лазагнаж байв. Хувцас өмсөж, гар нүүрээ угааж, гуяа алгадаж, наманчилж, нааш цааш явж, сууж, «За, ийм л байна даа!» гэх буюу «За, чи мэдээтэй л байгаарай... ямар нэгэн явдал гарах вий!» гэх янзаар захиа занаа өгнө. Ер нь л, хэдхэн цаг яваад ирэх гэж байгаа бус, харин Мөргөнөөс бүрмөсөн гарч одож байгаа юм шиг байлаа. Хаалганы довжооны дэргэд цаг хагас хүлээж байгаа хүмүүс ба морьдыг цөхрөнг нь барж, амаа хаттал дэмий чалчаад, арай гэж нэг юм явахаар болов. 

	Хотын дэнд морьд нь овьёос идэж байх зуурт ажил явдлаа дуусгалаа. Профир Арина Петровнаг нас барах үед өнчин зээ нар нь таван хувийн хүүгийн баримт бүхий хоёр түмэн янчааны хөрөнгөтэй байсан гэсэн тайланг гаргав. Дараа нь зээ нар нь нас биед хүрсэн тухайн бичиг магадалгаа ёсоор тэднийг асрамжийн бүртгэлээс хасуулах хүсэлт гаргаж, асрамжийн татвараас чөлөөлүүлэх тухай хийгээд уг хөрөнгийг эзэгнэгчдэд нь олгох тухай тушаал гаргууллаа. Профирын бэлдсэн бичиг, бүртгэл дээр Аня тэр оройгоо гарын үсэг зураад, сэтгэл нь амарсан байдлаар санаа алдав. 

	Бусад өдрүүдийг Аня сэтгэл догдлон байж өнгөрүүллээ. Бушуухан шиг л Мөргөнөөс явах сан гэж яарч байв. Гэтэл нагац нь тоглоом шоглоом хослуулан аятай байдал гаргах боловч яаж ч оролдоод дийлмээргүй байдлаар эрс хориглох янзтай аялгуугаар өгүүлрүүн:

	— Долоо хононо гэж чи өөрөө хэлсэн биз дээ, тэгэхээрээ байзна! Яадаг юм! Чи ямар орон сууцны мөнгө төлөхөөр биш, үнэ төлбөргүйгээр жаахан байзнахыг гуйя! Өөрийнхөө тааллаар л ууж идэж бай!

	— Ах минь, би тун аргагүй байна! хэмээн Аня гуйна. 

	Профир тоглоомоор:

	— Чи сууж чадахгүй бол би чамд унаа өгөхгүй. Унаагүй болохоороо чи олзлогдсон юм шиг л байх болно! Долоо л хоночихвол би ганц ч үг хэлэхгүй! Нэг хурал хуруулчхаад л гараад өгнө биз. Цай ууна, ярьж хөөрнө... тэгээд л нүүр нүүрээ нэг харчхаад л сална даа! Чи байна шүү! Цурхираанд очиж эмгэнийхээ хүүрийг эргэх юм биш үү? Түүнтэйгээ салах ёс хиймээр юм даа, үйл чинь бүтэмжтэй болж ч мэднэ! гэж хэллээ. 

	— Тэгье дээ! хэмээн Аня зөвшөөрөн өгүүлэв. 

	— Тэгэхээрээ, ингэе. Лхагва гарагт өглөөгүүр хурал хуруулж чамайг үдэх цайллага хийгээд дараа нь манай морьдоор Шатанхай хүрээд тэндээсээ өөрийнхөө Шатанхайн морьдоор Хашаат орно биз. Чи өөрөө бас л газрын эзэн шүү дээ! Өөрт чинь морьд бий! 

	Зөвшөөрөх ёстой болов. Жигшүүрт байдал их хүчтэй юм, энэ нь цэвэр хүнийг ямагт гэнэдүүлэн дийлдэг бөгөөд тэгэхэд нь тэр хүн гайхан эргэлзэж, түүнд хялбар ноёлогдох юм. Муу усны нүхний хажуугаар өнгөрөхдөө бараг хэн ч гэсэн хамраа таглах байтугай амьсгаа авахгүйг хичээх биз, дэмий яриа жигшүүрт байдал шингэсэн орчинд орж байгаа хүн яг л тиймэрхүү янзаар бие эрхтнээ бөглөх ёстой юм. Үзэх, сонсох, үнэрлэх, амтлах үйлдлээ хаах ёстой юм. Мэдрэх явдлаа анзаарахгүйгээр, мэдээ алдсан байдалтай байх ёстой бүлгээ. Тэгвэл л жигшүүрт байдлын бузрыг халдаахгүй ажээ. Хожуу ч гэсэн Аня үүнийг ойлгосон юм, юу ч гэсэн Мөргөнөөс зайлахыгаа яах аргагүй зөв гэж бодож байв. Профир юунд ч ялагдашгүй дэмий чалчаагаараа Аняг бүрэн гүйцэд дийлсэн тул өөрийг нь тэврэн: «уухай даа, одоо л дуулгавартай байна» хэмээн садан ёсоор өгүүлэн, нурууг нь илбэж байхад ч хөдлөхөө больсон бил ээ. Профир чичгэнэсэн, туранхай гараараа нурууг нь илэх бүрд Аня байж ядан цочин дагжих боловч далан хэлээ дэлгэхээс нь эмээн, биеэ барьж: «Бурхан минь! Долоо хонуулаад л явуулаад өгөөсэй!» гэж бодно. Анягийн зэвүүцэх байдлыг ажигласан байж болох боловч өөнтөгч зан гаргалгүйгээр дуугүй өнгөрөөж байсан нь яамай. Бодвол энэ байдлыг зөв харж инээн, буруу харж уйлна гэгчээр ойлгож байсан биз. 

	Арай чарай гэж удаан хүлээсэн (явах) өдөр болов. Аня үүр цүүрээр босов. Гэвч Урвагч, түүнээс түрүүнд босоод, амралтын цамц, шаахай өмсөөд мөргөл наманчлалаа хийчхээд, өрөө өрөө рүү шагайн, чагнан, сүмийн түрүүчийн хонх дуугарахыг чагнан явлаа. Анятай уулзахдаа санаа нь зовсон байдлаар хялайн харав. Гадаа тэнгэр муухай бөгөөд гэгээ гарсан байлаа. Огторгуй дүүрэн бараан үүл бүрхэж, цас бороо холилдон шамарна, харлан харагдах тосгоны зам дээр ус тогтон хээр талд цас хайлан ус болж байгааг санагдуулна. Өмнө зүгээс ширүүн салхи үлээж, чийглэг урь үнэртүүлнэ, цас нь бууж, нүцгэн болсон моддын нойтон мөчрүүд эмх замбараагүй, ийш тийшээ савлан хийснэ. Эзний аж ахуйн хашаанууд бараантан харагдах нь шалбааг шиг санагдана. Профир, Аняг цонх тийш аваачиж хаврын байдалт байгаль руу гараараа зааж асууруун:

	— Чи тэгээд явах нь уу? Өнжих юм биш үү? 

	— Ээ, яалаа гэж! Энэ ч... энэ ч... арилна! хэмээн айнцарлан өчив. 

	— Ээ мэдэхгүй: Нэг цагт гарна гэж үзэхэд чи долоон цагаас нааш Шатанхай хүрч чадна гэж үү ер! Бас тэгээд энэ шавхай дундуур шөнө яаж явах вэ? Тэртэй тэргүй л Шатанхайд хонох болно. 

	— Ээ, больё! би шөнө ч л... би ер нь одоо л явъя... ах минь, би зүрхтэй шүү дээ! Нэг цаг болтол байх хэрэг юу байна? Ах минь! Та одоо явахыг зөвшөөрнө үү! 

	— Цаад хүүхэн чинь юу гэх вэ? Мөн ч зээ байна даа! ирж, тонгочиж тонгочиж байгаад надтай аятай үг ярилцахыг бодсонгүй шүү! л гэж хэлнэ дээ! 

	Профир дуугүй болон зогсов. Аня руу нэг харан, доошоо харан, дороо жаал холхилоо. Нэг юм хэлье үү, байя уу гэж тээнэгэлзсэн биз. 

	— Байз хө, би чамд нэг юм үзүүлье! хэмээн, эцэс сүүлд нь шийдэн хэлж, өврөөсөө цаасанд боодолтой юм гаргаж өгөөд: Май, унш! хэмээв. 

	Аня ийн уншив:

	 

	«Өнөөдөр би бурхан тэнгэрт мөргөж, миний Аняг надтай байлгамуу гэж гуйлаа. Над бурхан: Анягаа бүсэлхийгээр тэврэн авч, зүрхэндээ наа гэж айлдлаа шүү». 

	— Тэгэх үү? хэмээн Профир царай нь жаахан зэвхийрэн асуулаа. 

	— Пөөх ах минь! Яасан бузартай юм бэ! хэмээн өчөөд, өөдөөс нь сандран харав. 

	Профир царай нь улам зэвхийрч, шүдээ зуун «Чамд цэргийн хүн л хэрэгтэй юм шив дээ!» гэж хэлээд, наманчлаад шаахайгаа чирсээр, өрөөнөөс гарч одов. 

	Тэгснээ нэг мөчийн дараа буцаж ирээд, хэнэг ч үгүй, тоглоом хийж өгүүлрүүн:

	— Яах вэ, тэгээд? Эндээсээ Цурхираан руу очих уу? Чавганцын шарилтай салах ёс гүйцэтгэх үү? Тэг, дүү минь, тэг! Эмгэнийгээ дурсдаг чинь сайн хэрэг! Төрөл саднаа мартаж огт болохгүй, ялангуяа, өөрийгөө гэж явсан садныг мартаж ер болохгүй! 

	Хурал хуруулж, дурсгал хийж, бэрээсэй идээд, гэртээ ирж, бас дахин бэрээсэй идэж, цай уулаа. Профир, зориуд мэтээр, аягатай цайнаасаа ганц нэг оочлон, тэр завсартаа, үгээ сунжруулан, далан хэлээ дэлгэнэ. Арван цагийн орчим цайгаа ууж дууслаа. Аня аргадах байдлаар асууруун:

	— Ах аа, одоо би явж болох уу? 

	— Хоол идэхээ яах вэ? Хоол идээд мордоно биз дээ? Чи намайг ингээд хоосон мордуулна гэж бод оо юу! Яалаа гэж! Бүү тэгж бод! Мөргөний түүхэнд байгаагүй юм шүү! Хэрэв төрсөн зээгээ хоолгүй мордуулжээ гэж мэдэх юм бол талийгаач эх маань намайг зөв харахгүй биз! Бүү сана! Бүү тэгж ойлго! 

	Бас л зөвшөөрөх ёстой боллоо. Цаг хагас болоход хоол нь ирсэнгүй. Хоёулаа алга болчихлоо. Евпракс түлхүүрээ хангинуулан, хашаан дотуур зоорь, агуулах хоёрын дунд гүйнэ. Профир ерөнхийдөө удаашруулахыг оролдон, шал хэрэггүй захиа занаа өгөн, захирагчтайгаа шалаан палаан хийнэ. Аня хоолны өрөөнд цаг руу хялалзан, алхмаа тоолон, нааш цаашаа явна, тэгснээ: нэг, хоёр, гурав... хэмээн секунд тоолно. Байн байн цонхоор харахад нь шалбааг улам нэмэгдсээр байна. 

	Арай гэж нэг юм халбага сэрээ аяга тавгийн дуу сонстов, зарц Степан ирж, ширээг бүтээлээ. Гэвч Урвагчийн өөдгүй байдал түүнд халдсан бололтой санагдав. Тэр, тавгийг хөдөлгөж ядан, аяга руу үлээж гэрэлд барьж харна. Яг нэг цаг хоолны ширээнд сууцгаав. 

	— За хоол ид! хэмээн Профир үдэх байдалд тохируулан яриа эхлэв. 

	Өмнө нь тавагтай хоол байхад, түүнээсээ идэхгүй, Аня тийш хөшиж гөлөртлөө ширтэнэ. Аня хоолоо яаран иднэ. Профир халбагаа авч шөлнөөс утгахыг нэг завдсанаа ширээн дээрээ буцааж тавиад, хэлээ билүүдэн өгүүлрүүн:

	— Чи хөгшин намайг уучил! Чи хурдан идэх юм, харин би удаан идэж сурчихсан юм. Би, бурхнаас заяасан буяныг хам хум залгих дургүй юм. Бидний голыг зогоохын тулд талхыг бурхан хайрладаг юм, гэтэл бид даанч хамаагүй загнах юм, жишээ нь, чи талхыг их үйрүүлж хаях юм, хар л даа! Ер нь би юм бүрийг ултай суурьтай хийх дуртай юм, тэгвэл олигтой болдог юм. Намайг илүү юм яриад байна гэж чи уурлаж байгаа ч байж магадгүй, одоо яая гэх вэ! Уурлавал уурлахаас л биш! Уурлаж уурлаж л болино биз! Чи ямагт залуугаараа байх биш, ямагт энэ хэвээрээ уцаар байх биш, нэг л цагт ухаан орно, тэгэхэд чи "ээ, ах маань, үнэн хэлж байжээ!" гэж хэлнэ дээ. Ийм л байна даа, дүү минь. Одоо бол чи миний үгийг сонсоод: ах донгосож байна! чалчаа хөгшин юм! л гэж бодно. Харин миний насанд хүрээд очихоороо шал өөр болж, хөөрхий, ах минь над сайхан сургамж өгч байж дээ! гэж хэлнэ дээ. 

	Профир наманчилж, шөлнөөсөө хоёр халбагадлаа. Дараа нь халбагаа таваг дотроо тавиад, ярихыг завдан, сандлынхаа түшлэгийг налж, гэдийн суув. 

	«Хувалз!» гэдэг үг Анягийн аман дээр гарч ирэв. Тэгэвч Аня биеэ барин, аяганд ус бушуухан хийж, ганцхан амьсгаагаар залгиллаа. Анягийн дотор ямар байгааг мэдээд Урвагч өгүүлрүүн:

	— Яав! Тусгүй байгаа биз! Яах вэ, тустай ч, тусгүй ч, нагацынхаа үгийг сонс л доо! Чиний энэ их яаруугийн талаар чамтай ярих сан гэж аль хэдийн бодсон боловч зав ер олдоогүй юм. Юмыг боддоггүй, хөнгөмсөг учраас ийм яаруу бололтой тул би чамд дургүй хүрэх юм. Жишээ нь, тэр үед та хоёр эмэг эхийгээ орхин орхин дэмий явсан юм. түүнийг өрөвдөө ч үгүй шүү! Яагаад тэр бил ээ? 

	— Аяа ах минь! Та түүнийг дурсаад яана? Нэгэнт өнгөрсөн хэрэг, шүү дээ! Та үүнийг дурсахаасаа зовох ёстой! 

	— Байз л даа! Би дурсах ёстой юу, үгүй юү гэдгийн тухай яриагүй байна, харин, нэгэнт өнгөрсөн хэрэг боловч буцаан өөрчилж болохоор байна гэдгийн тухай ярьж байна. Бид нүгэл хийх байтугай, бурхан ч янз янз л авирладаг: өнөөдөр бороо оруулсан атлаа маргааш ган болгодог шүү дээ! Тэгээд л бодоод үз! Театр гэдэг чинь юу юм. Бодооч! Шийдээч! 

	— Үгүй ээ, ах минь! Та үүнийгээ болиоч! би гуйя. 

	— Чамд бас нэг юм хэлье: чиний хөнгөмсөг байдал чинь алаад байна. Бас тэгээд ах хүний үгийг авдаггүй чинь бүр ч муухай санагдах юм. Нагац ах чинь чамд сайныг хүсээд байхад чи харин болиоч! гэнэ ээ. Нагац ах чинь, чамайг энхрийлэн таалах гээд байхад чи бас янтганана гэнэ ээ! Ер нь хэн чамайг нагац ахтай болгосныг чи мэддэг үү? 

	Аня гайхшаа баран өөдөөс нь харлаа. 

	— Чамайг бурхан нагац ахтай болгосон юм! Бурхан шүү! Бурхан байгаагүй л бол өдийд чи гав ганцаараа байх бөгөөд яах ийхээ мэдэхгүй, хаа очиж юу гуйж, ямар юм авахаа ч мэдэхгүй л байх байсан юм. Ойд төөрсөн юм шиг л байх байсан биз. Зарим нь гомдоогоод л, зарим нь мэхлээд л, бас зарим нь доромжлоод л байх байсан даа! Гэтэл нагацтайгаа учраас хамаг ажил чинь нэг л өдөр бүтсэн шүү. Хот руу давхиж очоод л, зээлийн зөвлөлөөр ороод л, эрэлт хүсэлтээ гаргаад л, цохолт авчихсан биз дээ! Нагац ах гэдэг чинь тийм байдаг юм, дүү минь! 

	— Тийм ээ, би танд гүнээ талархнам шүү, ах минь! 

	— Ахдаа талархаж байгаа л бол янтганалгүйгээр, үгэнд минь ор. Чамд сайныг л хүсэж байна, гэвч заримдаа чамд... 

	Анягийн арга нь тасарна. Хэлж байгааг нь дагасан болж, худал ч гэсэн, Мөргөнд суумаар янзтай үг хэлж нагацынхаа нуршаагаас салахаас өөр аргагүй мэт бодогдох тул Аня өгүүлрүүн:

	— За ах минь, би бодъё. Садан төрлөөсөө хол ганцаараа амьдрах нь төдий л аятай биш гэдгийг би ойлгож байна... Гэвч би одоохондоо ямар ч шийдвэр хэлэхгүй. Бодох хэрэгтэй байна. 

	— За тэр шүү дээ, чи ойлгож байна. Бодох юу байна даа. Морьдоосоо тэргийг нь салгаж аваад л чемодануудыг чинь оруулчихаар л бодож гүйцэх нь тэр биш үү! 

	— Үгүй ээ, ах минь, над дүү бийг та мартаад байна! 

	Анягийн хэлсэн шалтаг Профирт итгэгдсэн эсэхийг бүү мэд, эсвэл дэмий л нялганахын тулд тэгж байсан юм уу, бүү мэд. Бас тэгээд Аняг Мөргөнд суулгах явдал өөрт нь аль хэр чухал байгааг бодсон ч юм уу, үгүй ч юм уу, эсвэл зүгээр л тэгж хэлье гэж гэнэт бодогдсон ч юм уу, бүү мэд. Юу ч л гэсэн үүний дараа хоол идэх нь түргэслээ. Аня хэлсэн бүгдийг нь зөвшөөрч, дэмий яриа дэлгэж болохооргүй хариу өгөөд байлаа. Хоол идэж дуусахад хоёр цаг хагас болчихсон байв. Аня юмнаас зугтах мэтээр ширээнээсээ босон харайж салах ёс гүйцэтгэхийн тулд нагац руугаа гүйн очлоо. 

	Арван минут болсны дараа Урвагч үстэй дээл, баавгайн гутал өмсөөд, хаалганыхаа довжоон дээр зогсон, эзэгтэйг тэргэнд нь ямар янзтай суулгаж өгч байгааг биеэрээ хянан үдэж:

	— Газрын уруу л явсан нь дээр шүү, дуулж байна уу чи! Сенькийн хөмөг рүү битгий хөнтөрчхөөрэй! хэмээн, хөтчид нь захив. 

	Аняг суулгаж, хучиж арай гэж гүйцээд, тэрэгний бүрхүүлийг хаачихлаа. 

	— Өнжчихгүй дээ ер! Ирнэ биз дээ? Дуугараач! хэмээн Урвагч цугларагсдын дэргэд садан ёсны элэгсэг байдал үзүүлэхийн тулд дахин хашхирав. 

	Гэвч Аня сэтгэл нь амарсан бөгөөд баярласандаа гэнэт зүггүй нь хөдлөв. Тэгээд, тэрэгний бүрхүүл дотроос толгойгоо цухуйлган үгээ маш тодхон хэлэн өчрүүн:

	— Больё доо, ах минь би ирэхгүй ээ! Хаширлаа! 

	Урвагч сонсоогүй юм шиг байдал гаргавч царай нь хувьсхийлээ. 

	 

	* * *

	 

	Аня Мөргөнөөс алдуурсандаа асар их баярласан учраас өөрийг нь явахаар ард нь нэг хүн, амьд ураг ганц ч үргүй болон, насан туршид цөлөгдсөн мэтээр хоцорч байгааг огтхон ч бодсонгүй. Алдуурснаас л хойш болох нь тэр гэж гагцхүү хар амиа бодно. Тийнхүү алдуурлаа гэж бодох нь хүчтэй нөлөөлсөн тул Цурхираан дахь хүүрийн газрыг дахин дайрсан бөгөөд эмэг эхийнхээ хүүрийг анх эргэж очиход тохиолдсон эмгэнэх сэтгэл төрөх шинж ч мэдэгдсэнгүй. Дурслын хурлыг тайван өнгөрөөж, хүүрт нь уйлалгүйгээр мэхийн ёслоод, гэртээ орж аяга цай уухыг хүссэн ламын урилгыг дуртайяа зөвшөөрөв. 

	Цурхирааны лам үлэмж дорой байдалд амьдарч байлаа. Зочдын өрөө болох ганц цэвэр өрөө нь хов хоосон юм. Энд тэндээ онгорхой цоорхой болсон үслэг даавуугаар бүрсэн балиар будагтай сандлууд хаяанд нь тавьсан бөгөөд мөн тиймэрхүү байдалтай орон сандлын нь түшлэг цөмөрхий учраас нооронхой хувцастай генерал шиг харагдана. Нэг нүх шиг өрөөнд нь хир болсон цэмбээр бүтээсэн вандан байх бөгөөд дээр нь судар ном хэвтэнэ, цаана нь бийр дүрээстэй янтай цухуйна. Зүүн буланд нь эцэг эхийн ерөөл бүхий гүнгэрваанд зул асаастай байна, дор нь авгайн нь инж бүхий бөгөөд өнгө нь гандсан саарал цэмбээр бүтээсэн хоёр авдар байна. Ханаа цааслаагүй юм, нэг хананы нь голд хувилгаадын хэд хэдэн хуулмал муусайн хөрөг өлгөөстэй байна. Өрөө нь, жоом, ялааны үүр болоод маш удсан болов уу хэмээлтэй хачин үнэртэй юм Лам нь идэр хүн атлаа тэр ахуйгаасаа болж жавхаагүй болсон байлаа. Шингэн цайвар үс нь унжгар удын мөчир мэт туг тугаараа шулуухан унжина. Дээр цагт цэнхэр байсан нүд нь сүүмийн ёлтойно, чичиргэнэсэн дуутай бөгөөд шовх эрүүтэй юм. Даавуу жанч нь өвөр лүү нь шолхойгоод өлгүүрээс зүүсэн мэт санагдана. Авгай нь мөн л идэрхэн боловч жил өнжихгүй төрснөөс болж ламаасаа зутар харагдана. Гэвч тэр зүдэрч, доройтсон ядуулаг хүмүүс, өөрийг нь жинхэнэ зочин мэтээр бус, харин төөрсөн гөлөг олсон мэтээр өрөвдөн үзэж байгааг нь Аня ажиглан танив. 

	― Нагацындаа очив уу? хэмээн, гэргийнхээ, барьсан тосгуур дээрээс аягатай цай авангуутаа лам асуув. 

	― Очлоо, долоо хоног хэртэй тэнд байлаа. 

	— Одоо ч Профир манай мужийн хамгийн тэргүүн газрын эзэн боллоо. Түүнээс давуу эзэн байхгүй дээ. Харин үйлс нь л бүтдэггүй хүн дээ. Хоёр хүү нь нас бараад, бүр сүүлд нь төрсөн эх нь нас барчихлаа. Таныг Мөргөнд ирж суу гэж хэлээгүй нь гайхалтай юм. 

	— Нагац ч хэлсэн л дээ, би л өөрөө татгалзлаа... 

	— Яаж байгаа нь тэр вэ? 

	— Дураараа амьдарсан нь дээр биз дээ. 

	— Эзэгтэй минь, дураараа байх ч сайхан нь мэдээжийн хэрэг. Гэвч зовлон тохиолддог шүү дээ. Бас тэгээд та Профирын төрсөн зээ нь бөгөөд түүний эдлэнг шууд өвлөгч нь болох учраас дураараа амьдрах нь зайлшгүй юм биш үү. 

	— Үгүй ээ, ам минь өөрөө гэдсээ тэжээсэн нь дээр. Хүнд өргүй болохоороо арай л аятай байх биз. 

	«За боль доо. Өөрөө гэдсээ тэжээнэ гэдгийг чи мэдэж байна уу?» гэж асуухыг завдах байдлаар сүүмийн харсан боловч санаа нь зовсон байдлаар жанчныхаа хормойг болгоомжтой ярлаа. 

	― Жүжигчний цалин их үү? хэмээн гэргий нь хөндлөнгөөс орж асуув. 

	Лам улам зовж гэргий рүүгээ нүд ирмэв. Аняг дургүйцнэ гэж тэр бодсон ажээ. Гэвч Аня дургүйцэж зайцуулалгүйгээр:

	― Би одоо сард зуун тавин янчаан авдаг, харин дүү маань зууг авдаг юм. Бас шимтгэл өгдөг юм. Хоёулаа нийлээд жилд зургаан мянга хүргэнэ. 

	— Дүү чинь яагаад бага авдаг юм? Доогуур үнэлэгддэг юм уу хэмээн ламын гэргий сонирхон асуув. 

	― Үгүй ажлын нь төрөл өөр юм, би хоолой сайтай учраас дуулдаг юм, үзэгчид илүү сонирхдог юм, харин дүү маань арай дор дуулдаг учраас инээдэмт богино жүжигт тоглодог юм. 

	— Тэгвэл тэнд чинь ч бас л гавж, цорж гэдэг шиг ялгаа байх нь ээ? 

	— Бид тэгш хуваадаг юм: анхандаа бид мөнгөө тэгш хувааж байсан юм. 

	— Төрлөөрөө үү? Төрлөөрөө хувааж авах нь дээр биз? Тэгвэл жирийн лам хэдэн янчаан авах вэ? Зургаан мянгыг сард хуваавал хэд болох вэ? 

	— Сард тав таван зуу, хоёр хүнийх хоёр зуун тавь тавь болно. 

	— Пөөх мөн ч их мөнгө өө! Бидэнд бол бүтэн жилийн хүнс дээ! Байз уу, би танаас юу асууя гэж бодлоо доо? А тийм жүжигчин хүүхнүүд жинхэнэ эмэгтэй хүнээс өөр болчихдог гэж үнэн үү? 

	Ламын сэтгэл зовсон тул жанчныхаа хормой ярагдахыг ч анзаарсангүй. Гэвч уг асуултыг Аня тайван сонсож байхыг хараад «Үнэхээр ч энэ чинь улайж цайхаа өнгөрчихсөн хүн байх нь ээ!» дээ гэж бодоод тайвшрав. 

	— Жинхэнэ эмэгтэй хүнээс өөр болчихдог гэж юу гэсэн үг бил ээ? хэмээн Аня асуулаа. 

	— Тэдний чинь хүмүүс дураараа үнсдэг, тэвэрдэг, бас юу ч гэнэ ээ... Тэр ч байтугай өөрөө дургүй байсан ч л заавал энэ тэр болдог л гэх юм... 

	— Үнсдэггүй юм аа, харин үнсэж байгаа болж тоглодог юм. Харин дуртай, дургүй байдалтай байх нь өөрийн дур биш, жүжигт л ямар янзтай бичсэн байна, тэр байдлаар л тоглох ёстой. 

	— Жүжгийн ёсоор тоглодог ч л гэсэн. нэг... шүлсээ гоожуулан дайрч байгаа хүнийг өөрөө харах дургүй байлаа ч гэсэн заавал л түүнд үнсүүлж байх ёстой юм шиг л ярилцдаг юм. 

	Анягийн царай нь улсхийж: нөгөө нэг сумангийн дарга балмад Папковын нойтон нүүр санаанд нь орж тэр, «жүжгийн ёсоор» бус, харин ёстой л «дайрч» байсан нь гэнэт бодогдож:

	— Та тайзны тоглолтыг огт өөрөөр ойлгоод байна, хэмээн нэлээд дурамжхан өгүүлэв. 

	— Тийм л дээ, бид театрт орж үзээ ч үгүй улс шүү, тэглээ ч л гэсэн тэнд чинь элдэв явдал байдаг юм гэнэ бил ээ. Лам бид хоёр таны тухай их ярьдаг юм. Таныг бид харамсдаг юм. Маш их харамсдаг юм. 

	Аня дуугүй сууна. Лам бодсоноо хэлэхээр шийдсэн байдалтайгаар сахлаа имрэн байж өгүүлрүүн:

	— Эзэгтэй минь, ер нь ямар ч явдалд сайн, муу, аль нь ч байдаг юм, гэвч хүн саваагүй болохоороо сайныг нь мартаж, муугийн нь ярьдаг учир бий. Тэгэхээрээ ер нь сайнаар л хэлэгдэж, сайн талыг л баримталж явууштай юм шүү дээ. 

	Дараа нь санаа алдаад, үгэндээ дүгнэлт хийж өгүүлрүүн:

	— Эзэгтэй минь, гол нь л ариун сайхан бие цогцсоо бодох хэрэгтэй юм!

	Лам сургамж өгч байгаа янзаар Аня руу харав, авгай нь "тэр ч өнгөрсөн хэрэг байх аа!" гэж хэлж байгаа мэт уруу байдлаар толгой сэгсрэв. 

	— Чухамхүү тэр ариун байдлыг жүжигчний амьдралд чанд сахина гэдэг ч тийм амаргүй биз хэмээн лам үргэлжлүүлэн өгүүллээ. 

	Аня, энэ үгэнд юу гэж хариу хэлэхээ үл мэднэ. Эдгээр цагаан сэтгэлт хүмүүсийн «ариун явах» тухай ярих нь хотын дотор тарж байрласан цэргийн хорооны дарга нарын «Lae nose»-гийн тухай ярьдагтай бага сага төсөөтэй мэт санагдаж эхлэв. Энэ хүмүүс ч гэсэн мөн л нагацын нь тогооны хүний нэгэн адил ойлголттой байгаа бөгөөд гаднаа аятай байвч дотроо чамайг «бузар эм» гэж бодож байна гэдэгт Аня итгэлээ. 

	— Лам гуай, танай сүм яагаад ийм ядуу юм? хэмээн Аня нөгөө яриаг дүйвүүлэх зорилгоор асуув. 

	— Баян болох нөхцөлгүйн улмаас ядуу байгаа юм. Газрын эзэд аж ахуйгаа бараадаад явчих юм, ядуу тариачдын өргөл барьц бага байх юм. Бас тэгээд энэ хавьд хоёр зуугаадхан тариачид байдаг юм. 

	— Манай сүмийн хонх бас их муу! хэмээн авгай нь санаа алдлаа. 

	— Хонх ч муу, бас бус зүйл нь ч муу. Эзэгтэй минь манай сүмийн хонх арван тавхан пүү бөгөөд эвдэрхий юм шүү Жингэнэхээ болиод, сэжиглэмээр хачин царгисан дуутай болчхоод байгаа юм. Талийгаач Арина Петровна шинэ хонхтой болгож өгөхөөр амласан юм. Тэр амьд байгаа бол бид хонхтой болох байсан юм. 

	Эмгэний амласан тухай нагацад хэлмээр юм даа! Хэлсээн, эзэгтэй минь, үнэнийг хэлэхэд. миний үгийг их л сайхан хүлээж авах шиг болсон юм. Тэгсэн атлаа олигтой хариу өгөхийн оронд: би сонсоогүй, ээж юм хэлээгүй! талийгаач маань тийм юм ер дурсаагүй! хэрэв би сонссон бол эхийнхээ хүслийг хангалгүй яах вэ? гэж хэлсэн дээ. 

	— Яалаа гэж сонсоогүй байдаг юм! Муж даяараа сонссон байхад, тэр бас сонсоогүй байх гэнэ ээ! хэмээн авгай нь өгүүлэв. 

	— Бид иймэрхүү л амьдарч байгаа улс даа: Урьд биднийг итгэдэг л байсан юм сан, харин одоо цагт чинь биднийг итгэхээ ч байжээ. Заримдаа балин ч үгүй, дарс ч үгүйн улмаас хурлаа ч хурж чадахгүй юм Амин хувийн байдлыг ч ярихаа больё. 

	Аня босож явахыг завдсан боловч ширээн дээр тосгууртай хоол тавилаа: Нэг тавагт сархиаг, нөгөө тавагт түрс хийсэн бөгөөд нэг лонх дарс авчраад:

	— Жаахан суу! Бүү яар! Хоол зоогло! хэмээцгээлээ Аня аргагүй байдалд орж, сархиагаас хоёрыг авч идээд дарс уухаас татгалзав. 

	— Бас нэг юм асуух гэсэн юм хэмээн энэ завсар авгай нь хэлээд:

	Манай энд, Лышевск гэдэг зарц хүний охин байдаг юм, тэр бүсгүй Петербургт нэг жүжигчин эмэгтэйд зарцлагдаж байсан юм. Жүжигчин хүн тун сайхан юм, харин сар бүр хуудас солиулах нь л төвөгтэй юм гэдэг юм, тэр үнэн үү? 

	Аня түүний нь ойлгохгүй, бүлтийтлээ ширтэв. 

	— Самуун задгай байхын хуудсыг хэлж байгаа юм би ч түүнийг худал байх гэж боддог юм. Харин олонх жүжигчин эмэгтэйчүүд тэр талаар сангаас орлого авдаг юм гэнэ гэж би сонссон юм хэмээн лам нь тайлбарлав. 

	Жаахан удвал хэрэг биш болох нь гэж бодоод, Аня ум хумгүй явахыг завдлаа. 

	— Бид таныг жүжигчнээсээ гарах нь уу? гэж бодсон юм хэмээн авгай нь шалав. 

	— Яалаа гэж тэр вэ? 

	— Яалаа ч гэсэн дээ. Та бол эзэгтэй хүн, одоо нас биед хүрлээ, өөрөө эдлэнтэй, их сайхан шүү дээ! 

	— Бас нагацынхаа эдлэнг шууд өвлөгч нь мөн хэмээн лам өгүүлэв. 

	— Үгүй ээ, би энд байхгүй! 

	— Бид тун их найдсан юм! Манай эзэгтэй нар Шатаандаа суух нь ээ! гэж бид хоорондоо ярилцдаг юм. Зуны цагт энд маш сайхан шүү, ойд гарч мөөг түүж болно хэмээн авгай нь ятгалаа. 

	— Хуртай зун манай энд мөөг тун их шүү! хэмээн лам нь давтав. 

	Тэгж тэгж Аня явлаа. Шатаанд буумагцаа л «Морьд! Та минь, морьд бушуухан бэлдээрэй!» хэмээв. Гэвч Федулыч мөрөө хавчиж:

	— «Морьд» гэнэ ээ! бид морьдодоо өвс ч өгөөгүй байна шүү! хэмээн уцаарлан дуугарлаа. 

	— Юу гэсэн үг вэ? ээ, бурхан минь цөмөөрөө хэлэлцчихсэн ам шиг л байх юм!

	— Хэлэлцчихсэн юм шиг байлгүй яах вэ. Хаврын цагт шөнө явж болохгүй нь хэн бүхэнд илэрхий юм чинь. Явлаа ч гэсэн хээр гараад цасны усанд суучихна, тэгэхээрээ, бидний бодлоор бол гэртээ л унтсан нь дээр. 

	Эмэг эхийн нь байсан байрыг галлачихсан байна. Унтлагын нь өрөөнд ор зассан бөгөөд, бичгийн нь ширээн дээр халуун тогоо дүнгэнэнэ. Афим, Арина Петровнагаас үлдсэн хуучны маягийн хайрцгийн ёроолоос хуурай цай ухаж байна. Цай болох хугацаанд, Федулыч хаалганы дэргэд, гараа элгэн дээрээ зөрүүлэн эзэгтэй тийш харан зогсоно, хоёр талд нь үхэрчин Маркова хоёр мөн л хэлбэртэй зогсох бөгөөд эзэгтэй нь гар хөдөлбөл л харсан зүгтээ зугтмаар янзтай байцгаана Федулыч ам нээж:

	— — Эмгэний цай шүү, савны ёроолд байсан юм. Профир, хайрцгийг нь аваад явчих шахсан юм, би өгөөгүй юм. Эзэгтэй нар маань хүрч ирээд, цай уух хэрэг тохиолдож мэднэ гэж л бодсон юм даа. Харин зөв болжээ? Профир бас надаар тоглоом хийж: «Зөнөг монди, чи өөрөө л цайг нь уух гээ биз! хайрцгийг нь сүүлд Мөргөнд аваачиж өгөөрэй!» гэсэн юм. Харж л байгаарай маргааш л хүн ирүүлнэ дээ! 

	— Та өгчихгүй яасан юм дээ

	— Яалаа гэж өгөх юм, тэр чинь өөрөө цайтай хүн шүү. Харин одоо таны явахаар бид ууна. Эзэгтэй минь биднийг та Профирт шилжүүлэх нь үү? 

	— Тэгж бодоо ч үгүй байна. 

	— Мэдлээ бид чинь бослого гаргах шахаад л байлаа. Хэрэв биднийг Мөргөний эзэнд шилжүүлээд өгчихвөл цөмөөрөө ажлаасаа гаръя л гэж бодоцгоож байлаа шүү. 

	— Яагаад тэр вэ? Манай нагац тийм хэцүү гэж үү? 

	— Нэг их хэцүү ч биш, харин мэрж орхино, даан ч үг олонтой. Нуршсаар байгаад д хөгцрүүлчих хүн байгаа юм. 

	Аня, өөрийн эрхгүй инээмсэглэв. Урвагчийн далан хэлнээс идээ бээр шүүрэх мэт санагддаг нь үнэхээр юм. Үг яриа биш, харин байнга идээ нь шүүрсэн хорт яр бүлгээ. 

	— Эзэгтэй минь өөрөө яахаар шийдэв дээ? хэмээн Федулыч лавлан асуув. 

	— Би яаж «шийдэх» ёстой юм? хэмээн, Аня эднээс бас «ариун байх» тухай яриа сонсох нь гэж бодоод, угтуулан хэлэв. 

	— Та жүжигчнээсээ гарахгүй гэж үү дээ? 

	— Үгүй ээ... өөрөөр хэлбэл, би гарахыг ч бодоогүй... Би өөрийнхөө чадах ажлаар гэдсээ тэжээхэд, яагаад муухай юм? 

	— Сайхан юм юу байна. Хөгжим барьж, яармаг хэсээд л! Согтуу харчуудыг зугаацуулаад л! Ер нь, та чинь эзэгтэй хүн шүү дээ!

	Аня юу ч дуугаралгүй хөмсгөө зангидав. «Бурхан минь! Эндээс би хэзээ зайлах бол?» гэдэг асуулт тархий нь шаналаана. 

	— Та өөрийнхөө толгойг мэдэх нь зайлшгүй зөв юм, гэвч бид таныг бүр буцаад иржээ гэж бодсон юм. Байшин чинь маш дулаахан, саруулхан учраас тоглож наадсан ч дур! талийгаач минь» байшинг тун аятай бариулсан юм! Уйдвал чаргаар зугаална, бас зун цагт ойд гарч мөөг түүж болно!

	— Манай энд маш олон янзын мөөг бий! хэмээн Афимья ятган дурдлаа. 

	Аня хоёр гараараа ширээ тохойлдон, үг сонсохгүйг хичээнэ. Федулыч мугуйдлан албадах янзаар өгүүлрүүн: 

	— Петербургт зарцлагдаж байсан нэг хүүхэн энд байдаг юм, тэр тусгай хуудастай жүжигчин эмэгтэйчүүд байдаг гэж ярьдаг юм. Тэр хуудсаа сар бүрд тушааж байх ёстой гэж бас ярьдаг юм! 

	Анягийн уур бадрав: өдөржингөө ийм л үг сонслоо. 

	— Федулыч ээ! Танд би ямар гэм хийсэн юм? Намайг доромжлох танд сайхан байна гэж үү? хэмээн хашхирав. 

	Үнэхээр ч хөөрхий. Аняд энэ бүгд нь амийг нь тэмцүүлж байгаа мэт бөгөөд дахиад чалчих үг дуулбал тэсэхгүй мэт санагдсан бүлгээ. 


ЭДЛЭХ ЗОХИСГҮЙ ЖАРГАЛ

	Нэг өдөр, Петяд гай тохиолдохоос өмнөхөн, Арина Петровна Мөргөнд гийчилж байхдаа Евпракс таргалсан мэт байхыг ажиглан мэдэв. Зарц хүүхнүүдийн хэн нэг нь жирэмсэн болох явдлыг нарийн тодорхой хөөцөлдөн судалдаг бөгөөд түүнийг орлогот данснаасаа дутуугүй сонирхдог хамжлагат ёсны дадлагаар хүмүүжсэн хүн учраас Арина Петровна, энэ удаад, гарцаагүй жархай харсан бөгөөд Евпраксын биеийг тогтвортой ажиглахад Евпракс учир шалтгааныг үг дуугүй ойлгон, галд шарагдсан нүүрээ буруулав. 

	— Аль вэ хө! Үгүй энэ чинь эзэгтэй минь! Наашаа хараач! жирэмсэн болоо юу? хэмээн, туршлагат чавганц, гэнэхэн бүсгүйд байцаалт тулгав, гэвч зэмлэх дуугаар бус, харин сайн сайхан, идэр залуу явснаа дурсан санах байдлаар, нэлээд хөгжилтэйгөөр тоглоом хийх дуугаар асуусан юм. 

	Евпракс ичих, зориглох хоёрыг хослуулан дуугүй зогсож Арина Петровнагийн ажигч харцаас эмээн, хацар нь улам их улайна. 

	Тэгнээ тэр, Өчигдөр миний харахаар л чи хавчганаад байсан юм! Гаднын хүн шиг л тогтож ядаад годгоноод байсан юм! Яаж ч годгоноод намайг хуурч чадахгүй ээ, хүү минь! Би багачууд та нарыг бодвол хараад л андахгүй! Ямар юмнаасаа хүүхэд олоо вэ? Хэзээд олчихоо вэ? Үнэнээ хүлээ! Ярь! 

	Нарийн байцаалт явуулж, тодорхой тайлбар дууллаа. Анхны шинж тэмдэг хэдийд мэдэгдсэн бэ? Эх барьж авах хүн бий юу? Ийм баяр тохиолдох гэж байгааг Профир мэдсэн үү? Өөрөө бие аль хэр гамнаж байгаа ба хүнд юм өргөдөг үү? гэх зэргийн асуултууд тавилаа. Евпракс жирэмсэн болоод таван сар болж байгаа ажээ. Эх барьж авах хүнийг цохолж амжаагүй байв. Профирт илтгэсэн боловч үг дуугаралгүй шивнэсэн бөгөөд энз бүхэн нь тэнгэр бурхны ивээл гэх байдлаар бурхан тийшээ алгаа хавсран харжээ. Гэтэл нэг өдөр Евпракс гам алдаж халуун тогоо өргөхөд нь гэдэс дотор нь нэг юм тасарчих шиг болжээ. 

	— Чи чинь дүүрсэн амьтан юм, одоо яадаг бил ээ! Би л өөрөө оролдохоос биш дээ! Жирэмсэн болоод таван сар болсон атлаа эх барих хүн ч олоогүй байна шүү! Ядаж Улитад үзүүлдэггүй, мөн ч тэнэг хүн ээ! 

	— Үзүүлэх гэсэн юм л даа, гэтэл эзэн маань Улитад баахан:

	— Дэмий, эзэгтэй минь, дэмий! Эзний өмнө Улита ямар ч учиртай байсан хамаагүй! Ийм явдал болоод байхад очих л хэрэгтэй! Түүнтэй үнсэлдэх гэж байгаа биш дээ! Үгүй ээ, хойш тавьж болохгүй, би л оролдохоос биш дээ! 

	Арина Петровна үүгээр далимдуулан, одоо хүртэл насны эцэс болтол зовж зүдэж явна гэж туньж гунихыг бодов, гэвч уг яриа асар сонирхолтой тул амаа түр жимийгээд, үргэлжлүүлэн, 

	— За, эзэгтэй минь, одоо зүдэрнэ дээ! Өөрийн хийсэн өөрт өөд нь хаясан чулуу толгой доо! Үзэж дээ, үзэж! Би гурван хүү, нэг хүүхэн өсгөж, таван хүүхэд үхүүлсэн болохоороо юу андах вэ! Гэтэл хүүхдүүд маань хаа байна, энд сууцгааж байна! хэмээн гараа зангидан дагзан дээрээ цохилоо. Тэгснээ гэнэт санаа авч өгүүлрүүн:

	— Бурхан минь! Мацаг өдөр юм шив дээ! Байзнаарай, байзнаарай, тоолъё. 

	Хуруу даран тоолж эхлэв. Гурвантаа тоолж үзэхэд үнэхээр мацаг өдөр таарсан байлаа. 

	— За тэр дээ! энэ ч лав эгэл хүүхэд биш байх аа! Байзнаарай, би Профироор тоглоом хийнэ! Мань мөргөлч хүн яасан их юм болох бол! Би тоглоом хийнэ. Чи харж байгаарай! хэмээн чавганц дооглов. 

	Нээрэн, тэр өдрийн оройн цайн дээр Евпраксын дэргэд Арина Петровна урвагчаар тоглоом хийж хэлсэн нь:

	— Бишрэлт минь! Чи юу болж байгааг хар! Үзэсгэлэнт хүүхэн чинь нэг юм олоод авсан байна! Мань хүн мэдэж байгаа л биз! 

	Эхийнхээ тоглоом хийхэд Урвагч анхандаа зовонгуй хавчганасан боловч «садан ёсоор» «сайн санаанаасаа» тэгж байгааг нь мэдээд, ялихгүй хөхиүн байдалд орж:

	— Ээж яасан саваагүй юм! Үнэхээр саваагүй байна! хэмээн тоглоомоор хэлсэн боловч гэр бүлийн ярианд хөндий ханддаг ердийнхөө байдлыг алдсангүй. 

	— Юуны чинь «саваагүй» энэ тухай ноцтой ярилцах хэрэгтэй байна! Энэ бол тийм амархан хэрэг биш ээ. «Нууц» юм, би чамд нэг үг хэлье! Жинхэнэ ёсоор бус бол нэг л юм бодууштай... Ер нь энэ явдлын талаар тун айхтар бодох хэрэгтэй! Чи юу гэж бодож байна? Үүнийг эндээ амаржиг гэж бодож байна уу, эсвэл хотод очиж амаржиг гэж бодож байна уу? гэв. 

	Профир анзааргагүй байдлаар:

	— Мэдэхгүй ээ, ээж минь, би юу ч мэдэхгүй, та саваагүй юм. Үнэхээр саваагүй байна шүү! гэв. 

	— За, байзнаарай, эзэгтэй минь! чи бид хоёр энэ талаар тусгайдаа тухтай ярина! Яах ийхийг цөмийг нь ярилцан тогтоно! Энэ эрэгтэйчүүд гэдэг чинь санаандаа л хүрвэл болдог улс, тэгээд дараа нь эмэгтэй бид л зовлонгоо эдэлдэг юм. 

	Энэ яриаг нээсэндээ Арина Петровнагийн магнай тэнийв. Евпракстай оройжингоо ярьсан боловч ямар ч тохироо хийж чадсангүй. Яриандаа болоод хацар нь улайж, нүд нь залуу байдлаар гялалзан өгүүлрүүн:

	— Эзэгтэй минь, чи юу гэж бодож байна? Энэ ч... бурхан хүн л байх! тэгэхээрээ, тэр журмаар биш ч гэсэн ер нь л жинхэнэ ёсоо... Харин чи сайхан мэдээрэй! Хэрэв мацаг өдөр л таарах юм бол бүр гялайх нь тэр шүү! 

	Энэ зөвлөгөөнд Улитаг ч урьж авчирлаа. Анхандаа угаал хийх үү, гэдэс дээр нь тос түрхэж байх уу гэж жинхэнэ ажил хэргийн тухай ярьж байснаа сүүлдээ нөгөө сонирхолт сэдэвтээ орж, хуруу даран тоолоход үнэхээр мацаг өдөр таараад байв! Евпраксын нүүр улайж, саргай цэцэг мэт болох боловч ярианаас үл зайлсхийх бөгөөд өөрийнхөө аргагүй байдлыг тоочин өгүүлрүүн:

	— Би яах вэ? Профир л яана, түүнийг л дагана! Эзний зарлигаас эмэгтэй бид хаачих вэ? 

	— За, за, үг цөөт минь! Битгий шарваганаад бай! Чи л өөрөө... хэмээн Арина Петровна тоглоомоор өгүүлэв. 

	Өөрөөр хэлбэл, тэр гурван эмэгтэй хүн уг хэргийг амтархан ярилцлаа. Арина Петровна өнгөрсөн хатсан явдлаас өдий төдийг ярихгүй өнгөрч тэсээгүй нь мэдээжийн хэрэг. Эхлээд өөрийнхөө жирэмсэн болж байсан тухай ярив. Мулгуу Степан дээр хэрхэн зовж байсан ба Павелыг гэдсэндээ байхад дуудлагаас Царст эдлэнг олж авахаар хос морь хөллөсөн тэргээр Москва ороод, дараа амь алдахад хүрч байсан зэрэг өчнөөн төчнөөн явдлыг дурсан өгүүлэв. Дандаа зовж амаржиж байжээ. Харин Урвагчийг гаргахдаа л зовоогүйгээ дурсан өгүүлрүүн:

	— Тэгж нэг их зовоогүй юм! «Бурхан минь!» би жирэмсэн болсон юм байж дээ» гэж л бодож суудаг байсан юм. Тэгээд л, цагаа болохоор орон дээр гарч хэвтээд л гаргачихсан юм шүү! Үүнийг л би тун амархан гаргасан! Их амархан гаргасан юм аа! 

	Дараагаар нь зарц хүүхнүүдийн тухай яриа эхлэв. Заримыг нь өөрөө «байцаан улайлгаж» заримыг нь найдвартай хүмүүсээр тандуулж, голыг нь Улитагаар тандуулан илрүүлж байжээ. Настай хүн гэхэд эдгээр явдлыг хачин тод санана. Их бага эд мөнгөний шунал болж, зүдэрч туулсан, өнгөрсөн үедээ, Арина Петровна, зарц хүүхнүүдийнхээ тачаах байдлыг ажиглан тандахдаа л ёстой үнэн сэтгэлээсээ санаашран хөөцөлдөж байсан ажгуу. 

	Энэ нь өөрт ганц тэмээний эрэл, ганц хурууны өвчнөөс ярвигтай байжээ... 3арц нарын байранд гарсан янаг амрагийн явдлыг үлэмж ширүүн, хэрцгий тасалдаг (эмэгтэйг нь гэртээ ам бүл олонтой, алс нутгийн бэлэвсэн эрд өгч, эрэгтэйг нь малчин болгон буулгах буюу цэрэгт явуулдаг) байсан бүлгээ. Гэвч өнгөрснөө ярихдаа энэ талаар үл дурсана. (боловсон хүмүүс өнгөрсөн үеийн буруу явдлаа санах нь барагтай байдаг) гэтэл «янаг амрагийн явдлыг» ажиглан тагнаж байсан байдал нь сэтгэлд нь тов тодхон санагдана. Ер нь л ойлгомжтой биз! Энэ явдлыг тэр цагт ухаан алдан сонирхож байсан нь одоо ч унтраагүй бөгөөд түүнээсээ шог сонин явдал гаргаж, голоосоо хөөцөлдөх хүсэлтэй байх ч магадгүй юм. 

	— Би эдэнтэй их лай эдэлсэн дээ! хэмээн дурдаад Арина Петровна: зарим нь нүдэнд ил байхад л молигодох гээд байдаг юм! Тэгэхгүй ээ, намайг тийм амархан молигодохгүй шүү! Би олон бууны дуу дуулсан чоно шүү! хэмээн, ямар нэгэн хүнийг занах байдлаар зоримог хэлэв. 

	Бүр сүүлд нь өөрөө цээрлүүлж байсан бус, харин өөрөө нуун даралцаж байсан нууцаар жирэмсэн болж байсан эмэгтэйчүүдийн талаар ярилаа. 

	Жишээ нь: далан настай Петр Иванович гуай бас нэг «янагтай» байсан бөгөөд тэр нь гэнэт жирэмсэн болсныг өвгөнөөс нь нуух нууцгай бодлого явуулж байжээ. Гэтэл, гай дайрч, яг тэр үед нь Арина Петровна Петр Петрович гэгчтэй хэрэлдчихсэн бөгөөд энэ нь тэр «эзэгтэйн» жирэмсэн болсныг ажиглаж байгаад өвгөнд ховлох нууцгай бодлого агуулж байсан ажгуу. 

	— Чи юу гэж бодож байна! Бараг өвгөний нь улаан нүүрэн дээр бид тэр явдлаа гүйцэтгэсэн байсан юм! Өвгөний нь унтлагынхаа өрөөнд унтаж байхад бид зэргэлдээ өрөөнд нь ажиллаж байсан юм. Шивнээд л, гэтээд л! Би орилох байх гэж өөрийнхөө гараар амыг нь барьж байсан юм, бас дотуур хувцсыг нь зайлууллаа. Хөөрхөн ч хүү юм сан! Түүний нь би ёс бусаар төрсөн ба өнчин хүүхэд тэжээх газар аваачаад өгчихсөн юм! Тэгээд ах тэр явдлыг долоо хоногийн дараа мэдээд дүү минь чи бас хэцүү хүнээ гэж дуу алдаж бил ээ. 

	Бас эгч Варвара Михайловнад нууцаар жирэмсэн болох явдал тохиолдож байжээ. Нөхрийгөө Туркийн дайнд явсан хойгуур хүүхэд олоод, аргаа барахдаа Мөргөнд хүрч ирээд, авраарай намайг! гэж гуйж ч байлаа. 

	— Бид хоёр тэр үед эв муутайхан байсан боловч би үг ч дуугараагүй бөгөөд түүнийг өрөвдөж, аргадаж, тайвшруулаад, хүүхдийг нь авч өгсөн юм. Ханилсан нөхөр нь тэр явдлыг мэдээгүй байсаар нас, барсан юм шүү! 

	Арина Петровна ийнхүү ярих бөгөөд үнэнийг хэлэхэд, нөгөө хоёр нь түүний яриаг гойд анхааралтай сонсоно. Евпракс ямар нэгэн гайхамшигт үлгэрийн шидэт явдал нүдэнд нь илхэн харагдаж байгаа мэтээр сонирхон, ганц ч үг гээлгүйгээр бишрэн чагнана. Энэ ярианы ихэнх явдалд гар бие оролцож явсныхаа хувьд Улита уруулаараа тамшин сууна. 

	Улита бас л, сэтгэл сэргээн амрав. Тэр түгшүүртэй амьдарч явсан ажээ. Хар багаасаа боол хүний шударга байдлаар амьдрахыг хичээж, эзэд ноёдод сайн гэгдэж, хамт байдаг нөхдөө удирдаж ажиллуулахыг өдрийн бодол шөнийн зүүд болгож байсан боловч бүтэмж муутайхан өнгөрчээ. Нэг хэсэг овоо сэхэж ирснээ л дахин доошилсоор яваад одоо хүрсэн ажгуу. Баян эзний шилдэг зарцын бүх чанарыг биедээ агуулсан учраас: ёжтой, хорон үгтэй, хаашаа ч шарвахад хэзээд бэлхэн боловч зэгсэн аальгүйн харгаагаар ёж нь эрсэндээ хүрдэггүй байжээ. Дээр үед Арина Петровна, зарц нарын байранд нууцгай шинжилгээ хийх буюу ер нь ямар нэгэн сэжигтэй явдлыг нэг тийш болгох хэрэгцээ тохиолдоход түүнийг дуртайяа ашигладаг байсан боловч зүтгэлийг нь үнэлж, тушаалыг нь дэвшүүлж байсан удаагүй болой. Үүний уршгаар Улита гомдоллож гашуун үг хэлдэг байжээ. Гэвч Улита түргэн зантай тул доош нь дарж л байвал шарваганан гүйж ирээд намалзан зарагдах нь хялбар болох нь илэрхий учраас түүний гомдлыг анхаардаггүй байсан юм. Ингэж туйлбаргүй авирладгаараа Улита дээш гарч амжилгүй явсаар байгаад хамжлагат ёс устаж, шударга боолын хэрэгцээ дуусахыг үзсэн бүлгээ. 

	Сүрхий найдлага нь биелэхгүй өнгөрөх явдал залуу насанд нь тохиолджээ. Профир Мөргөндөө нэг ирэхдээ Улитатай эр эмийн холбоотой болсон бөгөөд түүгээр ч үл барам, хүүхэдтэй болсон мэтээр Мөргөн даяар хэлэгдэж, Арина Петровнад удаан хугацаагаар занагдсан ажгуу. Урвагч төрсөн гэртээ түүнээс хойш ахин дахин ирж байхдаа тэр холбоогоо хэвээр байлгаж байсан эсэх нь тодорхой бус юм. Харин Профир Мөргөндөө бүрмөсөн суухаар завдах үед Улитагийн мөрөөдөл хамгийн гомдолтой байдлаар нуржээ. Урвагчийн ирмэгц, Арина Петровнагийн солиотой болтлоо донгосож байсан өчнөөн төчнөөн хов живийг түүнд сонсгов. Гэвч «Эзэн» тэр зүйлийг анзааргагүйхэн сонссон бөгөөд Улитагийн урьдын «тусыг» мартсан янзтай хүйтэн харцаар харав. Мэхлэгдэж, гомдсон Улитаг Царстад гүйж очиход Профирыгоо үзэн ядах болсон Павел түүнийг дуртайяа хүлээн авснаар барахгүй, эд хөрөнгөний мэдэлтэн болгочихжээ. Улита, сохорсон биш завшив гэгч болжээ. Павел дээд өрөөндөө бага багаар балган суух бөгөөд Улита өглөөнөөс аваад орой болтол зоорь; агуулах хэсэж, түлхүүр хангинуулан гүйж, хэл ам хийж бүр сүүлдээ Арина Петровнатай түнжин хагарч балран алджээ. 

	Гэвч Улита, хувьдаа ногдсон сайн байрыг чимээгүй ашиглахын тулд элдвээр урваж шарвах явдалд дэндүү дуртай байсан юм. Тэр үед Павел эргэлт, буцалтгүйгээр архичин болох, ёр бүрмөсөн орлоо гэж бодож бардан болохоор балгаж байсан цаг бил ээ. Ажил хэрэг ийм болж байгаа учраас Улита чухал хэрэгцээтэй хүн боллоо гэдгийг ойлгоод Урвагч түүнийг дахин даллажээ. Тэгээд Улитад Павелаас алхам ч холдохгүй, үг ч зөрөхгүй, Профирыг үзэн ядахад нь ч дургүйцэхгүй байх бөгөөд улмаар Арина Петровнагийн оролцоог бүх аргаар устгах тушаал өгсөн ажгуу. Энэ бол Урвагч санаатайгаар шийдвэрлэсэн бус, харин жирийн байдлаар үйлддэг болсон садны хорлолын нэг нь болой. Даалгаврыг нь Улита яг биелүүлсэн гэвэл илүү үг болох биз. Павел, дүүгээ улам үзэн ядаж байсан бөгөөд үзэн ядах нь даамжрах тусмаа уух нь нэмэгдэж, «тушаалын» талаар Арина Петровнагийн өгч байгаа сануулгыг авах нь улам суларч байсан юм. Үхлээ хүлээсэн Павелын хэлэх, хөдлөх бүр нь Мөргөнд илэрхий байсан тул чухам хэдийд хэрхэн хүрч очих ба яаж ярилцахаа нэвт мэдэж байсан бүлгээ. Тэгээд тэр байдлаа ашиглан, бүх юм өөрийн нь эрхэнд өөрөө орж ирэх үеэр Царстад тавьж очсон нь тэр биз. 

	Үүний нь шанд Улитад Профир нэг дээлийн ноосон даавуу өгсөн бөгөөд эр эмийн талаар юу ч дурсаагүй болой. Улита бас л шалдаа бууж, энэ яваа насанд өөрийг нь, өөд татах хүн байхгүй нь тэр удаад илэрхий болох шиг санагдлаа. 

	«Ахынхаа дэргэд байж нас баруулсанд» нь онц талархал үзүүлж байгаа нэрийдлээр Урвагч, хамжлагат ёс устахад энд үлдсэн гавьяат зарц нарын байгаа байранд, Улитад нэг булан гаргаж өгсөн юм. Тэнд Улита бүрмөсөн номгорсон бөгөөд Профирыг Евпракстай учиртай болоход өчүүхэн дургүйцээгүйгээр барахгүй харин «эзний эзэгтэйд» хамгаас түрүүнд гүйж очин сөгдөж, мөрөн дээр нь үнссэн бил ээ. 

	Өөрийгөө мартагдаж хаягдсан хүн гэж бодож суух зууртаа Улита Евпраксын жирэмсэн болсон нь Улитад гэнэт бас нэг сайхан завшаан мэт санагдав. Зарц нарын байранд нэг «сайн хүн» бий гэж намайг дууджээ. Эзэн өөрөө дуудуулаагүй нь үнэнтэй боловч дуудахад нь татгалзаагүй болохоороо л гүйцэх нь тэр гэж бодно. Улита эзний гэрт орсныгоо Евпраксын гараас халуун тогоог булаан авч, Профирын сууж байгаа хоолны өрөөнд золбоолог хөдөлгөөнөөр оруулахад «эзэн» үг дуугаралгүй инээмсэглэсэн бөгөөд дараа нь, мөн тэр халуун тогоог өргөж явахдаа гудамд түүнтэй тулгараад: — Зайлаарай эзэн минь, түлчих нь! хэмээн алсаас хашхирч байгаа мэтээр бодно. 

	Гэр бүлийн зөвлөгөөнд Арина Петровнагийн дуудлагаар ирээд Улита анхандаа, бишүүрхээд, сууж өгөхгүй байлаа. Гэтэл Арина Петровна эелдэг байдлаар тунирхан өгүүлрүүн

	— Суу л даа, суу! Битгий маяглаад бай! хаан биднийг тэгш эрхтэй болгосон бололтой шүү! Тэгэхээр нь Улита суугаад: анхандаа яравгархан байснаа сүүлдээ яриа дэлгэлээ. 

	Улита бас л нэлээд зүйлийг дурсан санана. Үүний санаанд урьдын хамжлагын амьдрал дотроос ихээхэн зүйл идээ бээр мэтээр буглан хоцорчээ. Улита зарц хүүхнүүдийн эр эмийн явдлыг тандах сүрхий даалгаврыг биелүүлэхийнхээ зэрэгцээгээр Мөргөний байранд эмч домчийн үүрэг гүйцэтгэж байв. Энэ насандаа, тэр, маш олон удаа гич тавих, эм шахах, ялангуяа бургуй тавихыг бүр ч олон удаа хийсэн ажээ. Владимир Головлев, Арина Петровна тэдний хүүхдүүдэд цөмд нь бургуй л тавьж байсан учраас түүнийг санан дурсдаг ажгуу. Одоо тэрийгээ дурсан санахад тоо алдсан мэт бодогдоно... 

	Мөргөний байр нэг л нууцгай хөл хөгжөөнтэй байх боллоо. Арина Петровна «сайн хүүгийндээ» байн байн ирж, түүний хяналтын дор нэгэн юм бэлтгэж төхөөрөх ажил явагдах боловч юунд зориулагдаж байгаа нь үл мэдэгдэнэ. Оройн цайнаас хойш гурван эмэгтэй Евпраксын өрөөнд орж, чанамал жимс амталж, хөзөр тавьж шөнө орой болтол өнгөрсөн зүйлийг дурсан ярилцаж «эзэгтэйн царайг үе үе улайлгана. Үл ялих өчүүхэн зүйлээс шинэ шинэ яриа болон өснө. Евпраксыг чанамал бөөрөлзгөнө өгөхөд Арина Петровна Соня гэдэг охиныгоо гэдсэнд байхад бөөрөлзгөнө үнэрлэж чаддаггүй байснаа дурсан өгүүлрүүн:

	— Өрөөнд аваад орж ирэхийг нь анддаггүй байсан юм! Тэгэхээр нь уурлаад л: «Цааш нь! Наад мондийгоо гаргаж хая!» гээд л хашхирдаг сан! Тэгсэн атлаа дахин хэвтээ орж, идэх дур орсон юм! 

	Евпракс түрс авчраад өгөхөөр Арина Петровна бас л түрсний тухай явдлыг дурсан өгүүлрүүн;

	— Энэ түрснээс чинь болж бас над гай тохиолдож байсан юм. Эрд очоод нэг ч билүү, хоёр ч билүү сар болж байтал гэнэт, түрс идмээр санагдаад болж өгдөггүй шүү! Тэгэхээр нь зоорь руу сэм очоод л идэж гарлаа шүү! Яана гэх вэ, хүний ханилсан болохоороо Владимир Головлевтоо л: би дандаа түрс идээд байх уу? гэлээ. Тэр маань инээмсэглээд: «хонгор минь, чи жирэмсэн болоо биз дээ!» гэсэн юм. Тэгсэн чинь яг л есөн сар болоход мулгуу Степан гарсан юм даа! 

	Профир энэ үед Евпраксын жирэмсэн болсон явдалд урьдынхаа адилаар тодорхой бус байдлаар хандаж байсан бөгөөд энэ явдал өөрт нь чухам ямар холбогдолтой болох талаар ганц ч үг үл дуугарна. Энэ байдал нь эмэгтэйчүүдийг ил ажиллахаас нь ичээн саад нь болдог байсан нь гарцаагүй тул Урвагчтай бараг ярихаа больсон бөгөөд оройн цагаар Евпраксын өрөөнд гэрэлтэй байхыг хараад орж ирэхэд нь учир дүрсгүй хөөж:

	— Яв, яв, хүү минь! Чиний хэрэг дууссан учраас одоо эмэгтэй бидний хэрэг эхлээд байна! Одоо бидний ээлж болжээ! хэмээн Арина Петровна хөгжилтэй өгүүлнэ. 

	Хайрт эхийгээ өөртөө хөндий болж гэж Урвагч далимд нь зэмлээд дуугүй гарч одох боловч өөрийг нь зовоож яршиг болохгүй байгаа бөгөөд энэ хялбар бус хэрэгт Арина Петровна гар бие оролцож байгаад дотроо тааламжтай байна. Хэрэв Арина Петровна ингэж оролцоогүй бол өөрийн нь дургүйцэн үздэг энэ бүтэлгүй явдлыг нэг тийш болгохын тулд чухам ямар арга хэмжээ авах байсныг бүү мэд. Гэтэл одоо Арина Петровнагийн туршлагат байдал, Улитагийн шаламгай байдлын ачаар «аюул» цуурайталгүй өнгөрч хэрэг явдал бүрмөсөн нэг тийш болсны дараа тэр «аюулын» дүнг өөрөө олж мэдэж ч магадгүй хэмээн найдаж байлаа. 

	 

	* * *

	 

	Тэгэвч Профирын найдлага талаар хоцров. Анхандаа Петя нь гайд учраад, дараахан нь Арина Петровна нас барлаа. Ямар нэгэн арга саам хийх нөхцөлгүйгээр өөрийн биеэр оролцохоос өөр аргагүй боллоо. Арина Петровнагийн оролцоонд түшиглэж хоног сар хойшилсоор байгаад хэн бүхний нүдэнд илэрхий болсон тул Евпраксыг садан төрөл рүү нь илгээж болсонгүй. Улита шалмаг сүрхий хүүхэн боловч түүнийг итгэж байгаад эцэст нь шүүхээс салахгүй болчих байх гэхээс түүний оролцоонд найдаж бас болохгүй байв. Урвагч, энэ яваа насандаа, ганцаардмал байдлыг анх удаа үнэн голоосоо жигшин зэвүүцэж, орчин тойрны нь хүмүүс бол дур зоргоороо тоглож болох шагай биш гэдгийг анх удаагаа дулимагхан ойлгож, хайрт эхдээ гоморхон, аман дотроо өгүүлрүүн:

	— Амьд хэд хонохоо яав даа, бүх явдлыг ухаантай, аятайгаар өнгөрөөлцөөд өгөхөө яав даа, ээ бурхан минь! үхэл ирсэн хойно одоо яая гэх вэ? Хайран ч чавганц минь, гэвч бурхан л тэгж таалсан болохоороо нус нулимс, эмч домч, эм тан, садан бид цөмөөрөө элбээд ч бурхны тааллыг дийлэхээр биш дээ! Чавганц маань жаргаж үзсээн! Өөрөө насан туршдаа баян эзэгтэй байлаа. Үр хүүхдүүдээ баяд ноёд болгоод орхилоо! Болох нь тэр! 

	Тэгээд, ямар нэгэн төвөгтэй зүйлийг бодох дургүй учраас ердийнхөө байдлаар тэр дорхноо арай хялбар бодолд шилжин, түүнийхээ талаар эх адаггүй дэмий донгосно. 

	— Ямар шүү үхлээр нас барав даа, ёстой буянтны үхлээр мөнх бусыг үзүүллээ дээ! Ийнхүү өөртөө худал хэлж байх боловч үнэн худал хоёрын заагийг үл ойлгох бөгөөд санаа нь ч зовохгүй, дажгүй... чалчина! Тэгснээ: — Ганцхан урт амьсгаа аваад л өнгөрсөн шүү! Аяа, ээж минь, ээж минь! инээмсэглэх төдий болж, нүүр нь ягаарсхийсэн шүү... Сайн ерөөл тавих гэж байгаа байдлаар алгаа хавсарч, нүдээ аниад л... талийсан шүү! хэмээнэ. 

	Иймэрхүү харамслын үг ид ярьж байгаа үедээ дахин гэнэт хувирч: бас энэ бузар юм... пөөх! пөөх! пөөх! Ээж жаахан байзнахаа яав аа! Нэг сар юм уу, сар арай хүрэхгүй хугацаа үлдэж байхад талийчихдаг байна шүү! хэмээнэ. 

	Хайрт эхийнхээ асуултад хариулдаг шигээ Улитагийн асуултад; «Би мэдэхгүй! би юу ч мэдэхгүй» гэж хариулахыг нэг хэсэг оролдлоо. Гэтэл Улита эсэргүүцэх чадал бүхий бөгөөд хатуу зантай эмэгтэй тул тиймэрхүү аргаар хариулах нь төдий л амаргүй байв. 

	— Би мэдэх ёстой юм уу! Би үүсгэсэн хэрэг юм уу! хэмээх үгээр түүний оролдлогыг Улита юуны өмнө мохоосон учраас эр эмийн журам алдагдсан явдлыг хөндлөнгөөс харж байгаа хүний дүр үзүүлэх гэсэн бодол нь ямар ч бүтэмжтэй үр дүн үзүүлэхгүй болох нь илэрхий болсныг ойлгосон бөгөөд тэр найдвар нь бүрмөсөн тасрав. 

	Гай зовлон улам ойртсоор бөгөөд зайлшгүй тохиолдох тэр гай зовлонгийн сэжүүр бараг цухалзаж байлаа! Энэ тухай бодол Урвагчийг цаг мөч тоолон шаналгах тул дэмий юм бодох ч зав өгөхгүй нь юунаас ч хэцүү байв. Энэ тухай бодлыг дүйвүүлэн багасгаж дэмий яриагаар булахыг элдэвчлэн оролдовч бүтэмж муутайхан байв. Тэнгэр бурхны зохиосон жам ёсоор дүйвүүлэхийг оролдож, ердийнхөө заншлаар, энэ сэдвийг задлан бодож, орчлон хорвоогийн болон ном сударт гардаг олон олон явдал учрыг хий дэмий зүйрлэн бодовч тэр дорхноо оосор нь алдуурч ёроолгүй нүх рүү живэх мэт болон дараа дараагаараа замхран арилсаар: чааваас гэдэг ганц үг сэтгэлд нь сэрхийн орно. Энэ үг бол «эр эмийн журам алдах» хэмээсэн үг бөгөөд Урвагчийн нуун нэрэлхэж байгаа явдлыг гэрчилсэн үг бүлгээ. 

	Мартаж дүйвүүлэхийг хар чадлаараа оролдсон боловч бүх зовлон өөрийн нь толгой дээр ирсэн нь, сүүл сүүлдээ тодорхой болсон тул гуньж гутахад хүрлээ. Юу ч бодолгүйгээр, зөвхөн сэтгэлийн зовлон далдуур эдлэн, өрөөн дотроо ийш тийшээ алхлах болов. 

	Энэ байдал нь түүний дэмий байдлыг энэ яваа насанд нь анх удаа хааж чадсан бүлгээ. Хий дэмий бодол нь хаашаа ч алхахаа больж, түүний зэрэгцээгээр элдэв янзын арга чарга бодогдоно. Володя, Петя нарын үхэл, Арина Петровнагийн нас барсан явдал ч түүний дэмий бодлыг хязгаарлаж чадаагүй ажээ. Энэ бүгд нь хэнд ч тохиолдож болох ердийн явдал бөгөөд яаж ч гуйвуулж болох нөхцөлтэй зүйл ажгуу. Дурсгалын хурал хуруулах, дөч хоногийн цээр үйлдэх, дурсгалын зоог хүртэх зэргээр, жамыг баримтлан бүх, явдлыг өнгөрөөснөөрөө хүмүүсийн нүдэнд ба өөрийн нь бодолд биеэ цагаатгах нөхцөлтэй зүйл бүлгээ. Гэтэл эр эмийн журам алдана... гэдэг маань юу бил ээ? Энэ маань амьдралын нууцыг дурдаж, амьдралын худалчийг илрүүлж байгаа хэрэг юм! Хэдийгээр үүнээс өмнө муу хэлэгдэж, «хувалз» гэдэг хоч авч явсан ч гэсэн хууль ёсны баримт болох зүйл бага байсан тул хилс байна! гэж өчих үндэстэй байжээ. Гэтэл одоо эр эмийн журам алдсан... явдал гарлаа! Энэ явдал нь хэн бүхэнд илэрхий бөгөөд эргэлзээгүй юм. (ядаж, Арина Петровнагийн үгэнд орж ямар ч арга хэмжээ авч чадаагүй, худал үг зохиогоогүй). Бас тэгээд «мацаг» өдөр таарсан болохоороо... бүр ч пөөх! пөөх! ажээ. 

	Ийнхүү сэтгэлдээ дурдаж байсан зүйл нь учир утга нь олдохооргүй ээдрээтэй боловч, хүнлэг сэтгэл төрж байгаатай төсөөтэй ямар нэгэн байдал анхаарагдана. Гэвч цаашдаа энэ замаар явах уу, эсвэл хоосон бодлоороо шалтгаан хийж, хуучин нь хөдлөөд, сурсан заншлаараа улаан мэлзэх шинэ нэгэн бааш олох уу? гэдэг асуулт гарч ирлээ. 

	Ийм янзаар Урвагчийн хий мангуурч байх зуурт Евпраксын сэтгэл санаанд нь огт ороогүй эргэлт төрж эхлэв. Бодвол, нярайлахыг хүлээх явдал нь хүлж байсан санаа бодлыг нь тайлснаас тэр биз. Евпракс одоо хүртэл юм бүрд хайхрамжгүй бөгөөд албын хүчээр сайнаар харьцвал зохих «эзэн» гэж үздэг байв. Гэтэл одоо «өөрөө биеэ даасан» бөгөөд хэн хүний эрхшээлд байлгаж боломгүй хэрэг явдал өөрт нь бийг анх удаагаа ойлгох янзтай боллоо. Үүний нөлөөгөөр, ямагт мохоо, мулгуу мэт харагддаг нүүр царай нь ч ямар нэгэн хөдөлгөөнтэй болж, өнгө орох шиг болов. 

	Арина Петровнагийн нас барсан явдал Евпраксын ухамсар хагас амьдралд бодол суух нөлөө үзүүлсэн анхны алхам болсон юм. Евпраксын амаржих гэж байгааг эмгэн эзэгтэй маш өвөрмөц үздэг байсан боловч юутай ч гэсэн сайн талаар гар бие оролцохын илрэл байснаас биш Урвагчийн зүгээс тохиолдож байгаа бүтэлгүй муухай тал ганц ч үгүй байсан болой. Учир иймд өөрийн нь өмнөөс айсуй яваа ямар нэгэн аюулыг тандаад, түүнээс хаацайлах бодол Арина Петровнад байсныг Евпракс ойлгож эхлэв. Тэр аюулыг Евпракс зөвхөн ухамсраараа ойлгосон бус, харин аяндаа зовуурилах янзаар бие сэтгэлээ тамлаж байгаа учраас улам ч бэрхтэй байлаа. Уг аюул хаанаас ямар янзтай гарч ирэхийг шууд зааж хэлэхүйц ухаангүй байсан юм. Тэгэвч Урвагчийн барааг хархаараа голоо тасартал айдас нь хүрэх солиотой болчихсон бил ээ. Тийм ээ, тэр аюул тэндээс (Урвагчаас) ирнэ, өөрийн нь биеийг эд мөнгө мэтээр хөлслөн авсан бөгөөд гай учралаар хүүхдийн нь толгойг мэдэх эцэг болчихсон тэр хөндий хүүрээс (Урвагчаас) аюул ирнэ гэдэг бодол Евпраксын сэтгэлийн гүнд төрж байв. Ингэж бодсоноос болж түүнд төрж байгаа сэрэл нь үзэн ядах лугаа төсөөтэйгөөр барахгүй, хэрэв Арина Петровна сайн санааныхаа дэмий яриагаар (энэ тухай бодох зав өгөхгүй) саатуулж байгаагүй сэн бол жинхэнэ үзэн ядах байдалд орох байсан юм. 

	Харин Арина Петровна анханд нь Шатаанд оччихоод, сүүлд нь нас барчихсан юм. Евпраксын сэтгэл хачин болчихлоо. Мөргөний төвийн нам гүм байдалд тэрлэгийнхээ хормойг шууж бариад гудмаар сэлүүцэж үүдэнд зогсож, үг чагнадаг Урвагчийн хормойны шүржигнэх чимээнээс өөр анир сонсогдохоо больсон юм. Хааяа хашаан дотроос зарц нарын нэг нь цэвэрлэгч хүүхнүүдийн байр луу гүйж ирээд хаалгыг нь савах нь сонсогдоод дахин нам гүм болно. Мухар сүсэгт улам итгэн айдас хүрэм гунигаар дүүрсэн, үхэнгэ янзын нам гүм байдал ноёрхоно. Дан биетэй байхдаа аж ахуйн ажилтай хөөцөлдсөөр байгаад орой болоход эцэж ядраад унжийж явахаас өөр замгүй байсан учраас одоо жирэмсэн биетэй зүгээр суугаа болохоор тэр нам гүм байдал сайтар ойлгогдоно. Заримдаа Профирт эрхлэхийг оролдоно. Гэтэл тэр нь дандаа тархидангуй, хажиг авирлах тул бүсгүйн урам хугарна. Ийм болохоор гайхшаа баран, гараа хугас барин суухаас өөр аргагүй байв. 

	Арина Петровнагийн нас барснаас Улитагийн уяа урт болсон учраас Мөргөний байранд шинэ маягийн хов жив нэмэгдсэн бөгөөд тэр нь Урвагчийн сэтгэлийг зугаацуулах гол явдал болсон тул гайхшаа барах шалтгаан улам ихэссээр байлаа. 

	Профир өөрөөс нь эмээх бөгөөд дэмий үг ярьж, дэмий юм бодохоос өөр юмгүй тэр амьтан эмээхийнхээ зэрэгцээгээр үзэн ядаж байгааг нь Улита ойлгосон юм. Түүнээс гадна, Профир наалдаж таалах байтугай, жирийн байдлаар өрөвдөж ч чаддаггүй бөгөөд Евпраксыг гарын дор байдлаар нь далимдуулан, гэр зуурын ажилд ашиглаж байгааг нь бүр ч сайн мэдэх бүлгээ. Эдгээр илэрхий байдлыг нь сайн мэдэх учраас ба өөрийг нь үзэн яддагийг нь хариуд айсуй яваа «гай зовлонг нь» цаг үргэлжид дурсан цаашлуулдаг байлаа. 

	Төдхөн Евпракс өдий төдий хов живд хутгалдаж орхилоо. Улита үүнийг эзэнд «итгэж байсан нь» мэдээжийн хэрэг. Заримдаа хоол хүнсний зүйлийг гамгүй зарцуулж байгаа тухай гомдол айлтгаж:

	— Юу болж байна, эзэн минь, яасан хамаагүй үрэх юм бэ! сая би давсалсан мах авах гээд зоорь руу ороод ирлээ. Өөр торх ханзлаагүй байх гэж бодсон чинь харин ханзлах байтугай дуусаж байна, ёроолд нь хоёр гуравхан бөндгөр мах үлдсэн байна! хэмээнэ. 

	— Нээрэн үү? хэмээн Урвагч өөдөөс нь ширтэнэ. 

	— Нүдээрээ хараагүй сэн бол ч үнэмшихгүй л байх! Яачихдаг юм бол, хачин юм даа ер! Шар тос, будаа, өргөст хэмх ч мөн л тийм байна! Айл айлаас илүү зарцуулж байгаа юм биш үү? 

	— Нээрэн үү? хэмээн Профир гол нь харлан лавлана. 

	Заримдаа эзний цагаан хэрэгслийг муу угааж байгаа тухай илтгэн:

	— Эзэн минь та Евпраксыг жаахан баримаар юм. Бага хүн болохоороо аргагүй л биз, тэглээ ч гэсэн, ядаж юм угаах даа... баахан цагаан хэрэгсэл, цагаан даавуунд, хулдаасанд гаргачихсан байна, гэтэл энэ маань нимгэн нарийн зүйл шүү дээ хэмээнэ. 

	Профир хариуд нь хялсхийн хараад, доожоогүй байдлаар өөдөөс нь харна. 

	Улита аргатай янзын дуугаар яриагаа үргэлжлүүлэн:

	— Гэдэс дэх хүүхдэдээ юм бэлдэж байгаа нь мэдээжийн хэрэг! Юу ч болж магадгүй гэж бодож байгаа биз дээ! Ер нь тэгээд энэний хүүхэд зотон даавуун дээр унтсан ч болох юм биш үү, эднийхэнд өөр юу байсан юм гэнэ. 

	Бас заримдаа зүгээр л Урвагчийг цаашлуулан:

	— Эзэн минь би танаас нэг юм асуухыг хүсэж байна. Та энэ хүүхдийг яана гэж бодож байна? Өөрийнхөө хүү гэж нэрлэх гэж бодож байна уу? эсвэл бусдын адилаар асрах газар яах гэж байна уу? ... гэж асуув. 

	Гэтэл энэ асуулт эхлэнгүүт Профир хачин муухай харсан тул Улита дуугүй болов. 

	Тал бүрээс буцалж байгаа үзэн ядах байдал дунд уйлан бархиран, хумсын чинээ «бурхны боол» гэрэлт ертөнцөд золгох цаг улам ойртсоор бөгөөд Мөргөний байранд ямар нэгэн байдлаар ноёрхож байгаа зан суртахууны үймээнийг шийдвэрлэх ёстойн зэрэгцээгээр хорвоод оршиж байгаа «бурхны боолын» тоо нэгээр нэмэгдэх гэж байлаа. 

	Оройн долоон цаг бил ээ. Профир үдийн хоолны дараа нойр авч амжаад, цаас эрээчин тоо бодож, тасалгаандаа сууна. Энэ удаад: Хэрэв өөрийг нь төрөхөд өвөг эцэг Петр Иванычийн бэлэглэсэн зуун янчааныг Арина Петровна өөртөө данслалгүйгээр нялх Профирын нэр дээр бэл барих газарт хадгалуулчихсан бол одоо би хэдэн янчаантай байх бил ээ? гэдэг асуулттай орооцолдож байлаа. Гэтэл төдий их биш тоо гарлаа. Уртаашаа л наймхан зуун янчааны дэвсгэр байх сан ажээ. Урвагч ийн дэмий юм бодруун:

	— Бага ч гэсэн, яах вэ, юу ч гэсэн гачигдалт өдөр тохиолдоход, жаал жуул юм бий гэдгээ мэдэж байх нь сайхан юм. Хэрэгцээ тохиолдохоор нь шүүрээд авна шүү дээ. Хүнээс гуйж, хүнд царай алдалгүй, яс махны минь тасархай болох өвөг эцгийн минь өгсөн юм гэж бодоод л өөрийн юм шиг авах л байж дээ! Аяа, ээж минь! ээж минь! хайрт минь та; яахаа тийм шунахай байсан юм дээ. 

	Ээ халаг! Профир, тун саяхан дэмий бодлыг нь хаагдуулж байсан сэтгэлийн зовлонгоос салж амарсан ажгуу. Арина Петровна гэнэт нас барснаас ба Евпраксын жирэмсэн болсноос болж учирсан зовлонгоос шалтгаалагдсан сэтгэл санааны нь өвөрмөц уярал бага багаар сарнив. Урвагч дэмий бодолдоо автагдан, хуучнаа сэргээсэн тул, яв явсаар «гай зовлонгийн» тухай сэтгэгдлээ, албын хүчээр, дэмий яриагаараа булан замхруулж дөнгөлөө. Харин санаатайгаар ямар нэгэн шийдвэр төрсөн гэж хэлж болохгүй, тэгэвч амны уншлага болсон: «Би юу ч мэдэхгүй! Би л тэг гэж огт хэлэхгүй, би ер зөвшөөрөхгүй» гэдэг томьёолол санаанд нь гэнэт орсон бөгөөд бэрхшээлтэй бодол тохиолдоход энэ томьёоллыг хэрэглэдэг дадлагатай учраас түр зуурт зовуурилуулсан сэтгэлийн нь зовлон дорхноо ариллаа. Одоо үед Профир хүүхэд төрөх явдлыг өөртөө падгүй мэтээр үзэх болсон учраас ажиггүй царайтай байхыг хичээж байна. Евпраксыг үл тоомсорлох байтугай нэрийг нь хэлэхээ больсон тул түүний талаар хаа ганц үг асуухдаа: «Цаадах чинь өвчтэй л байгаа юу?» гэдэг болсон юм. Нэг үгээр хэлэхэд Профир даан ч хатуу сэтгэлтэй байх учраас хамжлагат амьдралаар сургууль хийж, хатуу бүхнийг амсаж үзсэн Улита ч гэсэн тэрхүү яахаас ч буцахаа больсон шийдсэн этгээдтэй тэмцэлдэж огт болохгүй гэдгийг ойлголоо. 

	Мөргөний байр хав харанхуй байв. Зөвхөн эзний тасалгаа, Евпраксын байгаа тэртээ хажуугийн өрөө хоёрт л гэрэл сүүмэлзэнэ. Урвагчийн байгаа талд анир чимээгүй бөгөөд сампингийн эрх татах, цаасан дээр харандаагаар тоо зурж шур шур хийхээс өөр чимээ үл гарна. Тэгтэл тэр нам гүмийн дундаас, тээ тэнд ёолон янцаглах дуу гарах нь эзний тасалгаанд тодхон сонсогдов. Урвагч цочлоо, тэр дороо уруул ам нь шазваганаж барьсан харандаа нь салганахад:

	— Зуун хорин нэгэн янчаан дээр арван хоёр янчаан арван мөнгө нэмнэ... хэмээн Профир хүн ёолохын улмаас тохиолдож байгаа сэтгэлийнхээ эвгүйдлийг дүйвүүлэхийг чармайн шивнэв. 

	Гэтэл ёолох нь олширсоор байгаад бүр сүүлдээ улам давхцуу боллоо. Ажил хийхийн аргагүй болоход нь Урвагч бичгийнхээ ширээнээс босов. Анхандаа ёолохыг нь сонсохгүйг хичээж, тасалгаа дотроо нааш цааш явлаа. Гэвч дэмий амьтан болохоор саваагүй нь хөдөлж эхлэв. Тасалгааныхаа хаалгыг аяархан нээж, зэргэлдээ байгаа харанхуй өрөө рүү шагайж, гэтэх байдлаар чагнан зогслоо. 

	Элээ гэж! «зовлон тонилгогч» бурхныхаа өмнө зул барихаа мартчихаа шив!» гэж санаа орлоо. 

	Тэгтэл гудмаар яаруу сандруу байдлаар хүн явах чимээ сонсогдов. Профир болгоомжтойгоор хаалгаа нээн тасалгаа руугаа бушуухан орж, бурхан тийшээ гэтэн очив. Хоромхон зуурт «бүх дэглэмдээ орсон» тул хаалга нээгдэж Улитагийн орж ирэхэд, алгаа хавсран мөргөж байгаа янзтай зогсож байлаа. 

	— Евпракс маань муудаад байна! хэмээн Улита түүний мөргөлийн журмыг зөрчихөөс айхгүй өгүүлэв. 

	Гэтэл Профир өөдөөс нь ч харалгүйгээр улам түргэнээр аман дотроо ном шивгэнээд, төвөг болон тойроод байгаа ялаа үргээх мэтээр гараа хий дохисноос өөр хариу өгсөнгүй. 

	— Гараа гозгонуулаад яах вэ! муу байна. Евпракс үхэж магадгүй нь гэж байна шүү! хэмээн Улита түс тас хэлэв. 

	Энэ удаад Улита өөд харсан боловч хачин тайван царайтай бөгөөд хүний амьдралд тохиолддог бүх явдлаас ангижиртлаа бурхандаа мөргөснөөс гадна гэр бүлийн нь дотор сэтгэл нь зовбол зохих явдал бийг ойлгохгүй байгаа мэт байв. 

	— Мөргөлийн үед хараах нүгэл боловч би хүн учраас уцаарлая: Намайг мөргөж байхад битгий үймүүлж байгаа ч гэж би та нарт хэд дахин хэлсэн бил ээ! За, тэгээд юу. болчхоод байна даа? хэмээн мөргөлийн ном уншдаг маягийнхаа дуугаар, сүсэгтний байдлаар толгой сэгсрэн асуув. 

	— Юу болох вэ дээ! Евпракс амаржиж чадахгүй тарчлаад байна! Та дүлий царайлчхаад хачин хүн юм... Ээ дээ, та ч ядаж тэр хүнээ үзэхгүй юү? 

	— Үзээд яах юм! Би эмч юм уу? Би зөвлөгөө өгч чадах уу? Би ер юу ч мэдэхгүй, та нарын явдлыг би огт мэдэхгүй! 

	Манайд нэг өвчтэй хүн бий л гэдгийг мэдэж байна. Харин ямар өвчтэй юм, яагаад өвдсөн юм гэдгийг би мэдье ч гэж хөөцөлдөөгүй бил ээ! Хэрэв тэр өвчтөн чинь муудаад байгаа бол лам залуул гэж л зөвлөгөө өгөх байна. Лам залахынхаа зэрэгцээгээр бурханд мөргөж, зул барьцгаа... дараа лам бид хоёр цай ууна! 

	Профир, ийм давчуу үед үгээ сүрхий эрс хэлсэндээ нэн бахархана. За, чадвал намайг мохоо л доо гэж хэлж байгаа мэтээр Улита руу итгэлтэй, зоримог харлаа. 

	Ийм байдалтай байхад нь Улита яах ч арга олсонгүй. 

	— Ормоор юм! Үзмээр юм! хэмээн тэр давтан дурдлаа. 

	— Орох хэрэггүй учраас би орохгүй ээ! Орох хэрэгтэй сэн бол чамаар заалгалгүй орж дөнгөнө. Хэрэгтэй сэн бол таван модны газраас ч арван модны газраас яваад л очно. Хөр цас, хүйтэн жавар дунд ч яваад л очно хэрэг л тохиолдвол очихгүй яах вэ! 

	Улита зүүдэлж, зүүдэндээ чөтгөртэй дайралдчихаад тэр дэмий чалчиж байх шиг санагдлаа. 

	— Лам залуулсан нь дээр биз. Тэр нь л ахална! Мөргөл ч хэрэгтэй, мөргөлийн сударт юу гэж дурдсан байдгийг чи мэдэх үү? Тэнд тусын тулд гэсэн байдаг юм! Тэгэхээрээ, чи миний хэлснээр ажилла! Ламд заллага явуулаад, бурханд мөргөцгөө... Би ч бас эндээ мөргөе. Та нар тэндээ бурхны өрөөнд мөргөцгөө, би эндээ (тасалгаандаа) бурхнаас ивээл гуйя... Цөмөөрөө л элбэе. Та нар тэндээ, би эндээ, тэгээд л болох нь тэр! 

	Ламд заллага илгээсэн боловч түүний ирэхээс өмнө Евпракс зовж тарчилсаар байгаад амаржчихлаа. Эмэгтэйчүүдийн байгаа өрөөний хаалга байн байн дуугарч, хөлийн чимээ гарч байгаагийн шинжээр уг хэрэг нэг тийш боллоо гэдгийг Урвагч таасан биз. Нээрэн л хэдэн минутын дараа гудамд яаруу алхах хөлийн чимээ сонстоод, төдхөн Улита цагаан даавуунд боодолтой нялх хүүхэд барьсаар эзний тасалгаанд хар хурдаараа гүйж ирэв.

	— Май даа! Царайг нь хар! хэмээн, хүүхдийг Профирын нүүрт ойртуулан, баяртай дуугаар айлтгав. 

	Урвагчийн ухаан агшин зуур балардаж, урагш тонгосхийн, нүднээс нь гал ноцох шиг болов. Эгшин зуур ингэснийхээ дараа боодолтой хүүхдээс нүүрээ буруулж, холдуул гэх янзаар хоёр гараараа дохиж:

	— Боль, боль! Би айдаг... Би дургүй! Зайл... зайл! хэмээн, хүний сэтгэлгүй чанараа нүүрэн дээрээ харуулан үглэв. 

	— Ядаж, хүү юү, хүүхэн үү? гэж асуу л даа хэмээн Улита цаашлууллаа. 

	— Боль, боль... хэрэггүй... над пад алга! Та бүхний л явдал шүү, би мэдэхгүй... Би юу ч мэдэхгүй, мэдэх ч хэрэг над алга... Надаас зайл, бурхан өршөө! Зайл! зайл! 

	— Бас л зүүд мэт... бас л чөтгөр мэт... санагдав. Улитад зэвүүцэл төрж өгүүлрүүн:

	— Би орон сандал дээр чинь хаячихна шүү... Яахаа өөрөө мэдээрэй хэмээн заналаа. 

	Гэвч Профир хүний занахыг ажирдаггүй хүн болой. Тийм учраас Улита занах үг хэлж байхад тэр, бурхан тийшээ эргэж гараа аажимхан сарвагануулж байв. Бодвол, «харсан, хараагүй хилэнцээс гэтэлгэн соёрх», «хэлсэн, үйлдсэний нүглийг арилгаж хайрла» хэмээн бүх нүглээ цагаатгуулахыг гуйж, өөрийгөө ховдог бус бөгөөд эр эмийн журам зөрчдөггүй, буянтан хүн гэдгийг батлан наманчлаа биз. Тийнхүү бурханд сүсэглэхдээ хамар нь сартганан байхыг Улита ажиглан зогсож байснаа нулимж орхиод гарч одлоо. 

	— Ингээд нэг Володяг аваад, нөгөө Володяг хайрласан байна! хэмээн хавь хамаагүй дэмий юм бодсоноо гэнэт ухаан орох мэт болж: «Пөөх! пөөх! пөөх!» гэж дотроо бодов. 

	Лам ирж, ном уншиж, сангаар ариуллаа. Ламын: «Ивээлт сахиус минь!» хэмээн унжруулан уншихыг нь сонсоод Урвагч ном унших дур нь хүрч ламыг дагалдан уншив. Улита дахин гүйж ирээд, үүдээр шагайн

	— Володя гэж нэр өглөө шүү гэв. 

	Үхэж үрэгдсэн Володяг дурсуулсан тун саяын нь солиоролтой энэ явдал хачин таарсан учир Урвагчийн сэтгэл уярлаа. 

	Бурханы ламаас хайрласан тэр нэрийг учиртайд бодоод, энэ удаад дургүйцэл дурдалгүйгээр өөртөө:

	Бурхан өршөө! Нэг Володяг аваад нөгөө Володяг хайрлажээ. Бурхан ийм л байгаа юм даа! Нэг газар алдаа хохирол учраад яаж олъё доо гэж бодож байхад бурхан нүдтэй болохоороо өөр газар бөөнөөр нь хайрлах юм. 

	Эцэс сүүлд нь цай бэлэн болсон бөгөөд лам хоолны өрөөнд хүлээж байгааг мэдэгдлээ. Профир ихэд номхон, уярангуй байв. Лам Александр үнэхээр Профирыг хүлээн хоолны өрөөнд сууж байлаа. Мөргөний лам Александр нь бодлоготой бөгөөд Урвагч лугаа язгууртны маягийн харьцаатай байхыг хичээдэг хүн бүлгээ. 

	Гэвч энэ эзний байранд долоо хоног тутам, ням гариг бүр хурал хурдгаас гадна сар бүрийн нэгний өдөр мөргөл болдог бөгөөд тэр бүгдээс жилд ганцхан зуун янчааны орлого ордгийг энэ лам сайн мэдэх ажээ. 

	Түүнээс гадна, сүмийн дэвсгэр газар Мөргөний нутгаас тусгаарлагдсан эсэх нь тодорхой бусын дээр ламын нугын хажуугаар гарч явахдаа: «Аяа, сайхан нуга даа!» гэж Урвагчид дурдаж байсан удаатай ажээ. Ийм учраас ламын язгууртны галбираар ярих нь «сүсэгтнийг далайлгах» агуулгатай бөгөөд Профиртой уулзахдаа өөрт нь аятай байдаг бус боловч баяртай тааламжтай царай гаргахыг хичээдэг байтал хойд насны тухай ярихад нь Профир түүний нь шууд сайшаахгүйгээр үгийг нь мушгин зөрж, язгууртан хүний давилуун бөгөөд өвөрмөц байдлаар ухаархдаг байв. 

	Урвагчийн орж ирэхэд, лам яаран талархаж гар барилцаад хувалзад гараа соруулчихаас айсан мэтээр гараа маш яаруу дугтран авлаа. Владимир гэдэг шинэ хүнтэй болсонд нь шавьдаа баяр хүргэхийг завдсан боловч Урвагч ямар янзаар хүлээж авахыг нь мэдэхгүй учраас болгоомжлон:

	Гадаа манантай байна. Ардын зөнгөөр үзвэл урь унахын тэмдэг гэдэг байх аа. 

	Хүйтэрч болно доо. Биднийг урь унаасай гэж горьдож байтал бурхан жавар хайрлачхаж ч мэднэ дээ! хэмээн Урвагч татгалзаж, өнөөдөр зарц Прохорын үйлчилж байгаа цайны ширээнд бараг хөгжилтэй гэж хэлмээр цовоо байдлаар суулаа. 

	— Хүн голдуу л, бүтэхгүй юмыг бүтээх гэж, хүрэхгүй юманд хүрэх гэж мөрөөддөг нь яах аргагүй үнэн шүү. Тэгээд, тэрнийхээ уршгаар тарчлах, залхах байдалд ордог юм даа. 

	— Тэгэхээрээ л, таах, зөгнөхөөс холхон явж юу олдсоноо сэтгэл амар хүртэж байх нь зөв л дөө. Бурхан урь хайрлавал урьд нь, жавар хайрлавал жаварт нь шүтэж байвал таарна. Зуухаа сайн галлачхаад л, хээр гадаа гарвал дулаан хувцас өмсчхөөд л байвал бид даарахгүй биз! 

	— Зөв дөө! 

	— Олонх хүмүүс ойр тойрондоо л эргэлдээд байх дуртай байх юм. Тэдний дураар болохгүй шүү дээ, Би тийм хүмүүст дургүй. Би бусдын замыг ч мэдэхгүй, өөрийнхөө замыг ч мэдэхгүй. Хаа яаж явахаа тааж ярина гэдэг бол мэдэмхийрэл гэж би үздэг юм! 

	— Энэ ч зөв! 

	— Бид бол цөмөөрөө бадарчин юм, би өөрийгөө тэгж л боддог! Харин цайгаа ууж, аятай зөөлөн юм... идэх бол бидэнд ноогдсон хувь заяа биз! Үүний тулд бурхан бидэнд бие махбод ба бас бус зүйлийг заяасан биз... Үүнийг төр засагч хорихгүй тул дураараа ид, харин амаа л хавчиж яв! 

	— Бас л зөв! хэмээн хоолойгоо засаад баярласандаа болж хоосон аяганыхаа ёроолоор дийз дээр дэлсэв. 

	— Би ингэж боддог юм. Үл мэдэх зүйлийг туршуулахын тулд хүнд ухаан заяасан бус, хайр нүглийг тэвчүүлэхийн тулд заяасан байх. Жишээ нь, над нэг зүйлийн зовлон тохиолдох юм уу, эсвэл эргэлзэх явдал тохиолдвол ухаанаа зарах хэрэгтэй юм. Тэр л зөв биз! Ийм үед л ухаан тус болох нь үнэтэй биз. 

	— Сүсэг бас түүнээс илүү биз хэмээн лам залруулан өгүүлэв. 

	— Сүсэг ухаан хоёр бол тусгай зүйл юм. Сүсэг бол зорилгыг заана, харин ухаан бол зам олж өгнө. Ухаанд хөтлөгдөн нэг тийшээ очиж, тэндээ ээдэрч... төөрөлдөж байх боловч, нэг л ашигтай зам олдог юм. Жишээ нь, энэ янз бүрийн эм, эмийн ургамал зэргийг цөмийг нь ухаан үүсгэж, ухаан нээж байгаа юм. Харин ухаанаа сүсэг бишрэлтэй уялдуулж улмаар муу талыг бус, сайн талыг баримтлах хэрэгтэй юм. 

	— Үүнд ч буруу гэх юм огт алга! 

	— Багш аа, би нэг ном уншсан юм, тэр номд: Ухаан юугаа сүсгээр жолоодуулсныг буруушаах хэрэггүй, ер нь хүн зөв ухаантай байхгүй бол удаж түдэхгүй хилэнцэд автагдана гэж дурдсан байх юм. Тэгэхээрээ, хамгийн анхан могойн дүрстэй шулам хүн төрөлхтний оюун ухааныг хомстгосноос болж хүн төрөлхтөнд нүгэл хилэнц бий болсон байх гэж би бодох юм. 

	Лам үүнийг татгалзаагүй бөгөөд Урвагч чухам ямар зорилготой ингэж ярьж байгаа нь тодорхой бус тул магтан сайшаасангүй. 

	Хүмүүс зөвхөн бодол санааны нүгэлд унахаар барахгүй, харин гэмт явдал хийдэг юм, эд бүгд нь гагцхүү ухаан муугийн харгаа юм. Чин үнэнийг хэлэхэд, хүн ухаан муутай л бол баларч байгаа юм. Амттай юм идэж, хөгжилтэй сайн байж, аятай таатай аж төрөхийн шуналаас л болж байгаа юм. Ялангуяа эмэгтэй хүн!.. Ер нь шунал ихэдвэл шулам болно гэдэг л үнэн дээ! 

	Лам юу гэхийг хүлээх янзтай Урвагч дуугүй болов, Гэтэл Урвагчийн яриа ямар зорилготой явагдаж байгаа нь тодорхой бус тул лам хоолойгоо засаж, наана цаана бодолгүйгээр өгүүлрүүн:

	— Манай хашаанд баахан тахиа байдаг юм... Тэд нартай өдөр болохоор л бужигналдах юм, гүйлдээд л үймэлдээд л, орох газраа олж ядах юм... 

	— Ямарваа нэгэн адгуус араатан, жигүүртэн шувуудад ухаан заяагаагүйгээс л тэр дээ. Шувуу гэдэг маань юу бил ээ. Гуних зовох, ажиллах хөдөлмөрлөхийг мэдэхгүй нисэж л явдаг амьтан шүү дээ! Тун саяхан цонхоор харахад, хэдэн бор шувуу малын баас хошуугаараа төнхөж л байх юм. Хийдэг ажил нь л тэр байна шүү дээ! Гэтэл хүн бол тийм ажлыг чамлана л даа! 

	Тэгэвч зарим номд тэнгэрийн жигүүртнийг магтсан байдаг юм шүү! 

	— Тийм учир хаа ганц бий. Заримдаа ухаан хэрэглэхгүйгээр сүсгээр бүтэх зүйл байдаг учраас тийм үед шувууг дагах хэрэг гарна. Жишээ нь, бурханд мөргөх шүлэг зохиоход... 

	Профир дуугүй боллоо. Өөрөө чалчаа болох тул өнөө өдрийн нь явдал хэлийг нь загатнуулдаг байсан нь үнэнтэй бил ээ. Гэвч түүнийгээ эвтэйхэн ярьчихаж сураагүй л байсан биз. Сүүлд нь Профир ингэж хэлэв. 

	— Юманд шунадаггүй тул шувуунд ухааны хэрэг алга. Өөрөөр хэлбэл шуналаа ч гэсэн түүнтэй өрсөлдөх амьтангүй юм. Шувуунд шаардагдах юм бүр байгалийн бодит баялаг юм. Эзэгнэж хөөцөлдөх өмчит хөрөнгө ч алга, хууль ёсны гэр бүл ч алга, тэгэхлээрээ бэлэвсэрнэ гэдгийг ч үздэггүй юм. Бурхны өмнө ч, даргын өмнө ч тайлан тавих шаардлагагүй учраас азарган тахианаас өөр ахлагчгүй юм. 

	— Азарган тахиа гэдэг чинь л яг үнэн дээ! Азарган тахиа гэдэг маань шувууны хаан юм байх аа! 

	— Гэтэл бид бол бодит балаггүй учраас ухаан ихтэй байх ёстой байна. Өөрийгөө ч нүглээс хамгаалж, өөр бусдыг ч хөөдөхгүй явахыг бодох хэрэгтэй юм. Тийм биз дээ, багш аа? 

	— Энэ бол туйлын үнэн. Бурхны номд ч шуналтныг устга гэсэн байдаг юм. 

	— Үүнийг чухамхүү голоор нь хэлбэл: Шуналтыг устгахгүйгээр шунуулахгүй бай гэсэн үг л дээ. Бурханд сүсэглэж, уур хилэнгээ дарж байх ёстой юм! Жишээ нь би доройтсон биетэй хүн биш боловч эмэгтэй зарцтайгаа самбаганадаггүй хүн дээ! Зарц хэрэгтэй учраас эмэгтэй зарцтай байдаг юм! Эрэгтэй ч бий, эмэгтэй ч бий. Эмэгтэй зарц гэр зуурын ажилд их хэрэгтэй юм. Зоорь руу гүйлгэж, цай, аягалуулж, хоол хийлгэж л байдаг юм даа... Бурхан өршөөх болтугай! Эмэгтэй зарц өөрийнхөө дураар байдаг биз, би ч түүнд хамаарахгүйгээр өөрийнхөө л замаар явдаг... тийм шүү л байх юм даа!.. 

	Үүнийг ярихдаа Урвагч багшийнхаа нүд өөд, багш нь бас өөрийн нь нүд өөд харахыг хичээж байлаа. Гэвч хооронд нь лаа асаастай байсан тул өөд өөдөөсөө харсан боловч лааны дөлийг нэвт харж чадсангүй. 

	— Тэрчлэн би бас ингэж ч боддог юм; Хэрэв зарц эмэгтэйтэйгээ ойр харилцаатай болчихвол нөгөөх маань мэдэл ихтэй болчих нь лавтай. Тэгээд л маргаан, зөрөө хийж заваараад л нэг үг хэлж, хоёр үг сонсоод л эхэлнэ. Ийм учраас би тэдэнд ойртдоггүй юм. 

	Багш лам нь Урвагчийн царай өөд гөлөрсөөр байгаад нүд нь эрээлжлэв. Шашин номыг хамарсан язгууртны яриан дунд хувийнхаа яриаг шургуулахыг оролдоод байхаар нь багш лам толгой сэгсрэн:

	— чш... хэмээв. 

	— Хэрэв манай хөршийн хүмүүс шиг байх юм бол ч... жишээ нь, Анпетов шиг юм уу, Угробин шиг байх юм бол ч... нүгэлд унахад амархан байна. Угробин бол яаж ийгээд зургаан эмстэй бузар холбоотой бөгөөд тэд нь цөмөөрөө хашаанд нь суудаг юм... Би бол тэгэх дургүй шүү. Тэгээд, учирсан ханиа алдсанаас хойш бэлэвсэн байхыг бурхан таалсан юм байх гэж бодоод л явдаг хүн дээ. Хэрэв миний бэлэвсрэхийг бурхан таалсан юм бол би тэр ёсыг ариунаар сахих ёстой биз. Тийм үү, багш аа? 

	— Хэцүү л байна даа, ноён минь! 

	— Хэцүү гэдгийг өөрөө мэдэж байна, тэгэвч журмыг сахиад л байна. Хэцүү байна гэж хэлсэн хүнд би бурхны тааллыг биелүүлэхэд хэцүү тусмаа сайн! гэж хариулдаг юм: Хүн бүр зол заяатай байх ёстой биш учраас би зол муутайхан байж болох юм! Энэ насандаа зовбол хойд насандаа жаргана! Энэ насандаа «ажил хөдөлмөр» хийгээд л байгаа маань хойд насанд гавьяа болно! Би үнэн хэлж байна уу? 

	— Яах аргагүй зөв байна! 

	— Бас бүтээсэн гавьяаны тухай хэлье. Гавьяа янз бүр байдаг юм. Зарим нь их, зарим нь бага! Та юу гэж бодож байна! 

	— Тийм байж болно! Гавьяа их ч байна, бага ч байна! 

	— Тэгэхээрээ минийхээр болж байна. Хэрэв хүн: дэмий балай ярихгүй, сүсэгтэн болж зуйрахгүй, бусдыг муу хэлэхгүй, хүний мууг үзэхгүй, бусдын юмыг булаахгүй, нямбай төлөв явж... За, тэгээд шуналын нүглээс болгоомжилж чадвал сэтгэл амрын жаргал эдэлнэ. Ямар ч бузар булай явдалд холбогдохгүй биз! Тийм хүнийг муу хэлээд ч хорлож чадахгүй. Өөрсдийг нь нулимаад л өнгөрнө! 

	— Христосын шашны номлолд тэгж хилс муу хэлэгдэгсдийг голдуу өршөөнө гэж дурддаг юм! 

	— Тийм ээ, өршөөнө! Би ямагт ингэж боддог юм. Хэрэв хүн намайг муу хэлбэл би түүнийг өршөөж, өөрийн нь төлөө бурханд мөргөдөг шүү! Өөрийнхөө төлөө бурханд мөргүүлж байгаа учраас тэр хүнд ч сайн, мөргөл үйлдээд муу хэлсний нь мартчихдаг учраас над ч сайн! 

	Энэ ч туйлын зөв: Мөргөлөөс илүү юу байх вэ. Гуниг, хилэн, өвчин, юм бүхнийг мөргөл л тонилгож дийлнэ? 

	— За, бурхан өршөөх болтугай! Дэнлүүнд тавьсан зул мэтээр гэрэл нь зүг бүрдээ цацарч... байхуйцаар амьдралаа ариун байлгаж чадахаар явах хэрэгтэй юм... Тэгвэл муу хэлэх ч өө олдохоо болино! Та бид хоёр нэлээд сууж, ярьж хөөрлөө, энэ талаар хэн, юу гэж муу хэлэх вэ? Одоо очиж бурханд мөргөөд унтъя. Харин маргааш өглөө босно... тийм үү, багш аа? 

	Урвагч босож, яриа дууссаны тэмдэг, болгох янзаар сандлаа тар нир хийлгэн зайлуулав. Лам бас босож, адис өгөх маягаар гараа сарвайхад нь Урвагч, энэ удаад онцгой байдал бий мэтээр, гарыг нь шүүрэн авч, хоёр гараар атган байж;

	— Володя гэж нэр өгөө юү, багш аа? хэмээн Евпраксын өрөө рүү толгойгоо дохиж асуув. 

	— Тийм ээ, зэрэг хэргэмт хувилгаан ван Владимирын нэрээр нэрлэсээн, ноён минь. 

	— Бурхан өршөөх болтугай! Энэ хүүхэн үнэнч, хичээнгүй зарц юм, харин ухаанаар дульхан биз! Тийм дээрээсээ л эр эмийн журам алдсан... л даа! 

	Маргааш нь Профир арга ухаан заахыг гуйн бурхандаа мөргөж, тасалгаандаа өнжлөө. Нөгөөдөр өглөө нь, ердийнхөө байдлаар тэрлэг өмсөөгүй бөгөөд ямар нэгэн хэрэг явдал шийдвэрлэх гэхээрээ өмсдөг цамцаа өмсөж гоёчхоод цайндаа орж ирэв. Царай нь зэвхий атлаа тавиухан янзтай харагдана. Тэнүүхэн байдлаар инээмсэглэнэ нүдний нь харц энэрэнгүй санагдана. Бурханд мөргөж их зүдсэнээс хамрын нь үзүүр ялимгүй улайсан байлаа. Үг ярилгүйгээр гурван аяга цайгаа ууж, оочихынхоо хооронд уруул амаа хөдөлгөн, алгаа хавсран, бурхан өөд ширтэж байх тул «өчигдрийн турш мөргөсөн боловч» бурхнаас тусламж хүсэж ядан байгаа болов уу хэмээлтэй. Цайгаа ууж дуусмагцаа Улитаг дуудуулаад, өөрийгөө бурханд мөргөж байгаа хүн болгон харагдуулж, улмаар одоо болох гэж байгаа явдал бол өөрийн нь дурын хэрэг бус, харин бурхны зарлиг гэж Улитад даамай итгүүлэхийн тул бурхны өмнө зогслоо. Тэгэвч Урвагч урвахаар шийдчихээд байгааг нь Улита царай руу нь харангуутаа мэдэв, 

	— За, би бурханд баахан мөргөлөө хэмээн, Профир бурхны ариун шавийн дүр үзүүлэн, толгойгоо нугдайлган, гараа алдлав. 

	— Маш сайн байна! хэмээн Улита өчсөн боловч өчүүхэн ч үнэмшээгүй янзаар дугарахад нь Урвагч өөрийн эрхгүй өөдөөс нь харлаа. 

	Улита өрөөсөн гараараа нөгөө гарынхаа тохойноос барьж, нөгөө гараараа эрүүгээ тулан, хэвийнхээ байдлаар зогсож байв, тэрчлэн инээд нь хүрсэн царайтай харагдана. Профир сүсэгтэн хүний зэвүүцэнгүй дүр үзүүлэн, толгой сэгсрэв. 

	— Бурхан ивээл ирүүлээ юү? хэмээн Улита түүний хориглох хөдөлгөөнийг ажралгүйгээр асуулаа. Урвагч тэсэж эс чадан өгүүлрүүн:

	— Чи аальгүйтэж байна! Чамайг битгий аальгүйтэж бай гэж би тоглоом шоглоомоор хэчнээн удаа хэллээ, тэгэхэд чи тэр л янзаараа байх юм! Чи бол бүтэлгүй... егөөч амтай хүн. 

	— Би егөөтэй үг огт хэлээгүй байх... байдгаараа л байна, та бурханд мөргөсөн л юм бол бурхан ивээлээ ирүүлээ байлгүй дээ.

	— «Байх» гэдэг чинь л зөв! «байх» гэж санагдсан бүрийг битгий чалчиж бай, амаа жаахан хамхиж сур! Би ажил хэрэг ярих гэж байхад чи «байх» гэнэ ээ! 

	За, чиний хэлэх гэж байгааг би нэвтэрхий мэдэж байна гэсэн байдалтай хөдөлгөөнөөр хөлөө сэлж зогсоод Улита хариу эс өчив. Урвагч өгүүлрүүн:

	— За, чи миний хэлэхийг сонс, би өчигдөржин, өнөөдөржин, бурханд мөргөлөө, ингэхлээр Володяг учрыг нь олохоос өөр аргагүй болоод байна! 

	— Тэгэлгүй яах вэ, учрыг нь олох л хэрэгтэй! Нохойн гөлөг биш учраас намаг руу шидчихэлтэй биш дээ! 

	— Байз, хүлээж бай! би үгээ хэлээд орхиё... чи яасан хачин шамбарам бэ! яалаа ч гэсэн Володяг л учрыг нь олох хэрэгтэй байна! гэж байна шүү би! Нэгдүгээрт, Евпраксыг өрөвдөх хэрэгтэй, хоёрдугаарт, хүүхдийг нь хүн болгох хэрэгтэй. 

	Профир, энэ талаар дуртайяа ярилцана байх гэж горьдоод, Улита тийш харсан боловч тэр нь огт ажрахгүй бөгөөд нэн угзрангуй байдлаар:

	— Өнчин хүүхэд асрах газарт би аваачиж өгөх хэрэг үү? хэмээн царай өөд нь ширтэн асуув. Урвагч ухасхийн өгүүлрүүн:

	— Ээлээ гэж! Чи бүр шийдвэрлэчхээд байх шив... чалчаа минь! Аяа Улита минь! Улита минь! Чи их сал пал амьтан юм! Чи дэмий чалчиж, хэдэрлэхээс өөр юу ч мэдэхгүй байна! Чи яаж мэдээ вэ? би тэгж бодоогүй ч байж болох биш үү? Володягийн талаар би өөр юм бодсон ч байж... болох биш үү? 

	— Өөр ч юм бодсон байсан тэр л биз, харин сайн л биз! 

	— Нэг талаар Володя өрөвдөвтөр боловч нөгөө талаар эргэцүүлэн бодож үзэхэд үүнийг гэртээ байлгаж болохгүй юм гэдгийг би хэлж байгаа юм! 

	— Мэдээжийн хэрэг! Амьтан юу гэх вэ? Мөргөний байранд аль газрын золбин хүүхэд бий болчхов? гэж ярилцах болно. 

	— Тэр ч тийм, тэрнээс гадна бас: өөрт нь ашиггүй юм. Эх нь залуу хүн болохоороо түүнийгээ эрхлүүлнэ, би хөгшин хүн болохоороо ёворгон загнаад, эхтэй нь тангараг тасарна. Гарцаагүй л дээ! Больё доо чи минь. Яльгүй юмнаас болж энэ тэрдээ хүрээд л... нус нулимс, орилоон чарлаандаа тулаад л ирэхтэй нь зэрэг би яасан ч яадаг юм! гэж бодоход хүрнэ. Тийм биз? 

	— Зөв өө. Төвөгтэй л болно. 

	— Тэгэхлээр би аятай сайхан байлгахыг л бодож байна. Володяг алс нь хүн шиг хүн болгох сон л гэж бодож байна. Шашин төрд гэмгүй л хүн болгох юм сан. Тариачин болох тавилантай бол ажлаа мэддэг болгох сон... Өвс ч хадчихдаг, газар ч хагалчихдаг, түлээ ч цуулчихдаг л болгох юм сан. Өөр тавилантай бол эрдэм номтой, элдэв ухаантай болгочих юм сан... Тэгвэл багш ч болчхож мэднэ шүү! 

	— Асрах газар уу? Шуудхан жанжин ч болгочихно! 

	— Жанжин нь ч юу юм, юу ч л гэсэн... Володя ямар нэгэн цуут хүн ч болж мэднэ! Ер нь тэнд сүрхий хүмүүжүүлдэг юм! Би бүр андахгүй! Ор дэр нь цэвэр сувилагч нар нь эрүүл, цагаан цамц өмсүүлнэ, угж олгоно, хулдаас тавьж өгнө... нэг үгээр л, дутуу юмгүй л дээ! 

	— Ёс төргүй гарсан хүүхдэд тэрнээс өөр газар байхгүй! 

	— Хэрэв хөдөөгийнхөн дөө очвол тэр л биз, заяа нь л мэдэг! Багаасаа ажил ч сурна биз, хөдөлмөр гэдэг маань мөргөлөөс дутахгүй ашигтай зүйл! Жишээ нь, бид жинхэнэ ёсоор л мөргөж байна! Бурхны өмнө зогсоод л номыг нь уншаад л байх юм, үүнийг бурхан таалбал хишиг хайрлана! Гэтэл тариачин хүн хөдөлмөрлөж байна! Зарим бурханд мөргөхийг хүсэвч зав алга!. Тэгэвч түүний хөдөлмөрийг бурхан таалаад л хишиг хүртээгээд л бидэнтэй адил л үзээд байгаа юм. Хүн бүр байшинд сууж, бүжиг хийж байх заяатай биш учраас утаатай гэрт сууж, газар тариалантай ноцолдох хүн байх л ёстой! Хүнд хоёр жаргал байдаг гэж ээж хэлдэг сэн, тэрийг мэдэж байна уу? Нэг нь алт мөнгөөр биеэ хучих, нөгөө нь ядуу зүдүү боловч сэтгэл нь жаргалтай байх. Тэгдэг биз? 

	— Сэтгэлийн жаргалаас илүү жаргал хаа байх вэ! 

	Тэгэхээрээ, хонгор минь, хоёулаа ингэе. Чи минь, Володяг аятай дулаан манцуйлаад Москва руу бушуухан яв. Би хос морь, бүрхүүлтэй тэрэг бэлдүүлье, одоо зам сайхан, овон товонгүй байгаа, чи минь туулгаад л байгаарай! Харин чи миний итгэлийг эвдэж тун ч болохгүй шүү. Би өөрийнхөө бодсоноор, Мөргөний заншлаар... гүйцэтгэх дуртай хүн шүү! Цэвэрхэн, эвэр угжтай... цамц, даавуу ороолт, хулдаас, хөнжил тэргүүтэн бүрэн байх хэрэгтэй! Аль вэ! Хөдөл! Өгөхгүй бол над хэлээрэй! Тэгээд Москвад очоод, дэнд буугаарай. Тэндээс хоол унд хэрэглээрэй! Аяа Володя минь, Володя минь! Яасан их нүглээр ингэв! Володягаас салах хэцүү байна, одоо яая гэх вэ, арга алга! Ингэх нь хожоотой болохыг алс нь өөрөө ойлгож, намайг ерөөнө биз!

	Урвагч гараа сарвагануулан, амаа хөдөлгөөд, бурханд сүсэглэж байгаа дүр үзүүллээ. Гэвч өөрт нь зэвүүцэн, байж ядаж байгаа Улитаг ажиглан харж завдаад асууруун:

	— Чи юу гээ вэ? Юм хэлэх гээ юү? 

	— Зүгээр ээ. Энэ хүүхэд сайн хүнтэй тохиолдож гэм ерөөх нь зайлшгүй биз. 

	— Ээ тэнэг, ээ тэнэг! Бид хуудасгүй бичиггүй өгөх юм уу! Харин чи хуудас аваарай! Хуудсаараа хөөгөөд бид энэ хүүхдийг олно! Өсөж өндийгөөд, ухаантай эрдэмтэй болохоороо бид хуудсаараа хөөгөөд хүүхдээ амархаан олоод, Володя хүүгээ буцаагаад авчина! Хуудас л байсан цагт бид үүнийг газар дороос ч олоод авчина... зөв биз? 

	Улита хариу эс өчив, харин түрүү түрүүчээсээ илүү зэвүүцэнгүй байдал царайд нь тодров. Профир тэсэж чадалгүй өгүүлрүүн:

	— Шамбарам минь! шулам минь... пөөх! пөөх! пөөх! За, боль. Маргааш үүр цаймагц Евпракст мэдэгдэлгүйгээр, Володяг аваад Москва руу бушуухан арилаад өг. Асрах газрыг мэдэх үү? 

	— Мэдэх байлгүй дээ хэмээн, Улита, дээр үед өнгөрсөн ямар нэгэн явдлыг сануулах янзаар өчив. 

	— Тэгвэл чи таван хуруу шигээ мэдэх ажээ. Ордог, гардаг хаалгыг нь ч тоолох хүн юм шив. Дарга нараас гуйж байгаад байр олгочхоорой, за ийм л байна даа! 

	Профир босож зогсоод, гараа газар хүртэл мэхийн ёсолж өгүүлрүүн:

	— Энэ маань, тэнд, сайн л байгаасай! дөнгөж дангаад биш, харин жинхэнэ ёсоор л сайн байх болтугай! Хуудсаа л тэмдэглүүлээрэй. Бүү мартаарай! Хуудас л байвал сүүлд үүнийг хаанаас ч олно. Зардал болгож чамд хорин таван янчаан өгнө. Би мэднэ, цөмийг мэднэ! Тэнд хээл хахууль өгөх ч хэрэг гарч мэднэ... Чааваас, мөн ч их нүгэл ээ дээ. Бид цөм хүн болохоороо аятай таатай байхыг л бодно! Володя минь ч гэсэн! Хумсын чинээ хүүхэд гэшгүй их л зардал хэрэглэж байна! 

	Ингэж хэлээд, Урвагч наманчлан, Улитад дор тонгойн ёсолсон бөгөөд үг дурсаагүй боловч Володяг тэтгэмждээ битгий байлгаарай гэдгийг ойлгууллаа. Ёс төргүй нөхөцсөн эр эм хоёрын дундаас төрсөн хүүхдийн ирээдүйг хамгийн хялбар аргаар шийдвэрлэж байгаа нь энэ болой.

	* * *

	 

	Яриа хийсний маргааш өглөө; тулгар эх нь халууран дэмийрч байхад, Профир хоолныхоо өрөөний цонхны дэргэд зогсон, уруулаа хөдөлгөн, наманчилж байв. Арын хашаан дотроос Володяг авч явах сийрсэн бүрхүүлтэй тэрэг хөдөллөө. Хамар дээгүүр давж, сүмийн зэргэлдээ очиж, зүүн гар тийшээ ташаад, тосгон дундуур далд оров. Урвагч сүүлчийн удаа мөргөл үйлдэж, санаа алдлаа, Тэгээд, өөрөө өөртөө ийн өгүүлрүүн:

	— Багш лам маань, саяхан, урь унана гээд байсан юм, гэтэл ингэж хүйтэрдэг байна шүү! Юутай айхтар жаварлана вэ! Ийм л байгаа юм даа! Ингэж сайхан болох сон, тэгж таатай жаргах сан гэж горьдоод л, тэнгэр бурханд мөргөөд л байхад заяа үйлс ер бүтэхгүй юм! 

	 

	
БУЗАР ШИНГЭСЭН БУЯН

	Одоо болтол үлэмж дуртайяа хэтрүүлэн хэрэглэсээр ирсэн дэмий ярианы нь нөөц багассан бололтой бөгөөд энэ үеэс эхлэн Урвагч бачимдах боллоо. Зарим нь үхэж үрэгдээд, зарим нь зайлан одсон болохоор эргэн тойрон нь хов хоосон болов. Тэр ч байтугай, ирээдүй муутай хэсүүлийн жүжигчин Аня ч гэсэн Мөргөний нутагт тогтоогүй бил ээ. Ганцхан Евпракс хоцорсон боловч Урвагчийн дэмий ярианы хомс болсон нөөцөд хаагдалгүйгээр санаа сэтгэл нь эргэж, төдхөн тэр байдлаа ил гаргасан учраас урьд тохиолдож байсан сайхан байдал дахин үл ирэхийг Урвагчид хатуу итгүүлэв. 

	Евпракс одоо болтол биеэ хаацайлах чадалгүй байсны нь далимдуулж, түүнийг Урвагч хайрлах сэтгэлгүй дарлаж байжээ. Оюун ухаан нь задраагүй бөгөөд төрөлхийн доожоогүй амьтан болохоороо тийнхүү дарлаж байгааг нь мэдэрдэггүй байсан болой. Урвагчийг дэмий чалчиж байхад Евпракс өөдөөс нь харан, өөр юм бодон суудаг байсан юм. Гэтэл одоо бага сага ойлгож, ийнхүү ойлгосны үр дүнд Профирыг үзэн ядаж, нүд нь хорсон зэвүүцэх явдал гэнэт түүнд төрсөн байна. 

	Бодвол, Шатааны эзэгтэйн (Анягийн) Мөргөнд байсан байдал ч нөлөөлөө л биз. Анятай санамсаргүй ярьж хөөрч байхад санаа сэтгэл нь ямар янзтай болж байсныг Евпракс өөрөө тодотгон тогтоож чадаагүй боловч замаа алдсан хүн гэдгээ дотроо ухамсарчээ. Профир хүнтэй уулзахтайгаа зэрэг л учир тоймыг нь олоход бэрхтэй бөгөөд сонсох аргагүй ярвигтай, эх захгүй дэмий яриагаар яаж булдгийг Евпракс урьд өмнө нь ер эргэцүүлэн бодож байсангүй ээ. Гэвч Урвагч нь учир утгатайгаар ярьдаг бус, харин хүнийг үгээрээ «мэрж» улмаар, хүнд дуугарах зав олгохгүй «таглаж» байсан бөгөөд одоо «хирээ мэдэж» амаа татах цаг нь болсон нь түүнд тов тодорхой боллоо. Сүүлийн үед яриаг нь анхааран чагнаж үзээд Урвагч нь хүнийг далан долоон үгээрээ мэрж, хөрөөдөж, тойв болгодгийг нь үнэхээр мэдэж авлаа. 

	«Ямар зорилготой ярьж байгаагаа өөрөө ч ойлгодоггүй юм, түүний дэмий яриа хорноос өөрцгүй шүү! Өөрийн нь дэмий яриаг дуустал сонсох тэсвэртэй хүн байхгүй гэдгийг мэдчихээд л, дур зоргоороо бурж байдаг юм» гэж Анягийн хэлж байсныг дурсан санана. 

	Чухамдаа, энэ бүгд гол нь биш юм. Аня Мөргөнд ирснээс болж Евпракс залуу насаа дэмий үрэгдүүлж байгаагаа бүдэг бадаг ойлгосон нь гол шалтгаан бүлгээ. Тэр ойлголт нь байн байн нэмэгдсээр байгаад, одоо дөл мэт дүрэлзэж байгаа юм. Юманд анзаарга муутай ханддаг байсныхаа талаар Евпракс нэлээд их ойлгох боллоо. Жишээ нь: Ямар учраас Аня яаж ийгээд Мөргөнд суухын оронд, шув шулуухан: аймшигтай байна хэмээсэн бил ээ. Яагаад тэр вэ? Залуу хүн учраас «амьдрах хүсэлтэй» болоод л тэр. Гэтэл Евпракс бас л залуу... Тийм ээ, залуу хүн! Түнтийж тэнтийсэн махандаа залуу нас нь боогдчихсон бус, харин түр цагийн таргалах байдалд орсон юм! Хүсэл эрмэлзэл, цөм бий. Энэ бүгд нь хэсэг зуур оволзоод л, хэсэг зуур дарагдаад л байгаа юм. Урвагчтай хамт байгаад байж болно гэж нэг цагт бодсон боловч одоо байчхаад байна шүү дээ... Аня, би яасан мангуу монди вэ! Урвагчийн гаргаж байгаа овыг харж байна уу!» Одоо сэтгэлдээ таарсан, залуухан хүн шиг ханьтай байх сан! Тэврэлдэн зууралдаж, ноцолдож ноололдож байх сан, тэр маань намайгаа үнсэж үнгэж, энхрийлэх үг шивгэнэж, сэвхтэй цагаан царайт минь! гэж тоглоомоор биз. «Аяа би мангуу золиг юм! Энэ ясан хэдрэгтэй ингэж байх гэж дээ! Аягүй бол Шатанхайн эзэгтэй ч залуу эртэй болчихсон байгаа даа! Би л гэж дээ! Тэгээд ч эндээс зугтсан байх. Тэгэхэд би энэ байшинд хоргодож, энэ зөнөгийн ухаан орохыг хүлээж суух юм гэнэ!...» гэх зэргээр бодно. 

	Евпракс өөрийнхөө дургүйцлийг тэр дор нь дурдаагүй нь мэдээжийн хэрэг. Гэвч нэг өдөр сэтгэл шийдээд шулуухан мэдлээ. Өө сэв эрэлхийлэн өнгөрсөн хатсан юмыг дурсаж байхад, Евпраксын сэтгэлд тогтсон толбо томрон томорсоор, өөрийг нь үзэж ядах байдалд хүртлээ тэлснийг Урвагч огтхон ч таамагласангүй. Анхандаа «Хүний насыг үрж байна» гэхчлэн жирийн гомдол гаргаж байв. Дараа нь өөрсдийгөө бусадтай жишиж ярилаа. «Мазулины эзний тогооны хүн болсон Палаге: торгон хувцас өмсөхөөс өөр юу ч хийдэггүй юм. Малын хашаа, зоорь зэрэгт орохгүй, шүр сувд л хүлээж байх юм!» хэмээлээ. Ийнхүү гомдол гаргаж ярих бүрдээ л уйлан цурхирч:

	— Одоо би чамайг харахаас дургүй хүрч байна! Үнэхээр дургүй минь хүрээд байна! хэмээн үглэнэ. 

	Энэ гол шалтгаанаас гадна Урвагчийн амыг таглаж болох өөр нэг учир бий ажээ. Тухайлбал: амаржсан байдал ба хүү Володяг зайлуулсан явдал бүлгээ. 

	Хүү Володяг нь далд оруулж байх үед Евпракс төдий л ажирсангүй. Хүүхдийг далд оруулахдаа Профир сайн хүнд өгсөн гэж хэлсэн бөгөөд сэтгэлийг нь засахын тулд шинэ том алчуур (эхэд нь) бэлэглэжээ, түүнээс хойш аанай л хуучин байдал эхэлсэн бил ээ. Евпракс төрүүлсэн үрээсээ хагацсан зовлонгоо дүйвүүлэхийг хичээх мэтээр гэр орны ажилд урьд урьдахаасаа шамдамгай зүтгэж байлаа. Эхийн сэтгэлээр хүүгээ санах нь нэмэгдсэн ч юм уу, дотор нь нэг бодол төрсөн ч юм уу, юу ч л гэсэн Володягаа дурсах нь эрс ихэслээ. Дурсах нь ихсэхийн хамтаар Мөргөний байшинд илжирч байхаас тэс өөр амьдрал байдаг гэгчийг ойлгож, нэг л өөр, шинэ, чөлөөтэй сэтгэл төрөх болсон юм. Өө эрэх, сайхан шалтаг учраас Евпракс өгүүлрүүн:

	— Уухай, тэгнэ бий! Хүүг минь хулган авч, гөлөг шиг төөрүүлнэ гэнэ ээ! хэмээн улам омогдоно. 

	Энэ тухай бодон бодсоор бүр ч гомдлоо. Хүүтэйгээ уулзаж болно гэдэг мөрөөдөлдөө итгэх бөгөөд энэ мөрөөдөлдөө итгэх тусмаа Профирт улам зэвүү нь хүрч өгүүлрүүн:

	— Ядаж над зугаа байхгүй юү дээ! Володя минь хүү минь! Төрсөн үр минь! Муу хүү минь хаа байгаа бол? Нэг муу тариачин хүүхэнд л аваачаад өгчихөө биз! Чааваас, яасан хар санаатай эзэд вэ, та минь! Үр хүүхэд бий болгочхоод, нэрэлхэхийнхээ эрхэнд, нохойн гөлөг шиг аваачаад хаячихна гэнэ ээ! Чам шиг араатанд доромжлуулахын оронд тэр цагт хоолойгоо огтолчихоо яав даа! 

	Одоогийнхоо оршиж байгаа амьдралыг жигшин зэвүүцэж, үзэж ядах хүсэл нь оргилов. Евпракс өдөх, дооглох, цаашлуулахын төлөөнөө дайн дайнаас ярвигтай дайн хийж эхлэв. Гэвч Профир чухам л ийм л дайнаас өөр юунд ч дийлдэхгүй байсан биз.

	 

	* * *

	 

	Нэг өглөөний цайн дээр Профир үнэхээр гайхаш нь тасарсан байдалтай байв. Ийм үед тэр голдуу ой гутам яриа дэлгэдэг бөгөөд Евпракс байн байн хамраараа тургилан, амандаа ёотон зуун, гартаа дийзтэй цай барин, дуугүй чагнана. Тэгээд Профир гэнэт талх олон янз байдаг тухай бодож (энэ өглөө саяхан барьсан бүлээн талх ширээн дээр тавьсан байв) эхлэхдээ: бидний иддэг (нүдэнд харагдаж хоол болдог, жирийн талхнаас гадна бидний сэтгэлийг засдаг (нүдэнд үл харагдах хишиг буяны) шидэт талх байдаг юм гэхэд нь Евпракс тэрхүү дэмий яриаг нь үлэмж эрээгүй байдлаар тасалж: 

	— Мазулин дахь Палагег сайхан амьдарч байна гэлцэх юм! хэмээн солбиотой хөлөө займагнуулан, бүх биеэ цонх тийш эргүүлэн өгүүлэв. 

	Энэхүү санамсаргүй байдлаас Урвагч цочсон боловч анх удаагийн тохиолдол учраас онцын юманд бодолгүйгээр өгүүлрүүн:

	— Нүдэнд харагддаг талхыг идэхгүй удвал бид өлсдөг юм. Нүдэнд үл харагдах шидэт талханд бишрэхгүй удвал... 

	— Мазулин дахь Палаге сайхан амьдарч байна гэнэ гэдгийг сонсож байгаа биз дээ! хэмээн, ямар нэгэн бодолтой болов уу гэмээр янзаар дахин яриаг нь таслав. 

	Профир гайхангуй харцаар харсан боловч олигтой юмны түрүүч биш гэдгийг мэдсэн учраас юу ч л гэсэн Евпраксыг зэмлэнгүйгээр хариуд нь өгүүлрүүн:

	— Палаге! сайхан амьдарч л байгаа бол сайн шүүдээ! гэв. 

	— Палагегийн эзэн нь бүтэлгүй явдал гаргаж, зарцалдаггүйгээс гадна торгоор л хувцасладаг юм гэнэ!

	Профирын гайхах нь улам ихэссээр байлаа. Евпраксын ярих үг учир тойм нь үл олдох тул Профир чухам ямар байдлаар хандах аргаа олж ядна. 

	— Өдөрт л нэг янзын хувцас өмсдөг юм гэнэ хэмээн Евпракс солиорч байгаа мэтээр хэлээд: — Өнөөдөр нэг янз, маргааш бас нэг янз, баярын өдөр бүр ч онцын байдлаар хувцасладаг гэнэ. Сүмд очихдоо дөрвөн морь хөллөсөн тэргээр явдаг гэнэ, тэгээд өөрөө эзнээсээ түрүүнд суудаг гэнэ. Тэдний тэрэгний барааг харахтайгаа зэрэг л сүмийн лам хонхоо дэлдэж гардаг юм гэнэ. Түүнээс гадна Палаге өрөөндөө л сууж байдаг учраас эзэн нь түүнтэй уулзах хэрэг гарахад өөрөө өрөөнд орж ирдгээс биш зарц хүүхэнтэйгээ харилцаж байгаа мэтээр бус ярьж хөөрдөг бөгөөд Палаге үг ярьж, шүр сувд хэлхэхээс өөр юм хийдэггүй гэнэ гэв. 

	— За, тэгээд яах юм? хэмээн Профир сая ухаан орох янзаар асуулаа. 

	— Палаге! тун сайхан амьдарч байгаа тухай л ярьж байна шүү дээ! 

	— Чи өөрийгөө муу амьдарч байна гэж бодож байгаа биш биз? Ээ зайлуул, чи бас... сүрхий бирд юм даа! Энэ удаад Евпракс дуугараагүй л бол Профир утга учир нь үл олдох далан хэлээ дэлгэж, чухам л юу ярьж байгаагаа мэдэхээ больтол бурах байсан нь мэдээжийн хэрэг. Гэвч Евпракс ярихаа болихыг бодоогүй бололтой бөгөөд угзарган байдлаар өгүүлрүүн:

	— Яриа юу байх вэ! Би ч муу амьдарч байгаа биш л дээ! Муу ч хувцас өмсөөгүй л байна, бурхан минь! Гэвч ноднин л тав таван янчаанаар хоёр эрээн хувцас авсан... тэр маань урагдаж гүйцлээ! 

	— Ноосон хувцсаа мартчихаа юу? бас саяхан хэнд алчуур өгсөн бил ээ? Ээ зайлуул! 

	Евпракс хариу өчихийн оронд дийз барьсан гараараа ширээ тохойлдож өөдөөс нь үлэмж жигшингүй харцаар хялайхад, Урвагч ийм байдалд дасаагүй учраас царай нь хачин болж:

	— Муу явдлын улмаас бурхан яаж шийтгэдгийг чи ер нь мэдэж байна уу? хэмээн яагаад тэгж танхай авирлаж байгаа нь үл мэдэгдэх эмэгтэй нь бурхныг дурсахаар намжих байх гэдэгт найдан, аймцарлангуй янзаар өгүүлэв. Гэтэл Евпракс нь бурхныг дурссанаас намжих байтугай улам ширүүсэн, үгийг нь таслан өгүүлрүүн:

	— Боль доо! дэмий чалчихаа боль! Бурхан пад алга. Би хүүхэд биш! Боль! дарлаж, мунхруулж гүйцсэн! 

	Профир дуугүй боллоо. Өмнө нь байгаа аягатай цай нь бараг хөрчихсөн боловч түүнийг үл анхаарна. Царай нь зэвхийрч, уруул нь чичгэнэж, инээх дүр үзүүлэхийг оролдсон боловч эс чадан:

	— Аня шиг тоглох нь шив дээ! Түүний ёжирхог зан чамд халдаа шив! хэмээн, ямар утгатай үг хэлж байгаагаа өөрөө мэдэлгүй өгүүлэв. 

	— Юу яасны чинь тоглоом бил ээ? 

	— Чиний ярьж байгаа байдлын чинь тухай хэлж байна... Аня! Аняг дуурайж байна! Өөр хүн дуурайгаагүй! хэмээн Профир сандран хэлээд: — Зөв зүгээр байгаад гэв гэнэт торгон хувцасны өвчин тусна гэдэг чинь юу гэсэн үг вэ? Танай зиндааны хүмүүсээс ямар нь торгон хувцас өмсөж байгааг чи ер нь мэдэж байна уу? гэв. 

	— Хэл л дээ, тэгэхээр чинь л мэдье! 

	— Ер нь хамгийн... хамгийн замаа алдсан хүмүүс нь л өмсөж байгаа юм. 

	Гэвч Евпракс тэр үгийг нь огт тоогоогүй бөгөөд хачин ёворгон байдлаар өчрүүн:

	— Яагаад тэд замаа алдсаны нь би мэдэхгүй юм... Эзэд ноёд ч өмсдөг л биз... Миний эгчид дурласан нэг ноён ч л... өмсдөг юм, тэгвэл тэр бас замаа алдсан юм биз! Та бид хоёр ёс төргүйгээр амьдарч байгаа, тэгэхдээ л Мазулины эзний хийдэг ажлыг цөмийг нь хийж байгаа. 

	— Ээ чи, пөөх! пөөх! пөөх! 

	Ийнхүү пал хийтэл хэлэхэд нь Профир ухаан алдталаа зовов. Тэгээд танхай яриа гаргаж байгаа эмийг ширтэн, далан хэл дэлгэх хүсэл цээжинд нь оволзлоо. Гэвч дэмий яриагаар хүнийг ноёлж үл болдог учир бас байдагт, амьд яваа насандаа анх удаагаа эргэлзэн:

	— За, хонгор минь! чамтай өнөөдөр яриа таарахгүй нь ээ! хэмээгээд ширээнээсээ бослоо. 

	— Өнөөдөр ч яриа таарахгүй, маргааш ч яриа таарахгүй... хэзээ ч таарахгүй! Боль! Дарлаж гүйцсэн! Таны ярихыг би ханатлаа сонссон, одоо та миний юу ярихыг сонсоорой! 

	Профир түүн тийш гараа зангидан ухасхийсэн боловч Евпракс шийдэмгий янзаар хэнхдэгээ түхийлгэн өөдөөс нь хандан зогссон тул тэр дорхноо ухрав. Тэгээд бурхан тийшээ харж, гараа сарвайгаад, аман дотроо үг шивнэн, аяархан алхсаар тасалгаандаа оров. 

	Тэр өдрийн туршид Профирын сэтгэл муухай байлаа. Ирээдүйд ямар янзтай байхаа тодорхой үл мэдэх боловч Евпраксын байдал санааг нь зовоох бөгөөд зөв зүгээр байхад нь ийм байдал гаргана гэж зүүдлээ ч үгүй байсан ажээ. Тэр ч байтугай өвчтэй байна хэмээн баашлаад үдийнхээ хоолонд оролгүйгээр, хоолоо тасалгаандаа авчир гэж өвчтөн хүний дорой дуугаар аяархан гуйлаа. 

	Орой амьдралдаа анх удаа дуугүй сууж цайгаа уусны дараа ердийнхөө байдлаар бурхандаа мөргөн зогсов. Гэвч унтахынхаа өмнө уруул амаа хөдөлгөн ном унших ч байтугай уур нь хүрээд мөргөх сүсэг төрөхгүй байгаа нь илхэн танигдаж байлаа. Ямар нэгэн зэвүүн, муухай сэтгэлд бүрэн гүйцэд унагагдаж байх бөгөөд Мөргөний байшингийн өнцөг булан бүрд гарч байгаа чимээг чагнана... Бүр сүүлд нь нэг хүн эвшээгээд, байшин доторх амьдрал нь нэг төрлийн гүнзгий савны ёроол руу живэх мэт болон таг чимээгүй болоход мөргөл үйлдэн зогсож байж тэссэнгүй. Гудам даган сэмхэн гэтсээр Евпраксын өрөөний үүдэнд очиж, хаалганы нь хавтсанд чихээ наан чагнав. Евпракс ганцаараа байх тул: «Бурхан минь! энэрч өршөөгөөч! Нойртой хонуулж хайрлаач!» хэмээн нуруугаа маажин эвшээн өгүүлэх нь л сонсогдлоо. Профир хаалганы нь бариулаас татахыг оролдсон боловч түгжээтэй байх тул ийн дуудан асууруун:

	— Евпракс аа, чи өрөөндөө байна уу? 

	— Байнаа харин таныг хүсээгүй шүү! хэмээн маш балмад өчсөн тул Урвагч үг дуугаралгүйгээр тасалгаа руугаа буцав. 

	Маргааш нь өөр яриа гарлаа. Евпракс нь Профирын зэвүүг хүргэхийн тулд өглөөний цай уух цагийг санаатай мэтээр сонгон олов. Урвагчийн дэмий өнгөрүүлдэг цаг нь нарийн хуваарьтай байдаг бөгөөд өглөөний нь цагийн хуваарийг зөрччихвөл өдөржингөө санаа сэтгэл нь тавгүй байдгийг мэдсэн мэтээр нэг л хачин байдлаар өгүүлрүүн:

	— Зарим хүмүүс яаж амь зууж аж төрж байгааг нүдээрээ харах сан гэж бодох юм! 

	Профирын зүрх яг хийх шиг боллоо. «За эхэллээ» гэж бодоод, цааш нь юу гэхийг нь хүлээн, дуугүй суув. 

	— Нээрэн, сэтгэлдээ тохирсон залуу найзтайгаа л байдаг байх даа! Хоёул өрөөнүүдээ хэсэж, бие биеэ хайрлаж байдаг байх даа! Эр нь эмийгээ муухай үгээр дарлахгүй, эм нь эрийнхээ өөдөөс хэдэрлэхгүй, «Миний хүү», «хайрт минь» гэхээс өөр яриа гаргадаггүй байх даа! Тийм байх бас сайхан аа! 

	Ийм ярианд Профир үнэн голоосоо дургүй юм. Үлэмж гачигдсан учраас эр эмийн журам зөрчиж Евпракстай хурьцал үйлдсэн боловч эр эмийн явдлыг чөтгөрийн зугаа «өөдгүй явдал» гэж үздэг байлаа. Түүнээс гадна, энэ удаад цайгаа уух сан гэхээс бүр ч дурамжхан байдалтай хүлээн суухад, Евпракс нь цай аягалж өгөх ч үгүй байснаа: 

	— Эмэгтэй бид тэнэг байдаг нь мэдээжийн хэрэг хэмээн танхай янзаар сандал дээрээ займганан хуруугаараа ширээ тоншин, үргэлжлэн өгүүлээд; — зарим нь толгой нь эргэчхээд, эрээн даавуу хувцаснаас биеэ худалдчих юм, бас зарим нь сохор зоосны хөлсгүй зарцлагдах юм! Квас уулгаж, өргөст хэмх идүүлэх төдийгөөр хязгаарлагдаж байгаа ч хүүхэн байх юм! Мөн их юмаар гайхуулав аа! гэж хэллээ. 

	— Ганцхан юм авахын төлөө л байдаг юм уу... хэмээн амнаас нь уур савсаж буй данх руу харан, хариг байдлаар шүүмжлэн хэлэхийг завдав. 

	— Ганцхан юм авахын төлөө хамт амьдардаг гэж хэн хэлэв. Намайг тэгж юмны төлөө байгаа гэж арай хэлэхгүй биз! хэмээн Евпракс гэнэт зөрүү харан хэлээд; — Юмаа хайрладаг байх нь ээ! Юмаар л хавчих нь уу? гэв. 

	— Би тэгэх гээгүй байна, харин, хүн гэдэг бол юм авахын төлөө л хамт амьдардаг биш байх... гэж хэлж байна. 

	— Мөн дөө «хэлж л байна» гэдэг чинь л зөв дөө! хэлэх чинь яамай, харин үг алдчихав даа! Тэгнээ чи! Би юм авахын тулд л зарцлагдаж байгаа болох нь ээ! Ингэхэд би танайхаас юу авчихсан юм бэ? Өргөст хэмх, квас хоёроос өөр юм авсан уу? 

	— Өргөст хэмх, квас хоёроор ч арай зогсоогүй байх аа... хэмээн Профир ярих хорхой нь хөдлөн, тэсэлгүй хэлж орхилоо. 

	— Өөр юу авсан бэ? хэл л дээ, хэл! 

	— Дийлэн рүү сар бүр дөрвөн шуудай гурил хэн

	явуулж байгаа бил ээ. 

	— За, дөрвөн шуудай гурил! Өөр юм байна уу? 

	— Будаа, зулын тос... нэг үгээр хэлэхэд юм бүр л... 

	— За, эцэг эхэд минь будаа, тос... өгсөндөө гол чинь харлаад байгаа бий! Ээ зайлуул! 

	— Би харамлаагүй байна л даа, харин чи л... 

	— Би буруут болж байх шив! Надаас юм харамладаг болохоороо би л буруутай хүн юм л даа! 

	Евпракс тэсэлгүй уйлж гарлаа. Энэ зуурт цай нь дэвэрсэн тул Профир үнэн голоосоо байж ядав. Тэгснээ биеэ барин, Евпраксын дэргэд сэмхэн хүрч очоод, нурууг нь илбэн өгүүлрүүн:

	— За, зүгээр, цайгаа аягал... яахаа уйлна вэ! 

	Гэвч Евпракс хоёр гурван удаа нусаа татаад, уруулаа дорвойлгон, нулимстай нүдээрээ өөр тийшээ гөлрөв. 

	— Чи саяхан, залуу нөхрийн тухай ярилаа, ер нь ингэхэд... бид хоёр ч гэсэн тэгж яахаа алдталаа өтөлчихсөн амьтад биш байх аа! хэмээн, энхрийлэн таалах дуугаар ярихыг оролдон өгүүллээ. 

	— Мөн ярив аа! Бүү дуугар! 

	— Үнэнийг хэлье! Чи мэдэж байна уу... намайг алба хааж явах үед... манай дарга охиныгоо надтай суулгах сан гээд л байж бил ээ. 

	— Бас нэг баларсан амьтан байж л дээ... өрөөл татуу хүүхэн байсан байх л даа! 

	— Үгүй ээ, сайхан хүүхэн байсан юм... Бас тэгээд «ээж минь, над юм оёхоо боль» гэдэг дууг тун сайхан дуулдаг байсан юм! Үнэхээр сайхан дуулдаг сан! 

	— Тэр хэчнээн сайхан дуулавч та дагаад дуулж чадахгүй болохоор хэрэг алга л даа! 

	— Үгүй ээ, би ч бас... 

	Профир байж ядав. Хүүхэнтэй зугаалж чадна гэдгээ үзүүлж. гайхуулахаас буцахааргүй байлаа. Тэгээд чамин янзаар гулзганан хөдөлж, Евпраксын бүсэлхийгээр тэвэрч авахыг оролдсон боловч тэр нь гараас нь зугтаж, ууртай байдлаар хашхируун:

	— Ил хэлчихье: Над бүү ойрт! Халуун ус цацна шүү! Цай чинь над хэрэг алга! Юу ч хэрэггүй! Тэгнээ чи, юмаа харамлана гэнэ ээ! Би явна! Нээрээ, явна шүү! 

	Тэгээд Профирыг хоолны өрөөнд ганцаарыг нь орхиод, үүд тас саван, үнэхээр гараад явчихлаа. 

	Урвагч маш бачимдангуй байв. Цайгаа өөрөө аягалж эхэлсэн боловч гар нь ихэд салганах тул зарц нь туслав. 

	Үгүй ээ, ингэж байж болохгүй! Ямар нэгэн янзаар учрыг нь олох... ухаан бодох хэрэгтэй хэмээн шивнэж, хоолны өрөөн дундуур урагш хойш алхлан, сэтгэл нь үймэрч байв. 

	Тэгэвч «учрыг нь олж» ч, «ухан бодож» ч чадахааргүй байсан юм. Ухаан санаа нь нэг төрлийн хий бодлоос нөгөө рүү саадгүй шилжин гүйж, тогтворгүй байж дассан учраас үл ялих явдлыг ч шийдвэрлэж чадахгүй догдолно. Дөнгөж «хаан бодож» эхлэхэд нь өдий төдий дэмий бодол санаанд нь орох тул бодит амьдралд халдан сэтгэх бололцоо үл олдоно. Залхуу нь хүрч, оюуны ба суртахууны доройтолд ноёлогдоно. Улмаар бодит амьдралаас хол хөндийрч, дураараа дургиж дунд чөмгөөрөө жиргэж байхыг л мөрөөднө. 

	Евпракс энэ өдөр үдийн хоол, оройн цайнд ирээгүй бөгөөд тосгоны ламынд очиж өнжөөд үдэш харьж ирсэн тул Профир бас өдөржингөө ганцаараа байв. Сэтгэл нь үймрээд, дэмий ажлаар хөөцөлдөх ч дургүй байсан учраас энэ өдөр юу ч хийсэнгүй болой. 

	Яаж ийгээд учрыг нь олох хэрэгтэй байна! гэдэг бодолд автагдан арга нь тасарч байсан юм. Бурхандаа ч мөргөж чадахгүй, бүтэлтэй ухаан сийлж чадахгүй байлаа. Өөрт үл ойлгогдох байдлаар бие нь муудаад байх шиг санагдана. Байн байн цонхны дэргэд очиж, үймэрч байгаа сэтгэлээ ямар, нэгэн аргаар саатуулан тогтоохыг оролдсон боловч үл чадна. Хавар болж байх боловч модны мөчир ургах байтугай, ногоо ч цухуйгаагүй байна. Алс тэртээ тал газар бараантан, хонхор газар үлдсэн цас тар мар цоохортоно. Замын шавар харлан харагдаж, шалбаагийн ус гялтганана. Гэвч энэ бүгдийг Профир бүдэг бадаг мэдэрнэ. Хаалга үүд нь нээлттэй байгаа атлаа аж ахуйн хашааны орчинд хүн амьтан үл үзэгдэнэ. Байшингийн хаалга хаа ганц дуугарах чимээ сонсогдох боловч байшин дотор эл хуль санагдана. Одоо л нүднээ үл үзэгдэх шидийг олчхоод, муусайн мондиуд миний тухай юу гэж ярьж байгааг чагнах сан! гэж Профир бодно. Миний ачийг мэддэг бол уу, эсвэл буяны минь идчихээд, бузар муугаар ярьж байгаа бол уу? гэж ч бодно. Өдөр турш газар ухуулаад байхад ч эцэж цуцдаггүй яасан хачин амьтад вэ! Нэлээд эрт нэг торх өргөст хэмх задалсан байх, гэтэл харин... гэж ч бас бодно. Гэвч торхонд хэчнээн ширхэг өргөст хэмх байх ба хүн тус бүрд хэчнээн оногдох вэ гэх зэргээр дэлгэрэнгүй тооцоо хийж, нөгөө үймрэх, байдлаасаа салж ядаж байтал нь бодит амьдралын тухай бодол дахин толгойд нь орж, гаргаж байсан тооцооныхоо бөгс толгойг ялгахаа болино. 

	«Харав уу? Евпракс надаас асуулгүй явчихсан байна шүү» Евпракс одоо л ид донгосож байгаа байх гэж бодон ламын байшинг олж харахыг эрмэлзэн тосгон тийш ширтэнэ. 

	Гэтэл үдийн хоол боллоо. Профир ганцаараа сууж хоосон шөл дурамжхан халбагадна. (Хоосон шөл уух дургүйг нь мэдсэн хэр нь Евпракс хоосон шөл хийж өгөөрэй гэж захичхаад явсан ажээ). 

	Евпраксын очиход лам их дургүй байгаа бий! Далайх хэрэгтэй болно! Ногоотой шөл, зутан... айлчин очиж байгаа болохоор хоол хийх болно доо...» гэж ч бодогдоно. 

	Бас л хий бодол сэтгэлд нь орж, бас л нөгөө үймрэл нь зүүд мэт замхарна. Хэдэн халбага шөлний гарз ламд учрах вэ? Хэдий хэртэй зутан хэрэгтэй вэ? Евпраксын очсон тухайд лам нь авгайтайгаа юу гэж ярих бол? Евпраксыг юу гэж хараах бол? гэж ч бодогдоно. Идэх, уух, ярих хөөрөх, тэр бүгдийг нь нүдээрээ харж байгаа мэтээр ширхэгчлэн бодно. 

	— Тоононд толгой холбож, тотгонд хошуу холбож суудаг бил ээ! Гэтэл явчихдаг байна шүү! Хоол эрж яваа юм биз! Гадаа шавар шавхайтай аюултай байна! Хамаг хувцсаа шавар болгочхоод ирнэ дээ... Ээ золиг! Ёстой л золиг юм даа! Үгүй, ер нь л яаж ийгээд учрыг нь олох хэрэгтэй болоод байна... гэж ч бодно. 

	Ийнхүү ярьж байх зууртаа сэтгэл нь үймэрчхэв. Үдийн хоолны дараа, ердийнхөө заншлыг баримтлан, унтахаар хэвтсэн боловч нойр нь хүрэхгүй, эргэн хөрвөн, ядан зүдэн байна. Евпракс харанхуй бүрэнхий болсон хойно. Профирт мэдэгдэлгүй хэвтэж мяраасаар өрөөндөө ирлээ. Ирэхээр нь над заавал хэлээрэй гэж Профир хүмүүст тушаасан боловч тэд нь Евпракстай хэлцээтэй мэтээр хэлэлгүй өнгөрөв. Профир нь Евпраксын өрөөнд орохыг оролдлоо. Гэтэл үүдээ түгжчихсэн байлаа. 

	Нөгөөдөр өглөө нь Евпракс цайнд орж ирсэн боловч үг яриа нь улам хатуу ширүүн болсон байв. 

	— Володя минь хаа байгаа бол? хэмээн уйлагнангуй дуугаар баашлан асуув. 

	Энэ асуултыг сонсоод Профир ухаан алдах шахлаа. 

	— Төрсөн үр минь яаж зовж байгаа бол? Нүдээрээ харах юм сан! Үхсэн ч байж... магадгүй байхаа даа! 

	Урвагч уруулаа хөдөлгөн тэсвэртэй байдлаар ном уншина. 

	— Бид хүнээс гажуу амьдарч байна! Мазулины эзний Палаге, охин төрүүлчхээд, түүнийгээ хөөрхөн гэгч нь хувцаслачхаад, тусгай ор дэртэй байлгаж байна... Бас тэгээд Палаге эхдээ хэчнээн их юм өгч байна! Гэтэл манайх ямар шуу байна... Ээ, зайлуул! 

	Евпракс цонх руу огцом эргэж, чангаар санаа алдаж өгүүлрүүн:

	— Эзэд ноёд бүтэлгүй улс байдаг гэж хүмүүсийн ярилцдаг нь үнэн юм! Төрсөн үрээ нохойн гөлөгнөөс дор үзэх юм! Түүндээ санаа зовох ч үгүй юм! Намайг хэн хэлж, нохойг хэн саах вэ! гэж л боддог бололтой юм! Чононоос дор амьтад юм! 

	Профирын дотор муухайрлаа. Удтал ухаанаа олохгүй байгаад, тэсвэрлэж чадалгүй, шүдээ зуун өгүүлрүүн:

	— Ер нь... Чи хачин болоод байна! Би гурав хоногийн турш чамд загнууллаа! 

	— Яадаг юм! Хачин байгаа биз! Танд хэлээд зогсохгүй, хүн амьтанд ярина. Үнэн юм чинь дээ! Хүүг минь яагаа бол доо! Тосгоны нэг чавганц дээр л аваачаад хаячихаа биз! Тэгээд, асрах хүн, идэх хоол, өмсөх хувцасгүй... Шавхай дотор, илжирсэн угж хөхөөд л хэвтэж байгаа биз! 

	Евпракс хүзүүнийхээ алчуурын сэжүүрээр нулимсаа арчин өгүүлрүүн:

	— Шатааны эзэгтэйн хэлснээр, тантай хамт байна гэдэг аймшигтай муухай юм. Үнэхээр ч муухай байна. Инээдэм хөгжөөн, баяр баясгалан ч байхгүй юм. Дэмий ярианаас өөр юу ч алга... Шоронгийн хүнээс долоон дор байна. Ядаж хүү минь байгаа бол над зугаа болох байсан юм. Гэтэл одоо ямар байна! Гарсан хүүхдийг минь булаагаад авчихдаг байна шүү! 

	Профир хөдлөхгүй, доош харан, үнэхээр хананд шахуулсан мэтээр, зовуурьтай янзаар толгой нь салганан сууна. Байн байн янгуулан дуугарна. 

	— Аяа, яасан хэцүү юм! хэмээн бүр сүүлд нь дуугарав. 

	— «Хэцүү биш дээ!» өөрийн хийсэн өөрт гэдэг биз! Би Москвад очиж Володягаа харах сан Володя минь! Хайрт минь! Эзэн минь ээ! Би Москва руу явах уу? 

	— Хэрэггүй! хэмээн Профир бүдэг дуугарлаа. 

	— Явна даа! Хэнээр ч мэдүүлэхгүй, хэнд ч хоригдохгүй! Би эх хүн шүү! 

	— Чи ямар эх байх вэ дээ! Чи бол банзал хүүхэн! Чи ер нь яах гээд байна? хэмээн Профир занан асуув. 

	Ингэж асууна гэж Евпракс бодоогүй биз. Үнэндээ би яах гээд байгаа бил ээ? гэж бодсон байдлаар Урвагчийн өөдөөс гөлөрч:

	— Мөн дөө! Банзал хүүхэн гэх болсон уу? хэмээн хашхираад уйллаа. 

	— Тийм ээ! Банзал хүүхэн! Банзал! Пөөх! Пөөх! Пөөх! 

	— Профир ихэд уурсан, босон харайж, хоолны өрөөнөөс гарч одов. 

	Профир сүүлчийнхээ удаа бухимдаж байгаа нь энэ бүлгээ. Түүнээс хойш Профир гэв гэнэтхэн царай алдаж, дорой болсон ба Евпракс зогсоо зайгүй үглэх боллоо. Евпракс чадал тэнхээтэй, мугуйд бөгөөд энэ зэвүүн амьдралаас ангижрахаас өөр юм үл бодох тул улам ширүүссээр байв. Яв явсаар хоол цайны цагаар хэрэлдэх нь Евпракст чамлагдаад эхэллээ. Ажлын тасалгаанд нь орж Урвагчийг тарчлаах боллоо. (Эзэн «завгүй» байхад орж болно гэж санаанд нь орж байгаагүй бил ээ). 

	Тасалгаанд нь орж, цонхны нь дэргэд сууж, бөлцгөр нүдээрээ зөрүү харан, сэрвээгээрээ цонхны хүрээ модыг шөргөөн (загатнааг нь гаргаад), тар тур хийж эхэлнэ. Ялангуяа Мөргөнөөс явна гэдэг үгээр маш их долдойддог боллоо. Чухам дээрээ Мөргөнөөс явахыг үнэн санаанаасаа бодох байтугай, өссөн төрсөн гэр орондоо харь гэж гэнэт хэлбэл үлэмж гайхах байсан юм. Гэвч явахаараа л Профирыг айлгаж чадна гэдэгт итгэж байв. Тэгээд энэ үгийг тойруу замаар ганц нэгхэн хэлдэг юм. Дуугүй сууж, чихээ ухаж байснаа, гэнэт, санах мэтээр ийн өгүүлрүүн:

	— Өнөөдөр Дийлэнд боов хийгээд л яасан сайхан байгаа бол! 

	Ингэж хэлэхэд нь Профирын уур шатав. Энэ жил өөрийн нь хошууны үхэр цөмөөрөө үхээд, өөрийн нь үхэр бүгдээрээ амьд үлдээд, ноднингоосоо зуун хувь илүү сүүтэй байвал хэдэн янчааны ашиг олох нь вэ гэж асар нарийн тоо бодож байжээ. Тэгээд Евпракс орж ирэн боовны тухай яриа гаргахад Профир ажлаа зогсоох байтугай, инээмсэглэхийг оролдон:

	— Яахаа боов хийж байгаа юм? хэмээн, амаа ангайн асуугаад: «Ээ бурхан минь, өнөөдөр чинь нээрэн эцэг эхдээ буян хийдэг өдөр юм байна шүү! Гэтэл би монди оргиод огт мартчихжээ! Мөн ч хилэнцтэй юм боллоо шүү! Талийгаач эхээ дурсаж буян хийх бэлтгэл ч хийсэнгүй л дээ!» гэж хэлэв. 

	— Ээж аавынхаа хийсэн боовноос идэх сэн... 

	— Хэн чамайг хорьсон юм! Хийлгээд л ид! Тогооч Марид л тушаал өгчих! Эсвэл Улитад хэлчих! Улита мөн ч сайхан боов хийнэ шүү! 

	— Улита, танд өөр юмаараа ч сайхан санагддаг биз? хэмээн Евпракс сэдэн асуув. 

	— Үгүй ээ, нүгэл чи минь, харин боов л сайхан хийдэг юм даа! Зөөлхөн, нимгэхэн, тун сайхан хийдэг юм. Чи идээд үз л дээ!

	Профир тоглоом, шоглоомоор Евпраксыг аргалахыг оролдлоо. 

	— Боов ч идмээр л байна, харин Мөргөний бус, өөрийнхөө эцэг эхийн хийсэн боовыг л идүүштэй байна! хэмээн маягтай хөдлөн өгүүлэв. 

	— Тэгсэн ч болно! Морин жолооч Архивд тушааж орхи! Хос морь хөллүүлж аваад л туулгачих! 

	— Үгүй ээ! Төвөг! Би тэнэг учраас таны гарт орсон хүн дээ! Надаар хүн яах юм? Та саяхан намайг банзал хүүхэн гэж хэлсэн биз дээ... Тэгэхээрээ юу хийнэ. 

	— Элээ гэж! Дэмий юм ярихаасаа зовохгүй байна уу. Дэмий юм яривал бурхан таалдаггүйг чи мэдэх үү? 

	— Шулуухан л банзал гэсэн шүү дээ! Энэ бурхны дэргэд хэлсэн биз дээ! Пөөх, Мөргөний байшинд их гомдож байна! Би эндээс зайлна! Нээрэн, зайлна шүү. 

	Ингэж ярихдаа Евпракс дажгүй царайлан, сандал дээрээ займагнан хамраа ухан, биеэ маажна. Профирыг цаашлуулан тохуурхах байдлаар өгүүлрүүн:

	— Профир Владимирыч ээ, би танд нэг юм гэсэн юм, би харих сан гэж бодоод байна! 

	— Ээж, аав дээрээ очоод ирье гэж үү? 

	— Үгүй ээ, бүр явна. Дийлэнд сууна. 

	— Яагаад тэр вэ? Гомдчихоо юу? 

	— Үгүй ээ, гомдоо ч үгүй, ер нь л... хүн нэг цагт... Энд уйтгартай байна... Бас муухай байна! Энэ байшин дотор амьд хүн байхгүй юм шиг санагдах юм! Зарц нар чинь гал тогооны өрөө, цэвэрлэгч нарын өрөө хоёроос цухуйхгүй болохоор би өдөржин ганцаараа байх юм, аягүй бол хоолойг минь огтолчих байх! Шөнө хэвтэж байхад зүг зүгт л шивнэлдээд байх юм. 

	Өдөр хоног өнгөрсөөр байсан боловч Евпракс хэлсэн үгэндээ хүрэхгүй л байлаа. Гэвч явахаараа далайлгах явдал нь улам ширүүссээр байв. Өглөөнөөс эхлээд орой хөдөлмөр гэж нэрлэдэг юмаа хийж, ядарч зүдэрч байхад нь, үнэндээ хайхрах хүнгүй бөгөөд хоол ундыг нь хийж, хувцас хунарыг нь янзалж, орон гэрийг нь өөд татах хүнгүй болсон мэт байхыг Профир гэнэт ойлгов. Хүний оролцоогүй аж төрж болдоггүйг одоо болтол ойлгоогүй явсан ажгуу. Өдөр бүрийг нэг горимоор өнгөрөөж байжээ. Юм бүр санасан ёсоор нь цаг хугацаандаа бүтдэг байсан бөгөөд юм бүр нь эмх замбараатай, яг таг байдаг байсан учраас өөрөө тэр талаар хөөцөлдөж байгаагүй болой. Иймэрхүү байдлаар ажил нь бүтэмжтэй байсны уршгаар дэмий чалчиж, дэмий юм бодохоос өөр ажилгүй болоод, улмаар, бодит амьдралын эрхэнд орж, өөр янзын зовлон амсана гэж бодож ч явсангүй бүлгээ. Үнэндээ дэн дун, дээсэн дөрөөн дээр хүрч ирлээ. Гэвч ийм байдал нь маш хэврэг (ирээдүйгүй) зүйл гэдгийг хар амиа бодсон хүн яаж ойлгоож дээ. Өөрийнхөө байгаа байдлыг бат бэх мөнх зүйл... мэт бодсон биз. Гэтэл нэг мэдэхэд л больё доо! Яадаг юм! Би явна! гэдэг мугуйд утгатай ганцхан үгэнд цохигдон, гэв гэнэт сүйрэн унах ёстой болж байна. Урвагч учраа ч олохоо байлаа. Нээрэн, Евпракс явчихвал яах вэ? гэж бодно. Тэгээд түүнийг явуулахгүй байхын тулд долоон шидийн арга саам зохион бодохоор барахгүй, Евпраксын залуу махбодын шаардлагыг бусдаар хангуулахаас буцахгүй байдалд хүртлээ урьд өмнө бодож яваагүй зүйлийг бодно. 

	— Пөөх! Пөөх! Пөөх! хэмээн нулиман хэлж, морин жолооч Архип буюу захиргааны эрхлэгч Игнат хоёрын аль нэгэнтэй нь Евпракс уулзаж, учир байдлаа тооччих вэ гэхээс яс нь хавтайна. 

	Гэтэл, Евпраксын явах нь төдий л сүрхий үндэстэй бус болохыг мэдээд, айж мэгдэх нь төдхөн багасаж, санаа сэтгэлийн нь байдал эрс өөрчлөгдөн, толгойд нь огт орж байгаагүй шинэ шатанд шилжив. Евпракс явах байтгаа үглэх нь багаслаа. Профирыг ч анхаарахаа болилоо. Тавдугаар сар гарч, урин дулаан болоход Евпракс гэрт орох нь эрс цөөрлөө. Өрөөний нь хаалга дуугарахын чимээгээр Евпракс ямар нэгэн хэргээр өрөөндөө ирж байгаа бөгөөд одоохон гараад явна гэдгийг нь Профир андахаа байв. Өглөө босоод цэвэр хувцас олж өмсөхийн тулд өдий төдий хөөцөлдөх болсон бөгөөд цай хоол цагтаа ирэхгүй, заримдаа хамаагүй оройтож ирэхээс гадна байнга хөлчүү байдаг зарц Прохор үйлчлэх болсон ба тэр нь хир толбо болсон цамцтайгаа хоол цай аягалж, түүний амнаас цаг ямагт архи загас хоёрын зэвүүн үнэр холилдон ханхална. 

	Гэвч Евпракс өөрийг нь зовоохгүй (үглэхгүй) байгаад Профир баярлана. Тогооны хүн бий гэдэг бодлоор сэтгэл нь засагдах тул гэрийн дотор эмх журамгүй байсан ч тоохоо болив. Эмх замбараагүй байдлыг засах хүсэл байвч аж амьдралд гар бие оролцоно гэхээс толгойтой үс нь арзайдаг байв. Тушаал даалгавар өгч, зааж зааварлах цаг тохиолдох вэ тэгэхээс л Профирын зүрх шимширнэ. Тэгэх цаг ирэхээс айхдаа нүд балай чих дүлий байдалд орж, аргаа баран дуугүй сууна. Гэтэл тэр үеэр эзний хашаанд олны зугаалга болдог байлаа. Цаг дулаарсан тул, урьд нь анир чимээгүй байдаг байсан, Мөргөний төв дуутай шуутай байх болов. Орой болохоор зарц, тариачид, албаны болон энгийн хөгшин залуу хүмүүс, цөмөөрөө гудамжинд гарна. Дуу дуулна, баян хуур татан, инээлдэн хөхрөлдөн, орь дуу болон цагаан мод тоглоно. Захиргааны эрхлэгч Игнат час улаан цамц, маш нарийхан хантааз өмссөн тул залуу эрийн түхгэр цээж хантааз дотроо багтаж ядна. Морин жолооч Архип аянд өмсөж байхаар олгосон торгон цамц ба цэмбэн хантаазыг дур мэдэн өмссөнийг үзвэл Евпраксын сэтгэлийг татахын тулд Игнаттай өрсөлдөж байгаа хэрэг биз. Евпракс тэр хоёрын дунд төрхгүй жаал мэт дэгдэн гүйнэ. Профир нь Евпраксын бусадтай маасганахыг нүдээрээ үзэхгүйн тулд цонхоороо харахаас ч айна, гэвч үг яриа нь илхэн сонсогдоно. Хааяа булиа гараар хүн алгадах чимээ гарна. Энэ нь цагаан мод булаацалдаж байх зууртаа Евпраксын нуруу руу Архип алгадаж байгаа нь тэр (гэвч Евпракс үл уурлах бөгөөд аяархан суун тусна) Заримдаа ийн өгүүлэх нь ч сонсогдоно:

	— Евпракс Никитишна! Хөөе Евпракс Никитишна? хэмээн хөлчүү Прохор эзний байшингийн довжоон дээрээс дуудна. 

	— Яах нь вэ? 

	— Түлхүүрээ өгөөч, цай гаргаж авъя, эзэн цай уух гэнэ! 

	— Хүлээж л байг... муу зэвүүн монди! 

	 

	* * *

	 

	Профир богино хугацаанд бүр зэрлэгшин зожгиров. Аж байдлыг нь жирийн ажиллагаа эх захаа алдаж, эвдэрсэн боловч өөрөө түүнийг хайхрахаа болилоо. Амьд яваа насныхаа эцсийн хоргодох газар болсон тасалгаандаа байхад нь тайван байдлыг нь эвдэхгүй л бол амьдралдаа тохиолдох бусад явдлыг ажрахаа байв. Урьд өмнө нь орчин тойрондоо үглээ яршигтай байсныхаа хэрээр одоо төчнөөн аймхай, бүрэг, номхон болсон байна. Бодит амьдралтай аль ч талаараа тохирохоо больсон мэт санагдана. Юу ч сонсохгүй, хэнтэй ч уулзахгүй байхыг. л мөрөөснө. Евпракс гэртээ оролгүй өнжсөн ч зарц нар нь ажил хийхгүйгээр хашаан дотор зүгээр байсан ч Профир үл хайхрах бөгөөд таг чиг сууна. Хэрэв дээр үед захиргааны эрхлэгч нь аж ахуйг удирдах талын янз бүрийн мэдээний тухай айлтгал хийхдээ өчүүхэн дутагдал гаргасан бол түүний махыг идэж, маяаг нь мөлжих байсан биз, одоо бол Профир айлтгал хүлээж авахгүй хэдэн долоо хонодогтоо хааяа гутдаг бөгөөд тухайлбал, ямар, нэгэн хий зовдог тоо цоог бататгах тоо шаардагдах үед тийнхүү зовдог байв. Тэглээ ч гэсэн, тасалгаандаа ганцаараа суух тул биеэ өөрийнхөө дураар элдэв янзын дэмий юм бодох бүрэн бололцоо бүхий эзэнд тооцно. Хоёр ах нь архины хордлогоор үхсэн шиг өөрөө бас хордлогод учирсан юм. 

	Харин үүний хордлого бол архиных биш, дэмий бодлын хордлого бүлгээ. Тасалгаагаа дотроос нь түгжиж, бичгийнхээ ширээнд суугаад, өдөр турш хий бодлын ажил явуулж: тэгж хожиж байна, ингэж ярьж байна, түүнийг ялж байна, үүнийг мохоож байна гэх зэргээр есөн шидийн юм бодно. 

	Ийнхүү хий бодол, хий дүрийг бүтээн бодоход нь эд мөнгө хураахын төлөөний ямар нэгэн шунал гол суурийг нь эзэлнэ. Профир дандаа жижиг зүйлээр хөөцөлдөж, хэл ам хийх дуртай боловч ерөнхийдөө урагш муутай учраас тэр бүгд нь ашиг үл өгнө. Голдуу, амиа хоохойлох чадалгүй хамгийн арчаагүй амьтдыг тэгж улиг домог болон зовоодог байсан юм, гэвч өөрөө хохирох удаа олонтой тохиолддог бил ээ. Одоо бол тэр байдал нь бүхэл бүтнээрээ амьдралаас тасархай, хий бодлоос өөр юмгүй болсон тул түүгээрээ биеэ ч хамгаалж чадахгүй, үгээ ч итгүүлж чадахгүй болсон бөгөөд цагдан сэргийлэх ба шүүх таслах байгууллага байсаар байгаа атлаа (гагцхүү Урвагчийн ашиг сонирхлыг хамгаалахаа больсон учраас) далан долоон үг яриагаар булж, бусдыг хохироодог хөг нь өнгөрсөн байлаа. 

	Профир бусдыг зовоож, талж мууг нь үзэж, цусыг нь сорж байгаа мэтээр хий бодол бодохоос өөр чадалгүй боллоо. Ой мод, малын хашаа, тариа будаа нуга бэлчээр гэх мэтчилэн аж ахуйнхаа салаа мөчир бүхнийг ээлж дараалан бодож бусдыг торгож, талж, ядууруулж, чухал бичиг баримт олж аваад салаа мөчир тус бүрийг маш нарийн тооцоотой хачин дийлэг болгох сон гэдэг шуналын халуун болсон, хийх ажлаа барсан (газрын эзэн) хүний хий бодлоор мунгинана. Тэгэхдээ бусдаас ганц улаан мөнгө илүү буюу дутуу хурааснаас болж аж ахуйн нь орлого өөрчлөгдмөөр санагдах тул улаан мөнгө нэг бүртэй хөөцөлдөн тооцоолсоор байтал эцэс мухар нь үл олдох хий бодолдоо төөрөлдөнө. Эх адаггүй орооцолдсон ээдрээт бодлоо учрыг нь олохоо больтол ядарч эцэхээрээ өөр янзын арай томьтой хий бодолд шилжинэ. Эрт, эдүгээ цагт амьтан хүнтэй зарга, маргаан хийж явснаа дурсан санах бөгөөд сайтар эргэцүүлэн бодоход нь бусдыг дандаа дийлж явсан бодогдох юм. Бас хамт алба хааж байгаад өөрийг нь хавчиж албан ажил хийхээ больтол нь гадуурхсан хүмүүсээс өшөөгөө авч байна. Өөрийн нь биеийн хүчийг ашиглачхаад сүүлд нь доог тохуу хийж байсан сургуулийнхаа (нэг тогоонд будаа идэж байсан) нөхдөөсөө өшөөгөө авч байна, өөрийн нь ховдог санааг няцааж байсан (айл зэргэлдээ нутаглаж байсан) хүмүүсээс өшөөгөө авч байна, өөрийг нь дутмагхан хүндэтгэж байсан буюу өөртэй нь танхай харилцаж байсан зарц нараасаа өшөөгөө авч байна. «Бүх талаар үзэхэд» өөрт нь ногдох мөнгөнөөс Шатааныг байгуулахад их зарцуулсан тухайд нь өөрийн эх Арина Петровнагаас өшөөгөө авч байна, өөрт нь Урвагч гэдэг хоч өгсөн ах мулгуу Степанаас өшөөгөө авч байна, дээр үед «золбин» хүүхдүүд төрүүлснийхээ уршгаар Шаналаан тосгоныг Мөргөний мэдлээсүүрт салгаж гайгаа тарьсан Варвар Михайловнагаас өшөөгөө авч байна гэх мэтээр хий бодол бодно. Амьд, үхсэн, аль нэгээс өшөөгөө авч байгаа мэтээр бодно. 

	Ийнхүү хий бодолдоо мунгинасаар байгаад солиороход хүрнэ, нуруунаас нь жигүүр ургаад нисэж ч явах мэт санагдана. Нүд нь гялалзан, уруул нь чичиргэнэн, амнаас нь хөөс сахран, царай нь зэвхийрэн уурласан байдалтай ч болио. Ингэж хий бодолдоо солиорох тул орчны нь агаарт хий үзэгдэл харагдах мэт болж, түүн лүгээ тулалдаж байх шиг ч санагдана. 

	Тэгээд эртэй чадалтай бөгөөд аливаа зүйлээр дутагдаагүй байгаа мэт (өөрт нь) бодогдоно. Өөрөө ертөнцийг ялихгүй зүйлд үздэг учраас тэр ялихгүй ертөнц нь гарт орчих шиг санагдана. Шал дэмий юмаар шалтаг болгон өчнөөн төчнөөнөөр өсгөн бодож, ахин дахин бодсоор байгаад бас бус юмыг дүрслэн бодно. Энэ нь нэг төрлийн өвчин бөгөөд мухар сүсэгтэн хүний солиорол юм. Хий бодлоороо хий юм дүрслэн бодсоор байгаад байхгүй зүйлийг бий болгож, түүндээ итгэсэн учраас тэр бүгд нь биелээд, нүдэнд харагдах шиг болно. Энэ маань сүсэг биш, итгэл биш, харин ухаан санааны солиорол, төөрөгдөл юм. Хүнээ байх явдал хүнд тохиолдох юм, нүүр нь хачин болж, нүд нь догшрон, хэлшгүй үг хэлж, бие нь зэвүүн хөдөлнө. 

	Профир биедээ зовлонгүй хүн байсан юм. Юу ч сонсохгүйн тулд үүд цонхоо таг хааж, юу ч харахгүйн тулд цонхныхоо хөшгийг буулгана. Өөрийн нь хий бодолд шууд үл хамаарах (ерийн амьдралын) явдлыг үл ойшоох бөгөөд бараг зэвүүцэн үзнэ. Хөлчүү Прохор хоол бэлдсэнээ айлтгаж өрөөний нь хаалгыг тогшиход Профир бачимдангуй байдлаар хоолны өрөөнд очиж, урьдынхаа байдлаас огт өөрөөр нэг, хоёр, гуравдугаар хоолоо яаран идээд, тасалгаа руугаа сандран гүйнэ, Тэр ч байтгаа, хүнтэй уулзахдаа айнцарлах, олз шаах хоёрыг хослуулсан янзтай эмээнгүй бөгөөд инээдэмтэй байдал гаргана. Өөрийнхөө ажлыг хийхийн тулд өглөө аль болохоор эрт босно. Харин мөргөл хийхээ багасгасан юм, мөргөлийнхөө уншлагыг хайнга хуйнга домноно, мөргөлийн ёсыг гүйцэтгэх, гараа сарвайлган өргөх явдлыг хам хум хийнэ. Түүгээр ч үл барам, там ба тамын зовлонг санахаа болилоо (нүгэл бүрийг учир шалтгаантайд тооцно). 

	Гэтэл Евпракс улам бие сэтгэлийн тавиун байдалд оршино. Бас захиргааны эрхлэгч Игнат, морин жолооч Архип хоёрын дунд эргэлзэн саамганахынхаа зэрэгцээгээр эзний зоорийг додомдон долигонож байгаа улаан царайт Ильяг хялайн харах ажилтай тул эзний байранд юу болж байгааг үл анхаарна. Эзэн ямар нэгэн «шинэ инээдэмт явдал» гаргаж байгаа байх гэж Евпракс бодох бөгөөд энэ талаар (дураараа дургиж байгаа найз зарц нартайгаа) доог тохууны яриа ихээхэн гаргасан юм. Тэгснээ нэг өдөр хоолныхоо өрөөнд санамсаргүй гүйж ороход нь Урвагч галууны шарсан мах яаран үмхэлж байх тул Евпраксын зэвүү хүрлээ. 

	Профир энд тэндээ цоорч хөвөн нь цухуйсан тос болсон дээлтэй сууна. Царай нь зэвхийрч, үс нь сэгсийгээд сахал нь сойз мэт шигүү ургасан байв. 

	— Эзэн минь ээ! Яачихаа вэ? Юу болоо вэ? хэмээн Евпракс, айсандаа, дэргэд нь очиж асуулаа. 

	Гэвч Профир: чи ч намайг уурлуулж арай барахгүй биз дээ! хэмээн хэлж байгаа царай гарган хүйтэн инээмсэглэснээс өөр үг дуугарсангүй. 

	— Эзэн минь! Яачихаа вэ? Юу болчихоо вэ? Хэл л дээ! хэмээн давтан хэллээ. 

	Профир босож зогсоод, өөдөөс нь үзэн ядах харцаар ширтэн, үгээ сунжруулан өгүүлрүүн:

	— Чи банзал хүүхэн учраас миний тасалгаанд дахиад орж ирэх юм бол... Би ална! 

	 

	 

	Энэхүү санамсаргүй тохиолдлын ачаар Профирын байдал гаднаас нь харахад дээр болон өөрчлөгдөв. Эд мөнгө хохирохыг огт үл анхаарах бөгөөд ганцаардмал байдалдаа дассан учраас зуны сайхан өнгөрөхийг ч бараг анхаарсангүй бүлгээ. Нэг мэдэхэд нь наймдугаар сар дундаасаа өнгөрч байлаа, гадаа шиврээ бороо зүсрэн орно, борооны усанд газар нэвтэрч, модос уруу царайлан, гандмал навчсаа газарт унагана. Хашаан дотор ба зарц нарын байрны орчинд хачин чимээгүй байна, тэнгэр муухай бөгөөд эзний байдал нэг л хачин байгаагийн улмаас зарц нар нь байдаг байдаг газартаа хоргодно. Евпракс бүрмөсөн сэхээ орлоо, торгон хувцас, маасганадаг харчуудаа мартчихаад гайхаш нь барагдан, зарц нарын өрөөний ханзан дээр өдөржингөө цөхрөн сууна. Хөлчүү Прохор: чи эзнийг сэтгэлийн өвчтэй болгосноос хойш чамайг Владимирск9 мужийг дайрахгүй гарахгүй биз хэмээн Евпраксаар тоглоом хийнэ. 

	Энэ завсар Урвагч тасалгаагаа дотроос нь түгжин, мөрөөдөл болон сууна. Гадаа бороотой байгаа нь Профирт улам аятай байв. Тасалгааны нь цонхны шилэнд зай завсаргүй шижигнэж байгаа бороонд нойр нь хүрч үүрэглэн суухдаа хий бодлоо бүр ч чөлөөтэй явуулна. Өөрөө хүний нүдэнд харагдахгүй болчхоод, аавынхаа амьд байхад эдлэнгүүдийн ахлагчаар ажиллаж байгаад аль хэдийн нас барсан Илья өвгөнтэй эдлэнгүүдээ эргэж үзэж яваа мэтээр бодоод:

	— Илья ухаантай хүн шүү! Хуучин цагийн зарц даа! Одоо цагт тийм хүн байхгүй ээ, одоо цагт ам нь их ажил нь хоосон хүмүүс байх болжээ! хэмээн Профир ганцаараа ярих бөгөөд Ильяг амилсанд бодон баярлана. 

	Ильятайгаа хоёул, аажмаар бурхан сахиусандаа мөргөөд хүний нүдэнд харагдалгүйгээр тал хөндий, уул давааг гатлан Чихэнт хэмээх аглаг газарт хүрч очиход эдлэнгийн нь нутаг танигдашгүй сайхан болсон байна гэж ч бодно. Он мод нь өтгөн ургаад, хэрэм дүүлэн, орой нь огторгуйд тулан шуугих шиг ч бодогдоно. Мод нь шигүү бөгөөд хоёр, гурван хүн гараа сунгавч тэвэрч хүрмээргүй бүдүүн иштэй нарсан ой ургасан байна ч гэж бодно, иш нь сүмбэ лүгээ адил шулуухан, сүрлэг сэглэгэр тул бараг мөнхөрсөн мод мэт ч санагдана. 

	— Мөн ч сайхан ой юм даа! хэмээн Урвагч дуу алдан гайхна. 

	— Дархалчихмаар ой юм! Танай эцэг Владимир Головлевыг амьд байхад, тэр бид хоёр гартаа бурхан барьж энэ нутгийг тойрсон юм, түүний ачаар ингэж ургасан байна хэмээн Илья өвгөн тайлбарлаж байх шиг ч бодогдоно. 

	— Таны бодоход энд хэдий хэрийн мод байна? 

	— Тэр үед л дал орчим аршин мод байсан юм, одоо ч... талийж өгөө л дөө, лав л хоёр хагас дахин нэмэгдсэн байна. 

	— Та юу гэж бодож байна, нэг аршин газар хэчнээн ширхэг мод ургасан байгаа бол? 

	— Ээ мэдэхгүй! Бурханд л тооцоо нь байгаа байх! 

	Миний бодоход:аршин газар тутамд зургаа долоон зуун мод байх шиг байна. Харин хуучин аршинаар биш, шинэ аршинаар бодно шүү. Байзнаарай! Жаахан хүлээ! Хэрэв зургаан зуугаар бодвол... зургаан зууг тавиар үржүүлнэ, ингэхэд бүх зуун таван аршинд хэдэн мод байх бил ээ? 

	Профир цаас гаргаж 105-ыг 650-аар үржүүлэхэд 68250 мод болж гарлаа. 

	— Одоо энэ ойг бүхлээр нь худалдвал... дүйгээд... мод нэг бүрийг арван янчаанаар өгвөл болох уу? Танд ямар санагдана? 

	— Илья өвгөн толгой сэгсэрч:

	— Хямд байна! Энэ чинь ямар хэмжээний мод билээ: мод бүрээс л хоёр хоёр тээрмийн гол, нэг нэг шилдэг дүнз, хорин найман цунгийн гуалин, салын шургааг гарна, бас тэгээд мөчир нь байна... Тээрмийн голыг та ямар үнэтэй байдаг гэж бодож байна? 

	Профир аль хэдийн сохор зоосыг хүртэл бодож тогтоосон атлаа мэдэхгүй байгаа хүн болон баашилна. 

	— Энэ нутагт тээрмийн гол арван янчаан байдаг юм, харин Москвад бол их үнэтэй байх биз! Гэтэл энэ ямар сайхан гол бил ээ! Тэргэнд гурван морь хөллөхгүй бол хөдлөхгүй шүү! Гэтэл бас арай нарийвтар нэг гол, гуалин, дүнз шургааг, мөчир гээд ирэхээр үгүй болж өгнө... Ингэхлээр мод нэг бүрийг тун ядахдаа, хорин янчаанаар өгөх ёстой биз. 

	Ильягийн үгийг Профир шүлсээ гоожуулан сонсоно! Энэ Илья ухаан сайтай, үнэнч хүн юм! Ер нь бүх эдлэнг ийм хүний гарт эзэгнүүлнэ гэдэг чинь их зол завшаан юм! Үүний туслагчаар Вавил өвгөн ажиллаж байгаа шүү дээ (бас л аль хэдийн нас барсан Вавил бил ээ) тун сайн хэрэг юм даа! Захиргааны эрхлэгчээр ээжийн бичээч байсан ирмэл Филипп (жаран жилийн өмнө Тохойн тосгоноос ирсэн) ажиллана, ойн сахиулаар дадлагатай, чармайлттай хүмүүс ажиллаж байгаа, хотны нь ноход сайн. Энэ хүмүүс ба ноход эзнийхээ буяныг хамгаалахын төлөө толгойгоо ч өгөхөөс буцахгүй юм шүү! 

	— За тэгээд, нөхөр минь, бодож үзээч: энэ аглаг газрыг бүхлээр нь худалдвал хэчнээн янчаан болох нь вэ? 

	Тээрмийн бүдүүн гол, нарийн гол, дүнз, гуалин, шургааг, мөчрийн үнийг дахин бодож үзлээ. Дараа нь нэмж, үржүүллээ, заримдаа бутархай тоо гарна, заримдаа бүхэл болно. Нэг том цаасыг цоохор болтол эрээчээд:

	— За, нөхөр минь юу болсныг хар хэмээн Урвагчийн өдий төдий оронтой тоо үзүүлэхэд, эзнийхээ юмыг үнэд хүргэхийг хичээж байгаа Ильягийн (өөр хүн байтлаа) санаа зовж, хавчганан байж:

	— Арай хэтрээгүй байгаа даа! хэмээн, далаа хавчин өгүүлэв. 

	Гэтэл Профир эргэлзэхгүйгээр, хэнэггүй царайлан хи-хи-хи хэмээн инээж өгүүлрүүн:

	— Нөхөр минь, чи тэнэг байна! Энэ чинь миний дур биш ээ, тооны арга... тоо бодлого гэдэг шинжлэх ухаан байдаг юм... энэ шинжлэх ухаанаар бодоход худал тоо гардаггүй юм! За, Чихэнтийг орхиё. Одоо хоёулаа Үнэгний нүхтэд очъё. би тэнд очилгүй их удсан юм! Тэндхийн тариачид нэг л баахан завхраад байгаа юм шиг санагдаад байх юм! Бас манаач Гараныг... би сайн мэдэж байна! Харсан юм шиг л мэдэж байна! Гаран идэвхтэй, үнэнч, сайн манаач юм шүү! тэгсэн ч л... Ялихгүй явдал бий болоод байгаа байх шүү! 

	Профир, Илья хоёр хүний нүдэнд үзэгдэж, чихэнд сонстолгүйгээр, хусан ширэнгийг арай ядан туулж гараад, амьсгаа даран зогслоо. Мөр дээр нь нэг тэрэг хажуугаараа унасан хэвтэх бөгөөд дэргэд нь тариачин эр зогсож, хугархай голыг нь аргаа баран ширтэнэ. Арга нь тасраад, хугарсан голыг харааж бас далимд нь өөрийгөө хараагаад, морио тэрэгнээс нь салгаж, «хөөрхий зайлуул, хар морь минь» гэж хэлээд маргааш болтол эндээ хэвтэлтэй биш тул ямар нэгэн арга бодох хэрэгтэй болов! Тэр хулгайч тариачин ийш тийш харан, чагнан, хүнд бараагаа харагдахаас болгоомжилно, дараа нь нэг хусны хажууд очиж сүхээ далайв... Гэтэл Урвагч хөдлөхгүй зогссоор байлаа... Тэр хус нь ганхан салганаж, гэнэт өвс мэт навсайн унав. Унагасан хусныхаа ишнээс тэрэгний гол тааруулж авахыг оролдоно, энэ үед Урвагч халдаж очихоор шийдлээ. Гэтэн байж, ойртож очоод, нүд ирмэхийн зуурт сүхийг нь булааж авав. 

	— Халаг! хэмээн бантсан, цочсон хулгайч, хашхирав. 

	— «Халаг!» хэмээн Профир дооглоод: — бусдын модыг хулгайлж болдог юм уу? «Халаг!» гэнэ ээ, энэ хус чинийх юм уу? гэж асуулаа. 

	— Өршөөгөөрэй, эзэн минь! 

	— Би их өршөөсөн шүү! Би ч муу юм хийдэг л хүн болохоороо бусдыг муучлах ёс алга! Би биш, харин хууль муучилна даа. Чи цавчиж унагасан модоо эдлэнгийн төвд аваачиж буулга, торгуульд нь нэг янчаан өгөөрэй, тэгээд сүхээ аваарай! Би үгүй хийхгүй ээ! 

	Гараныг сайн санаж явдгаа Ильяд хэрэг дээр үзүүлсэндээ Профир баярлаад, хулгайчаас салаад, манаач Гараныд очиж, сургамжийн үг хэллээ. Дараагаар нь гэр тийшээ харих замдаа, тариачны гурван тахиа овьёосонд нь орсон байхыг олоод авлаа. Тасалгаандаа буцаж ирээд, бас л ажлаа эхэлсэн бөгөөд аж ахуйн бүхэл бүтэн онцгой систем санаанд нь гэнэт төрнө. Эдлэн газар дээр нь ургасан бүхэн нь мөнгө болон хувирч түүнээсээ гадна торгуулиар үржинэ. Амьтан хүмүүс цөмөөрөө гэнэт мод огтлогч, газар хагалагч нар нь болж, Урвагч өөрөө тэдэнтэй адил зовох байтгаа жаргал эдэлж;

	— Нөхөд минь, огтол, хагал! Над л сайн биз хэмээн баяр хөөр болон давтан хэлнэ. 

	Тэгснээ өөр цаас гаргаж, тоо эрээчнэ. 

	Нэг аршин газар хэдий хэрийн овьёос ургаж байгаа ба энэ нь тариачны тахианы торгуультай нийлээд хэдэн янчааны орлого орохыг бодно. 

	«Овьёос маань тахианд гишгэгдсэн боловч бороонд сэргэнэ дээ!» гэж Урвагч бодно. 

	Үнэгний нүхтэд хэчнээн хус бий ба хус хулгайлсан тариачны торгуультай нийлээд хэдэн янчааны орлого орох вэ? 

	«Тэр хусыг огтолж авсан боловч тэр нь манай гэрт түлээ болох учраас түлээ огтлох хэрэгцээгүй болно!»

	гэж Урвагч бас сэтгэлдээ бодно. 

	Цаасаа эрээчсэн тоогоор дүүргэв, дан, аравт, зуут мянгатын орон гарна... Урвагч ажилдаа үнэхээр ядрах бөгөөд гол нь түүндээ санаа нь зовж, ширээнийхээ араас, усан хулгана болтлоо хөлрөн босож ирээд, орон сандал дээр амрахаар хэвтэнэ. Гэтэл хөөрөн долгилох сэтгэл нь үл тогтох тул арай өөр хялбар сэдэвт шилжинэ. 

	— Ээж Арина Петровна ухаантай эмэгтэй бөгөөд хүнийг аргалж чаддаг учраас хүн бүхэн түүнд зарцлагддаг байжээ! Гэвч нүгэл үйлддэг л байсан даа! Ээ дээ, мөн ч их нүгэл хийж байсан даа! 

	Гэтэл Арина Петровнаг дурсаж амжаагүй шахам байтал нь түүний нь мэдчихээд Профирт хариу хэлэхийг хүссэн мэтээр авсан дотроосоо сугарч дэргэд нь хүрч ирээд: 

	— Бүү мэд дээ, хүү минь, би чамд ямар гэм хийсэн юм! миний санахад, би харин... хэмээн дорой царайлан өгүүлэв. 

	— За, за ээж минь! Та битгий хилс юм хэл! Тэгэх юм бол би таны өмнө бүх баримтыг дурдана шүү! Жишээ нь, та яагаад тэр цагт Варвара Михайловнаг хориогүй юм? хэмээн Урвагч хэрэг явдлыг нь хээ шаагүй илрүүлэн асуув, 

	— Түүний чинь яаж хорих юм! Биеэ мэдэх болж, насанд хүрсэн хүнийг хорьж болохгүй. 

	— Үгүй дээ, та байз! Нөхөр нь ямар хүн байлаа? хөгшин архичин, бас тэгээд, хамгийн... үр үндэсгүй хүн байсан! Гэтэл Варвараас гарсан дөрвөн хүүхэд хэнийх юм? ... гэдгийг би асуух байна. 

	— Яагаад ийм эрээгүй ярьж байна вэ, хүү минь! Би түүний шүүгч юм уу! 

	— Шүүгч нь биш боловч нөлөөлсөн хүн нь шүү дээ! Тоглоом шоглоомоор «хүү минь», «дүү минь» гэсээр байгаад л нийлүүлчихсэн биз! Та дэмий юм хийсэн шүү. Энэ тэр болоод л! Варварыг олиггүй хүн гэж үзээд бараг нутгийнхантайгаа ам нийлж байгаад түүнтэй ханилуулсан биз! Варвар гэдэн нь хөдлөөд тэгээ биз! Хөөрхий дөө! Та тэгээгүй бол Шаналаан тосгон манайх л байх байсан юм|

	— Чи Шаналаанаас өөр юм бодохоо больжээ! хэмээн Арина Петровна хүүдээ буруушаагдан мухардаж өгүүлэв. 

	— Шаналанаар би яах юм! Над юм бараг хэрэггүй биз! Зулын тос л олдож байвал болох нь тэр! Ер нь шударга хэлье... Дуугарах хэрэггүй боловч хэлчихмээр санагдлаа: та их нүгэлтэй хүн шүү, үнэхээр их нүгэлтэй шүү та ээж минь! 

	Арина Петровна хариу үл өчин санаа нь зовсон ч юм шиг, эсвэл дийлдэж мухардсан ч юм шиг байдлаар дэмий л гараа алдална. 

	— Жишээ нь; бас өөр нэг зүйлийг хэлье: Та тэр цагт Степан ахад яах гэж байшин (Москвад) худалдаж өгч авч байсан юм? хэмээн, эхийнхээ мэгдэнгүй байдлыг ашиглан асуув. 

	— Тэгэх хэрэгтэй байсан юм, хүү минь, түүнд ямар нэгэн өмч тастаж өгөх хэрэгтэй байсан юм хэмээн Арина Петровна өөрийгөө хаацайлав. 

	— Тэр авсан өмчөө баллачихсан шүү дээ! Харин та мэдээгүй нь сайн юм. тэр бол төрхгүй, муухай үгтэй, ах захаа мэддэггүй хүн байсан юм. Бас тэгээд аавын Тохойн тосгоныг түүнд өгөх гэж байсан биз! Гэтэл тэр маань ямар сайхан тосгон бил ээ! Нутаг дэвсгэр сайтай, айл залгаа хүн амьтангүй, хүний газартай холилдоогүй, ой мод сайхантай, нуур устай... сэлүүхэн аятай тосгон шүү дээ, бурхан минь! тэр цагт би дайралдаж, саад хийсэн нь л сайн болжээ... Аяа, ээж минь энэ чинь нүгэл биз|

	— Тэр чинь миний хүү шүү дээ, хүү минь! 

	— Мэдэж байна аа, маш сайн ойлгож байна! Тэглээ ч гэсэн, тэгж л болохгүй байсан юм даа! Тэр (Москва дахь) байшинг та түм хоёр мянган янчаанаар авсан шүү дээ, гэтэл тэр чинь одоо хаа байна? Ингэж түм хоёр мянган янчааныг үрэн таран хийснээс ядахдаа, Варвар Михайловна эгчийн Шаналаан тосгоныг үгүй ядахдаа, түм таван мянган янчаанаар үнэлж болно. Мөн ч их мөнгө сүйтгэсэн дээ та! 

	— За, за, боль! дуугүй бол! Битгий уурла! бурхан минь! 

	— Ээж минь би уурлаагүй байна, би үнэний чинь л хэлж байна... үнэн юм шүү, би худал хэлэх дургүй юм. Үнэнч хэвээрээ л дуусна! Үнэнийг бурхан таалдаг бөгөөд бидний үнэнд дуртай бай гэж номлодог юм. Бас Шатааны тухай дурдъя. Шатааныг байгуулахын төлөө тун их мөнгө үрсэн гэдгийг би хэзээ ч хэлнэ. 

	— Би өөрөө тэнд орогнож байсан шүү дээ... 

	Ээж нь: ховдог хувалз юм! гэж бодож бодож байгааг Урвагч ойлгосон атлаа мэдээ ч үгүй царай гарган байж өгүүлрүүн;

	— Тэнд, сууж байсан гээд ямар хэрэг бүтээсэн юм, шал дэмий юм болсон... Бурхны гүнгэрваа одоо хүртэл Шатаанд бий, тэр хэнийх вэ? Нэг үрээ бас тэнд бий, цайны хайрцаг бас... Аавын амьд байхад манай Мөргөнд байсны нь би нүдээрээ харсан юм! Тун хөөрхөн хайрцаг байгаа юм! 

	— Тэгээд яагаа вэ! 

	— Үгүй ээ, ээж минь, та дуугүй бай! Харахад ялимгүй юм чинь л яг тооцоод ирэхээр хорин таван мөнгө, тавин мөнгө, янчааны гарз гараад байгаа юм... Ажиглахаар л мэдэгддэг юм... Ер нь, та байз, би бодоод гаргачихъя! Тооны арга гэдэг сүрхий шүү. Ганц тоогоор зөрөхгүй үнэн л гарна! 

	Хайрт эх нь хэр зэргийн хохирол учруулсныг бүрэн тодорхойлж бодохын тулд Профир бүр сүүлд нь ширээнийхээ дэргэд очив. Нэг үгээр хэлэхэд Урвагч Арина Петровнагийн учруулсан хохирлыг илрүүлэхийг эрмэлзэн сампин тачигнуулж, цаасан дээр тоо эрээчлээ. Гэвч Профирын санаа нэг зүйл дээр удаан тогтдоггүй нь Арина Петровнад завшаан боллоо. Тун саяхан Профирын нүдэнд тодхон харагдаад байсан Арина Петровнагийн дүрс гэв гэнэтхэн мартагдав. Эрээчсэн тоо нь эрээлжлэн байлаа... 

	Профир тариалангаас ямар ашиг орохыг бодож гаргахыг аль хэдийн завдсан учраас одоо хамгийн тохиромжтой цаг тохиолдов. Тариачин дандаа гачигдаж дутагдаж, ямагт ажил хайж юугаа ч заль мэхгүйгээр ашиглуулдгийг Профир мэднэ. Ялангуяа «хямдхан үнэлэгддэг байсан» хөдөлмөрөө бүр ч амар ашиглуулдгийг нь мэдэх тул үүнийг үндэс болгон Профир тариачдыг өрөвдөх сэтгэлгүйгээр тооцоогоо хийнэ. Орос оронд гачигдаж дутагдсан хүмүүс олон юм, үнэхээр олон юм! Хойшдоо юу болохыг магадлан танихгүй бөгөөд гунигт харцаа хааш нь хандуулавч найдлага түшиг болох зүйл олж харахгүй, гагцхүү: зарцлагд! зарцлагд! гэдгээс өөр үг огт сонсохгүй байгаа хүн олон юм. Тэгээд, найдлага тасарсан тэдгээр хүмүүсийн эргэн тойронд налуу, нүцгэн тэр нутгийн орчинд Урвагч далан хэлээ дэлгэж хааяа хааяа солио өвчин тусахад хүрдэг учраас дээр дурдсан байдлаар (үхсэн хүмүүстэй дахин уулзаж байгаа мэтээр) солиорно. 

	Дөрөвдүгээр сар болсон бөгөөд тариачин хүн бахь байдгаараа өдөр хоногийг өлөн голдуу өнгөрөөнө. «Хонгорууд минь, та нар цатгалан байна! Өвөлжин хийх ажилгүй байсаар хавар болоход гэдэслэчих шахаа биз!» хэмээн Профир ганцаараа ярина, бас өнгөрсөн оны тариалангийн бүх тооцоог гаргаж дөнгөж дуусаж байгаа нь талаар хэрэг бус бүлгээ. Нуруулдсан тариаг хоёрдугаар сард цайруулж дууссан ба үр тариаг гуравдугаар сард хөмрөгт хийсэн бөгөөд бэлэн байгаа бүх зүйлийг хүснэг ёсоор дэвтрүүддээ сүүлчийн хэдэн өдөр тараан бичив. Урвагч цонхныхоо дэргэд хүлээж зогсоно. Тэгтэл, тээ тэр гүүрэн дээгүүр тариачин Фокийн тэрэгний бараа харагдлаа. Мөргөн тийш салдаг газар хүрч ирээд тэр тариачин мориныхоо жолоог байн байн дугтран ташуургүй учраас эцэж сульдсан морио гараа сарвагануулан үргээнэ. 

	— Наашаа ирэх нь! морийг нь хараач! амин голтойгоос цаашгүй болсон амьтан юм! Ганц хоёрхон идүүлбэл гэдэс гарах байгаа даа! Харин тав юм уу, их сайндаа гучин янчаанаас илүү үнэгүй болсон морь юм хэмээн Урвагч шивнэнэ. 

	Тэр зуур Фок, зарц нарын байшингийн хаяанд ирж, морио сараалжнаас уяж, нэг хормой өвсний хог тавьж өгөөд, өөрийн нь зиндааны гуйлгачдыг Профир тэнд хүлээж авдаг заншилтай тул дорхноо цэвэрлэгч хүүхнүүдийн өрөөнд ороод, хөлөө сэлгэн зогсож байхад нь:

	— За чи ямар сонинтой байна хэмээн Профир асуув. 

	— Жа, эзэн минь, хар гурил л гэж явна... 

	— Яагаад тэр вэ? авснаа идчихээ юу? Ээ зайлуул! айхтар ч юм даа! Хэрэв чи архиа жаахан татаад, ажлаа олигтойхон хийгээд, тэнгэр бурханд сүсэгтэйхэн байсан бол алтан дэлхий чамд хишиг хүртээх л байсан биз! Тариа будаа чинь арвижих л байсан даа! Ингэж зээлдэх гэж явах хэрэггүй л байх сан даа! 

	Фок хариу өчихийн оронд мушилзан инээсхийлээ. 

	— Бурхан хол байгаа болохоороо үзэхгүй гэж бодож байна уу чи? Бурхнаас далд газар байдаггүй юм. Бидэнд л мэдэгдэхгүй болохоос биш цөмийг үзээд, цөмийг сонсоод л байгаа: Өөрснөө л мэдэг, намайг юу гэж бодох нь вэ, түүний нь л харъя гэж байгаа даа. Гэтэл бид түүний нь мэдээгүй олсон юмнаасаа зулын тос илүүчлэхийн оронд архины мухлаг хэсээд л явах юм! Тэгээд л түүнийхээ нүглээр хар гурилаар тасраад байгаа юм даа, тийм үү хөө? хэмээн, Профир яриагаа үргэлжлүүлэн асуув. 

	— Хэлээд яах вэ! Яг л голоор нь хэлж байна! 

	— За тэгвэл чи одоо л ойлгож байна. Харин яагаад ойлгов. Бурханд таалагдахаа байхаараа л ойлгож байгаа юм. Хар гурилтай болохоороо л мартчихна даа, иймэрхүү л байгаа юм... 

	— Ёстой л үнэн дээ, ер нь хэрэв бид... 

	— Байз! Би хэлье! Ер нь бурхан гэдэг чинь өөрийгөө мартсан хүнийг дөнгөчихнө шүү. Бидний тусын тулд бурхан байдаг болохоор үг хэл гаргаад ч дэмий. Бид л мартахгүй бол бурхан мартахгүй! Биднийг энэрээд л: хар гурил, овьёос, байцай аманд хийлгээд л байх вий! Малыг чинь ч тураахгүй, чи морио хар! Арьс яс хоёр л байна! Бурханд л сүсэгтэй бай, тэгвэл бүх хэрэг чинь бүтнэ! 

	— Цөм үнээн, Профир гуай минь. 

	— Юуны өмнө бурханд биширч, удаад нь тэнгэр язгууртанд, жишээ нь, газрын эздэд биширч бай. 

	— Тийм ээ. Профир гуай минь, бид энд ч гэсэн ингэж л санагдах юм... 

	— Чамд «санагдахаас» өөр юу байх вэ, харин бодох л хэрэгтэй, тэгвэл л учир нь олдоно. Одоо чи ингэж надаас хар гурил гуйж яваа чинь нүгэл шүү дээ! Чи над их долигонож байна, гэвч ноднин тариа хадах цаг болчихоор тариачид та нар дээр очоод туслаач та минь! гэж хэлэхэд минь юу юу гээд байлаа? Өөрсдийнхөө тариаг хадаж байна аа! Баяд ноёдын ажилд дайчлагддаг цаг өнгөрсөн шүү, яасан ч бидний дур! гэж байсан. Гэтэл хар гурил та нарын дурыг дагасангүй еэ!

	Профир, Фок руу сургамжлах байдлаар харлаа, гэвч Фок хөдлөх ч үгүй хөлдүү мэт зогсоно. 

	— Чи дэндүү их зантай байна, үүнээсээ л болж заяа чинь муудаж байгаа юм. Гэтэл, жишээ нь, би бол бурханд таалагдаж, хаанд талархагдсан атлаа их зан гаргадаггүй юм! Би юу гэж их зан гаргах юм! Би бол чигчийн чинээ амьтан шүү дээ! Өт хорхой л гэсэн уг! Пөөх! Харин би өөрийгөө доорд боддог болохоор бурхан таалаад байгаа юм! Миний ч заяа дэмжээ л биз, ер нь би хаан төрд ч залбирч л явдаг юм. 

	Профир гуай минь, би ч хамжлагын үед одоогоосоо доргүй л амьдарч байсан юм! хэмээн Фок долигононо. 

	— Тийм ээ, нөхөр минь, та нарт дээр л байсан даа! Бараг зүгээр сууж гэдсээ тэжээж байсан биз! Тариачид та нар хар гурил, өвс, байцай зэргээр л лав дутагдаж байгаагүй байх! За өнгөрсөн хатсан юмаар ч яах вэ! Би хүнд муу санадаггүй хүн дээ, тариагаа хадуулах гэж та нарыг гуйж явснаа ч таг мартчихжээ. Харин үгний далимд л дурсчихлаа! Чи тэгээд хар гурил гэж яваа гэв үү? . 

	— Тийм ээ, хар гурил л... 

	— Худалдаж авах гээ юү? 

	— Үгүй ээ, тариа хурааж, гурилтай болтлоо зээлэх гэсэн юм! 

	— Ээ харла! хар гурил ч энэ жил нүдний гэм болоод байна шүү! Бүү мэд, яадаг юм бил ээ дээ... 

	Профир түр зуур бодол бодон: «аргатай сан бол нөхөрт тус болох сон доо...» гэж хичээж, аргаа барж байгаа царай гарган байж, эцэс сүүлд нь ийн өгүүлрүүн:

	— Хар гурил ч зээлдүүлж болно л доо, даан худалдах хар гурил л алга даа, тэнгэр бурхан хайрласан хишгээр арилжаа солио хийж яаж болох вэ! Зээлдүүлэхэд ч би дургүйцэхгүй ээ. Өнөөдөр би чамд зээлдүүлэвч, маргааш чи над зээлдүүлэх л юм! Байх цагт нь чи надаас зээлдээд л авах юм, тэр яах вэ! Хэчнээн ч авсан болно! Харин маргааш болоход би чамаас хошуу цорвойн гуйх хэрэг ч гарч мэдэх юм шүү дээ!

	— Хаанаас даа! Тэгэхгүй биз дээ, эзэн минь!.. 

	— Бараг очих ч үгүй биз дээ, харин жишээ болгож л хэлж байгаа юм. Тэгж ч гэнэт модоо барьчхаагүй биз! Сонин хэвлэлд Наполеоныг магтсан хэвээрээ л байх юм. Ийм л байгаа юм шүү дээ. Чамд хар гурил хэчнээн хэрэгтэй юм? 

	— Шуудайны талын тал л бол гялайх нь тэр:

	— Болно. Харин энэ жил хар гурил тун олдохгүй байна шүү дээ, үүнийг л урьдчилан дурдъя! Тэгэхээрээ ингэе: одоо би чамд шуудай гурилыг зургаа хуваасны нэгийг олгуулъя, харин чи найман сарын дараа шуудай гурил дөрөв хуваасны нэгийг өгөөрэй, тэгээд л яг болно. Би чамаас мөнгөн хүү авалгүй гурилаас нь хүү авна.. 

	Урвагчийн хэлснийг сонсоод Фокийн дотор пал хийв, юу ч дуугарч чадалгүйгээр хэсэг зуур далаа хавчгануулан байж:

	— Арай дэндэх юм биш үү, эзэн минь? хэмээн айнцарлан асуув. 

	— Дэндүү санагдаж байгаа бол өөр хүнд оч! Би чухамхүү болох зохих байдлыг л хэлж байна. Би чамайг дуудуулж авчраагүй, чи л өөрөө хүрч ирлээ. Чиний асуусан үгэнд л хариу хэлж байгаа юм. Ийм л байна даа! 

	— Тийм л дээ, тэгсэн ч гэсэн арай л дэндүү биш үү? 

	— Ээ зайлуул! Би чамайг төлөв томоотой хүн гэж боддог юм шүү! Түүнээс өөр арга алга, тэгэхгүй бол би хөөрхийднө биз дээ? Хар гурилыг бий болгоход гарсан зардлыг би хаанаас олж авах вэ? Ихээхэн зардал гардгийг чи мэднэ биз дээ? Баларсан их зардал гардаг юм. Завсарт нь би хэцүүдэх нь байна шүү! Хүн бүр л намайг наана гэх юм, аль бүрээр би хангах вэ, би хэцүүдээд байна! Хэрэв би худалдаачинд өгөх юм бол мөнгийг нь бэлэн авна шүү дээ. Бэлэн мөнгө шиг сайхан өртөг хаа байх вэ. Ядаж л хүүлээд байж болно шүү_ дээ! Хүүг нь идээд л амар хэвтэнэ биз! Гэтэл гурил бол их яршигтай байдаг юм. Хатна, муудна, оготно иднэ! Мөнгө бол тиймгүй ээ! Дээр үед ийм ухаан ороогүй юм! Ийм ухаан орсон бол би бүх юмаа мөнгө болгочхоод аль хэдийн та нараас холдчих байсан юм!

	— Профир гуай, та биднээс битгий холдоорой. 

	— Холдох дургүй байлаа гэсэн ч чадал минь хүрэхээ больжээ. Урьдынхаа адил чадалтай байгаа сан бол та нартай үзэлцээд л баймаар байна. Больё доо! Амар хэвтэж үхэх цаг болсон байна! Сергей ламынд очоод л нөмөрт нь, нүд балай, чих дүлий хэвтчихье. Ёстой л яс амрах нь тэр, чимээ аниргүй, эвтэй сайхан болж, орь дуу, хэл ам, үймээн шуугиангүй, бурхны оронд очсон юм шиг л болно доо! 

	Нэг үгээр хэлэхэд, Фок хэчнээн оролдовч Профирын аясаар бөмбөрч байв. Түүгээр ч үл барам, Урвагчийн амаар болж зөвшөөрөөд байх үед нь Ташууран хэмээх газрыг дурдаж гайгаа тарив. Энэ газрын тариаг авч гурил хийнэ гэдэг бол зангууны үлгэр ажээ... Ингээд л хясаж орхилоо... 

	— Би чамд тус боллоо, харин чи над тус болоорой, энэ бол мөнгөн хүү биш, зүгээр зээлдүүлэг шүү! Хэн хэнийхээ хэрэгцээг бүтээе! Миний хэлснийг бүтээвэл чинь би энэ насандаа мартахгүй ээ! Би ер нь шулуухан шүү! Би л хохирч байгаа юм... хэмээн Профир өгүүлэв. 

	Профир босож зогсоод, яриа таарсны баталгаа болгон сүм тийш харан наманчлав. Фок түүнийг дагалдан наманчиллаа. Фок алга болчхов, Профир цаас авч сампингаа барихад, сампингийн эрх шалмаг гарын нь хөдөлгөөний аяар шажигнаж гарлаа... Эрээчсэн тооныхоо учрыг олохгүй бага багаар солиорон сууна. Хорвоогийн явдал Урвагчийн нүдэнд утаа мэт манаран бүрхэгдэнэ, галзуурсан мэтээр яаран цаас сампин хоёроор сэлгүүлэн бодно. Тооны нь дүн ихсэн ихэссээр байв л...

	 


ДАНС ХААЛАА

	Өвлийн эхэн сарын дунд бил ээ. Тосгоны зах, цагаан бүтээлэгтэй юм шиг болтлоо цасанд дарагдсан бөгөөд алгуурхнаар хөлдөж байгаа мэт санагдана. Шөнө цас шуурч, замын дагуу хунгар их тогтсон учир хоосон тэрэг чарга хөллөсөн тариачны морьд бүдчин сөхчин зүтгэнэ. Гэтэл Мөргөн тосгоны зүгт бараг торойх ч мөр үл үзэгдэнэ. Профир гэртээ хүн оруулах үлэмж дургүй болсон тул дөнгөж намар болмогц хашааныхаа голын хаалга, байшингийнхаа довжоот хаалга тэргүүтнийг дарж хадсан бөгөөд гэр орныхоо хүмүүсийг цэвэрлэгч нарын өрөөний довжоогоор буюу хажуугийн хаалгаар гарч хүн хартай уулзаж байх болгосон бүлгээ. 

	Өглөөгүүр бил ээ, бага үд боллоо. Урвагч тэрлэг эгэлдрэглэн, цонхныхоо дэргэд мэл гайхан цэл хөхрөн зогсоно. Өглөө эртээс эхлэн тасалгаа дотроо хойш урагшаа алхаж, ямар нэгэн бодолд автагдан, олз ашиг олохын төлөө шунал болж тоо бодсоор байгаад, эцэс сүүлдээ тоондоо будилж, эцэж ядарсан ажгуу. Өөрийн нь байшингийн халзад оршдог жимс элбэгтэй цэцэрлэг, тэр цэцэрлэгийн ар талд байдаг тосгон зэрэг нь цөм цасан хунгарт дарагдсан байв. Өчигдөр цасан шуурга тавьсан тул өнөөдөр жавар их бөгөөд нэлийтэл дарсан цас наранд гялтганан түг түмэн од лугаа адил гялалзах тул Профир арга буюу нүдээ анивчин харна. Хашаа нь эл хуль анир чимээгүй байв. Зарц нарын байр, малын хашааны орчноор хөл хөдөлгөөн огт алга, тэр ч байтугай, тариачны тосгонд ч чимээ гарахгүй тул үхэж мөхсөн мэт санагдана. Гагцхүү ламын байшингаас саарал утаа суунаглаж байгаад Урвагчийн анхаарал татагдана. 

	«Бага үд болчхоод байхад ламын авгай хоол унднаасаа салаагүй байдаг байна шүү, энэ лам нар ер нь үргэлж л хагартлаа идэж байдаг улс юм» гэж бодлоо. 

	Энэ бодлоо орхиж: өнөөдөр чинь сайн өдөр билүү, ажлын өдөр билүү, мацаг өдөр билүү, жирийн өдөр билүү гэж бодож эхэлснээ гэнэт өөр санаа төрж, ламын авгай ямар хоол хийж байгаа бол гэдэг бодол анхаарлыг нь татав. Дийлэн тосгоны зам гардаг гүвээн дээр нэг хар юмны бараа харагдаж, наашлаад байх мэт томрон тодорно. Профир түүнийг ширтэхийнхээ зэрэгцээгээр юуны өмнө өдий төдий шал дэмий асуулт бодсон нь илэрхий биз. Хэн байх бил ээ? Тариачин уу, аль гаднын хүн үү? Гаднын хүн байх ёсгүй дээ, тариачин л байх нь... тэгнээ тэр, тариачин байна! Юу гэж яваа юм бол? Хэрэв түлээ гэж яваа бол тосгоны тэртээ байдаг Нүүргүйтийн ой руу явалтай... Манай ойгоос мод хулгайлах л гэж яваа монди байх аа даа! Хэрэв тээрэм рүү очиж яваа юм бол бас л Нүүргүйт тосгоны тэндээс баруулах хэрэгтэй... Лам залах гэж яваа юм бол уу? Хүн үхэж үрэгдээ юм бол уу? ... Эсвэл хүн төрөө юм бол уу? Ямар эм нь амаржаа юм бол? Ненила л намар жирэмсэн байсан, гэтэл тэр ч арай л амаржих болоогүй байлтай бил ээ... Хэрэв бүстэй хүүхэд төрсөн байвал цэрэг эрийн дансанд бүртгүүлж, одоогоос эхлэн татварыг нь татах ёстой байна, ер нь ингэхэд саяын тооллогоор Нүүргүйт тосгонд хэчнээн эрийн дансны хүн бүртгэгдээ бол? Хэрэв бүсгүй хүүхэд гарсан байвал түүнийг тооллогын бүртгэлд бичих биш дээ, ер нь тэгээд... Юутай ч гэсэн эм хүнгүй байж бас л болохгүй л дээ... Золиг шиг ч юмаа даа! гэж бодлоо. 

	Урвагч сэжиглэж, өршөөл эрэх байдлаар бурхан өөдөө ширтэв. 

	Нүүргүйтийн тэнд үзэгдсэн хар юм зүгээр л бараа нь харагдаад далд орсон бол иймэрхүү янзын бодолдоо удтал эргэлдэх байсан нь тун магадгүй биз, гэвч тэрхүү бараа нь харагдсан зүйл улам тодрон тодорсоор байгаад бүр сүүлдээ, сүм тийш чиглэсэн овгор шороо руу эргэлээ. Тэгээд, хоёр морь цувуулж хөллөсөн сийрсэн бүрхүүлтэй хөнгөн морин тэрэг болох нь Урвагчид нэн тодорхой болов. Тэр тэрэг хамар өөд авирч сүмийн харалдаа очоод(«бүтэлгүй явдал гараагүй байгаа даа? Ламынх одоо болтол гал тогооноосоо салаагүй байгаа юм шүү!») гэж бодогдлоо Баруун тийшээ эргэж, өөрийн нь байрыг чиглэв. 

	«Тэгнээ тэр наашаа ирэх нь!» гэж бодоод, Профир эгэлдрэглэсэн тэрлэгээ санамсаргүй ахиулан нөмөрч, түүнд харагдахаасаа айсан янзаар цонхноос зайллаа. 

	Нээрэн таажээ: Морин тэрэг байр луу нь ирж, хажуугийн нь хаалганы дэргэд зогсов. Тэргэн дээрээс залуу эмэгтэй буулаа. Энэ эмэгтэй хот маягийн хөвөнтэй хувцастай бөгөөд дулаалахаас илүү гоёход зориулсан байдлаар хурганы арьсаар тоноглосон байх тул хүйтний улиралд огт тохироогүй учир бээрсэн болов уу хэмээлтэй ажээ. Тэр эмэгтэйг хэн ч угтаагүй тул цэвэрлэгч нарын өрөөний довжоон дээр гүйж гараад, хоромхон зуур болоход өрөөний нь хаалгаар орох нь сонстоод, төдхөн өөр хаалга дуугаргаж, дараахан нь дэргэдэх өрөөнүүдээр хөл хөдөлгөөн болж, үүд хаалга дуугарч эхлэв. 

	Профир тасалгааныхаа үүдэнд чагнан зогсож байлаа. Гаднын хүний бараа харалгүй маш удсан бөгөөд үлэмж зожгирсон тул гирвэшингүй байв. Нэг мөч хэртэй боллоо, хөл хөдөлгөөн, чимээ анир тасраагүй боловч өөрт нь хүмүүс айлтгасангүй болой. Энэ байдал сэтгэлийг нь улам ч ихээр зовооно. Саяын ирсэн эмэгтэй манай «түнш» хүмүүсийн тоонд орох ёстой хүн бөгөөд өөрийнд нь дайлуулах эрх бүхий болох нь илэрхий боллоо. Над чинь «түнш» хүн хэн байх бил ээ? Урвагч санан дурсан бодовч санаанд нь юу ч үл орно. Володя, Петя гэдэг хоёр хүү байсан ба эх нь Арина Петровна гэж байсан бодогдоно... аяа, мөн ч аль хэдийний юм шиг санагдсан ажгуу. Харин талийгаач нагац эгч Варвара Михайловнагийн охин Надя Шатанхай тосгонд суух болсон юм, тэр ирээ юү? Үгүй ээ, тэр биш, тэр авгай Мөргөний ордонд шургаж үзэхийг нэг удаа оролдсон боловч бүтээгүй юм! «Тэр дэмий! тэрийг тэгүүлэхгүй!» гэж Надягийн ирэхэд дургүйцэх нэгэн бодолд нэрвэгдэн Урвагч шазуур зууна. Өөр хэн байх бил ээ? гэж бас санагалзана.

	Ингэж дурсал бодол болж байхад нь Евпракс үүдэнд нь сэм ирж айлтгаруун:

	— Шатанхайгийн эзэгтэй Аня ирлээ. 

	Үнэхээр Аня ирсэн ажгуу. Бараг танигдашгүйгээр өөр болсон байв. Аня энэ удаад Арина Петровнагийн нас барсны дараахан ирж байсан үзэсгэлэнтэй, чийрэг бөгөөд идрийн цог нь гялалзсан, ягаан царайтай, бүлтгэр бор нүдтэй, тэвхгэр цээжтэй, өтгөн саарал гэзэгтэй хүүхэн огт биш, харин шалчгар цээжтэй, шанаа нь хонхойсон, улхгар ягаан царайтай, унжгар, бөхгөр, бөгтөр шахам биетэй, нэг үлбэгэр дорой амьтан болжээ. Суналзсан сайхан гэзэг нь ч гэсэн шингэрэн оодойж, мах шөл нь шуугдсаны улмаас нүд нь урьд урьдаасаа том юм шиг санагдах бөгөөд өлвөлзөнгүй ёлтгононо. Евпракс түүнийг удтал таньж ядан ширтэж байгаад тээ хойно таньж:

	— Эзэгтэй шив дээ! Тийм үү? хэмээн сүүрс алдан, алгаа хавсарсан ажээ. 

	— Тийм ээ, би. Яаж байна? 

	Ингэж хэлээд Аня: «За, ийм л болсон доо! Мөн ч болгож тавиа биз!» гэж нэмж хэлэхийг горилсон байдлаар аяархан инээсхийв. 

	— Ахын тэнхээ сайн уу? хэмээн Аня асуув. 

	— Ах чинь үү! ая замдаа шуу л... Мэнд төдийгөөс давж гийгүүлдэггүй л юм шив дээ! 

	— Яасан юм? 

	— Зүгээр л... уйдаад л ийм болчих шиг байна... 

	— Авшгүй хаяшгүй юм чалчихаа болио юу? 

	— Больсон шүү, эзэгтэй минь. Чалчдаг байгаад л гэнэт больчихсон. Заримдаа тасалгаандаа ганцаараа яриад л, тэр ч байтугай инээж ч байгаа дуулддаг юм, тэгээд өрөөнүүдээр орж ирэхээрээ л дуугүй болчихдог юм. Талийгаач Степан нь бас л ийм болчхоод байсан гэлцэх юм... Зугаатай л хүн байснаа гэв гэнэт дуугарахаа болчхоод байна. Эзэгтэй таны бие сайн биз дээ? 

	Аня гараа сэгсрээд үг дуугарсангүй. 

	— Дүүгийн чинь бие сайн уу даа? 

	— Нас барж Шонхортын зам дээр оршуулагдаад сар болж байна. 

	— Бурхан өршөө! Юу гэнэ ээ, зам дээр гэнэ ээ? 

	— Мэдээжийн хэрэг, амиа хорлосон хүнийг яадаг бил ээ. 

	— Бурхан минь! Эзэгтэй байсан атлаа гэнэт амиа хорлоно гэдэг чинь... Яаж байгаа нь тэр вэ? 

	— Тийм ээ, анхандаа «эзэгтэй нар байгаад» дараа нь биеэ хорлож байгаа нь тэр дээ. Харин би л зориглож чадсангүй, амьд явъя гэж бодлоо! Тэгээд танайд ирлээ! Удахгүй ээ, бүү айгаарай... мөдхөн үхнэ! 

	Евпракс учрыг нь ойлгохгүй байгаа мэтээр нүдээ бүлтийлгэн гөлрөв. 

	— Намайг юунд ширтээ вэ? Би сайхан харагдана уу? Яах вэ, байдгаараа л байна... За энэ тухай дараа... дараа... Одоо хөлсөө ав гэж улаачид хэл, ахад мэдэгд. 

	Ингэж хэлээд Аня өврөөсөө хуучирсан түрийвч авч хоёр ширхэг шар цаас гаргаж:

	— Миний хөрөнгө энэ дээ! хэмээн жижгэвтэр чемодан тийш заагаад, — Буурлын буян, бурхны хишиг тэргүүтэн цөм энд бий. Би даарлаа, Евпракс минь, би их даарлаа! Бие тун муу байна, эрүүл газар өчүүхэн ч алга ядаж хүйтэн гэдэг нь яав аа... 

	Мөргөн тосгонд л хүрч очвол ядахдаа дулаан газар үхнэ дээ л гэж бодож явлаа! Архи жаахан балгачих юм сан... байна уу? хэмээн асуув. 

	— За, эзэгтэй минь, танд цай л дээр байх шүү, одоохон буцалгаад орхиё. 

	— Үгүй ээ, цай дараа болъё, Одоо харин архи л оочих юм сан... Та одоохондоо ахад архины тухай битгий хэлээрэй... Аяндаа цөм илэрнэ биз. 

	Галын өрөөний ширээн дээр юм тавьж, наана цаана болж байх зуур Профир орж ирлээ. Ах нь үлэмж зожгирч турж, царай алдсан байх тул Аня бас л гайхан уулзав. Ах нь, Анятай уулзахдаа: чухамхүү хүйтэн царайтай бус боловч хавь хамаагүй хар элэгтэн хүний байдал гаргав. Дээр үед тоглож байсан жүжгийнхээ үгийг бараг бүрэг санан хэлж байгаа жүжигчин лүгээ яг адилаар цөхөж ядан ганц хоёр үг ярина. Асар чухал бөгөөд тэс өөр зүйлийг бодож байхад нь дэмий юм ярьж уцаарыг нь хөдөлгөсөн мэт ерөнхийдөө салан паландуу байсан учраас:

	— Уухай, чи хүрээд ирээ юү! Юу уух вэ? Цай уух уу? Хэл хэл! хэмээн өгүүллээ. 

	Урьд Урвагч нь төрөл садныхантайгаа уулзахдаа элэг сайтай садан хүний дүрийг овоохон гаргадаг байсан бол энэ удаад Анягийн сэтгэл уярчихлаа. Гэхдээ үнэнээсээ уярсан нь бодвол ихээ юм эргэцүүлж зовсных биз ээ. Аня ахыгаа тосон очиж, элгэнд нь наалдан, чанга тэврэн авснаа:

	Ах минь, би таныгаа л гэж ирлээ гэж чанга дуу алдаад мэлмэртэл уйлчихсанд, 

	— Яая гэх вэ! Байж бай! Суух өрөө манайд бий, гэлээ. 

	— Ах минь би өвчтэй байгаа! Бие, тун ч муу байгаа. 

	— Өвчтэй байгаа юм бол бурханд л мөргөх хэрэгтэй дээ! Би өвдөхөөрөө бурханд мөргөж л биеэ эмнэдэг! 

	— Ах минь, би тан дээр л ирж үхэхийг зорилоо! 

	Профир цочсон байдалтай харцаар Аня руу хараад, үл мэдэг инээмсэглэн:

	— Шалдаа буугаа юу? гэж аман дотроо шивнэв. 

	— Тэглээ, шалдаа буулаа. Люба бас «шалдаа буугаад» нас барчихсан даа, би л амьд шүү... сажилж явна! 

	Любагийн нас барсан тухай сургийг сонсоод Урвагч сүсэгтний янзаар наманчилж, аман дотроо ном шивнэв. Тэр зуурт нь Аня ширээ тохойлдон сууж, сүмийн зүг харан, эхэр татан уйлсаар байв. Профир сургамжлангуй янзаар өгүүлрүүн:

	— Уйлж, гуних явдал бол нүгэл! Бурхны номд юу гэсэн байдгийг мэдэх үү? уйлах хэрэгтэй биш, харин үйл лайгаа хүлээж, гэмших ёстой гэдэг бил ээ!

	Гэтэл Аня сандлынхаа түшлэгийг налан, хоёр гараа уруу байдалтай унжуулаад:

	— Ээлээ, яая даа! Яая даа та минь! гэж давтан давтан үглэнэ. 

	— Чи дүүгийнхээ хойноос ингэж гашуудаад байгаа бол энэ чинь нүгэл! Эгч дүү нартаа хайртай байх нь сайшаалтай зүйл боловч бурхан тэнгэр гэдэг чинь нэгийг байтугай нэг хэсгийг аваачихаа хүнээр заалгадаггүй юм... хэмээн Урвагч сургасаар байлаа. 

	— Ээлээ гэж дээ, яалаа гэж тийм байх вэ! Ах та сайн санаатай хүн үү? Та хэл дээ! 

	Аня дахин гүйж очоод тэвэрч авахад:

	— За, за. сайн санаатай сайн санаатай. За, хэл! Яах гээ вэ? Хоол идэх үү? Цай уух уу? хэл хэл! дураараа л бол! хэмээн хэлэв. 

	Мөргөнд анх эргэж ирж байх тэр үед ах нь:«Тугалын мах идэх үү? Торойн мах идэх үү? Төмс идэх үү?» гэж асууж байсан нь гэнэт санагдахад энэ газар өөр сэтгэл засах юмгүйг ойлгов. Тэгээд сандал дээрээ буцаж суугаад өгүүлрүүн:

	— Баярлалаа, ах минь, над онцын юм хэрэггүй. Танайд байхад миний сэтгэл ханамжтай байх болно гэдгийг сайн мэднэ. 

	— Тийм л бол сайн даа! Ингэхэд чи чинь ер нь Шатанхайдаа очих хүн үү, үгүй юү? 

	— Үгүй ээ, ах минь, би одоохондоо танайд байна. Та татгалзахгүй биз дээ? 

	— Яалаа гэж дээ! Тэг тэг! хэрэв очих хэрэг тохиолдвол морь, тэрэг хэлүүлэх хэрэг болох вэ гэж л Шатааны тухай асууж байгаа юм л даа:

	— Үгүй дээ, сүүлд л болно биз дээ! 

	— Ашгүй л биз. Очих л юм биз. Харин одоохондоо манайд бай. Ажилд ч тусална биз, би чинь ганцаараа хүн шүү дээ! гээд цай аягалж байгаа Евпраксыг зэвүүцэнгүй байдлаар зааж өгүүлрүүн: — Энэ гоё амьтан маань зарц нарын өрөөгөөр л гэдгэнэж годгонож байдаг шүү, заримдаа дуу хүрэх газарт л алга байх юм, нэг л эзэнгүй айл байх боллоо! За баяртай. Би өрөөндөө очъё. Бурхандаа мөргөж, ажил төрлөө бодоод, бас дахин мөргөе.. : Тэгээд л тэр дээ, дүү минь! Люба нас бараад удаж байна уу? 

	— Сар хэртэй болж байна, ах минь, 

	— Тэгвэл маргааш цөмөөрөө эртхэн очиж ерөөл аваад далимд нь буян ном үйлдүүлье... За баяртай! Цай уугаарай, замдаа өлссөн бол хоол идье гээрэй. Үдийн хоолон дээр уулзалдана биз. Ярьж хөөрөмц юм хум, хэрэг болбол тушаал өгнө, хэрэггүй бол сууж л байна биз! 

	Иймэрхүү янзаар нагац ах зээ дүү хоёр уулзлаа. Идэр залуу насныхаа туршид хоёр дахин зугтаж зайлсан нөгөөх хөрмөл Мөргөндөө бас л нэг өөр янзаар амьдрах явдал энэ уулзалтаас эхлэн Аняд тохиолдох нь тэр ажгуу... 

	 

	* * *

	 

	Аня яах ийхийн завгүй доош орчихжээ. Арина Петровнагийн нас барснаас хойш өөрийгөө «эзэгтэйд» тооцож бие хоргодох оронтой, булшаа тавих газартай бөгөөд зочид буудал, дэн буудлын газрын муухай үнэр, самуун ярианаас өөр үзэх харах юмгүй бусаас гадна агтын хашаа, архи дарсны үнэр шингэсэн эрчүүдийн муухай амьсгаа үл ханхлах оромтойн дээр өөрийн нь дэргэд хачин балиар үг чалчиж, ичгүүр сонжуургүйгээр дохио өгч байсан, үрэвсэж улайсан нүдтэй, архинаас болж хоолой нь сөөчихсөн нөгөө нэгэн «сахалтай хүнээс» далдлагдах байртай гэдэг бодол Аняд төрөөд, Мөргөн тосгоны бараа тасармагц тэр бодол нь замхарсан бил ээ. 

	Тэр цагт Аня Мөргөнөөс мордон Москваг зорьсон бөгөөд дүүтэйгээ хоёул сангийн тайзан дээр тоглодог болохын төлөө хөөцөлдөж эхэллээ. Иймийн тулд хуучин хүмүүжиж байсан сургуулийнхаа захирал авхай, мөн сургуулийнхаа нөхөд эмэгтэйчүүдээс хүртэл тус дэмжлэг гуйв. Гэвч түүний хүсэлтэд хааяагүй л анхаарга муутай хандлаа. Захирал авхай анхандаа нэлээд аятайхан харьцаж байснаа хөдөөгийн театрт тоглодгийг нь мэдмэгцээ царай нь гэнэт хувьсхийж ихэмсэг чанга байдалтай болсон ба хуучин нөхдийн олонх нь нөхөртэй сууж нүүр хагарсан байсан учраас өөрийн нь зүг хачин сонжуургүй янзаар гайхан харах тул Аня арга буюу бантаж орхилоо. Харин бусдаасаа арай төлөвхөн нэг эмэгтэй өрөвч зөөлөн сэтгэл гаргахыг хичээж:

	— Хонгор минь, хэлээч, жүжигчин эмэгтэйчүүдийг хувцас хунараа өмсөхөд бүс тэлээг нь цэргийн дарга нар чангалж өгдөг гэж үнэн үү? гэж асуув. 

	Нэг үгээр хэлэхэд Москвад Анягийн оролдлогоо бүтэл муутай болсон юм. Ер нь, үнэндээ Аня нийслэлийн театрт төдий л амжилт гаргаж эс чадсан нь илэрхий. Аня Люба хоёр онцын авьяастай бус бөгөөд нэг насаараа ганцхан хүнд тоглож чадах төдий жүжигчдийн тоонд ордог байв. Аня нь «Перикала» гэдэг дуурьд Люба нь «Анютын мэлмий», «Хуучин цагийн хурандаа» гэдэг хошин жүжгүүдэд овоо тоглолоо. Тэгээд дараа нь тэр хоёр ямар ч жүжигт тоглосон, нөгөө л «Перикала», «Анютын мэлмий»-д тоглосонтойгоо адил болохоос гадна голдуу юутай ч адилгүй хэн ч биш юм болчхоод байх болсон юм. Албан үүргийнхээ ёсоор «Үзэсгэлэн гуа Елена»-д тоглох явдал Аняд бишгүй л тохиолдсон юм. Саарал үснийхээ дээрээсээ гал шаргал өнгийн үс тавьж, бүсэлхийгээ хүрсэн оноотой ууж өмсөвч Еленагийн дүрийг гаргаж дийлэхгүй л байлаа. «Үзэсгэлэн гуа Елена»-д тоглохоо болиод «Герольштейск хатны хэсэгт» тоглох болсон боловч өөрөө муу тоглодгоос гадна жүжиг нь утга муутай учраас бүр ч олхиогоо алдав. Бүр сүүлд нь «Зах зээлийн бүсгүй» гэдэг дуурийн Клереттад тоглолоо, гэвч үзэгчдийн анхаарал татахыг гол болгон дэндүү хэтрүүлэн тоглосноос болж «аятайхан тоглохыг» хичээж байгаа жүжигчин гэж бодогдуулах байтугай шал заваан юм болсон нь хөдөө нутгийн ажиг багатай үзэгчдэд ч илэрлээ. Ерөнхийдөө Аня өөрөө цовоовтор, хоолойгоор муугүй, зүс царай сайхантай учраас түүнийг асар муушаадаггүй бөгөөд хөдөө газар бол мөнгө цуглуулж ч болохтой л хүн гэж үзэхээс цаашгүй. Аня магадтай чиглэлгүй байсан тул өөрийгөө хаацайлуулах нөхцөлгүй байв. Тэр ч байтугай хөдөөгийн хүмүүсийн дунд тоглохдоо (тийм их нэртэй бус учраас) өдий төдий саад тотгор туулдаг байсан бил ээ. Төвийн театрт бол нөлөөтэй том хүний өмөг түшгээр л орохгүй бол өөрөөр яагаад ч орж чадахааргүйн дээр, үзэгчдэд ч мөн таалагдахааргүй жүжигчин бил ээ. 

	Хөдөө гарах ч хэрэг тохиолддог байлаа. Аня Москвад Любагаас захидал хүлээж авсан бөгөөд тэдний жүжигчид Кречетовыг орхиж, Самаров гэгч мужийн төв хот рүү явсныг мэдэв. 

	Тийнхүү шилжин байрласанд Любагийн баяр хөөр болж байгаагийн учир бол тэндхийн орон нутгийн захиргааны нэгэн албатан лугаа дотно болсон ба тэр нь Любад даамай сэтгэлтэй болж далайсан газар нь далд орж, далласан газар нь ил гарч байхаар болсон учраас захиргааны мөнгийг хулгайлахаас ч буцахгүй мэт санагдсан ажгуу. Аняг Самаровт хүрэлцэн очиход дүү хүүхэн нь үнэхээр нэлээд баян тарган айлд оччихоод, жүжигчнээр ажиллахаа болихоор шийдэн хөнгөмсөг загнаж байв. Любагийн хүрч ирэхэд тэр «найз» нь болох захиргааны албатан Люлькин гэгч мөн байж байжээ. Тэр нь морин сумангийн дарга цолтой байж халагдаад саяхан болтол жавхаалаг эр байсан боловч сүүлийн үед ялихгүй шалхайж яваа хүн ажээ. Нүүр царай нь аятай, байдал төлөв нь тохилог, санаа сэтгэл нь зөв бөгөөд байрыг нь харвал захиргааны мөнгөний авдар луу арай ч гар сарваймгүй хүн гэдэг нь илэрхий болой. Люба, эгч юүгээн тас тэврэн угтаад, өөрийнхөө гэр оронд тусгай өрөө бэлдсэн болохоо сонсгов. 

	Гэтэл Аня нь саявтархан «төрсөн нутагтаа» очиж их санасан газартаа гурван шөнө хоосон хоносныхоо уршгаар дүүдээ уурлаж орхилоо. Эгч дүү хоёр ширүүхэн ярилцаж үзээд, дараагаар нь дуугарахаа болилоо, Жүжигчин хүн «ариун журмыг» сахихад бэрх дээ гэж Цурхираат тосгоны ламын хэлж байсан нь яг энэ үед Анягийн сэтгэлд орж ирэв. 

	Аня, зочид буудалд шилжин суугаад дүүтэйгээ харилцаа тасаллаа. Христос тодорсныг тэмдэглэдэг долоо хоног өнгөрлөө, Формины гудамжинд жүжиг тоглож эхэлсэн ба дүүгийн нь оронд Любагаас хөдөлгөөнөөр илүү боловч жүжигчнийхээ хувьд барагтайхан гэгддэг Налимова гэгч бүсгүй Казань хотоос ирж тоглох болсныг Аня олж сонсов. Аня хуучин заншлаараа «Перихала»-даа тоглож Самаров хотын үзэгчдэд гайхагдлаа. Зочид буудалдаа харьж ирээд өрөөндөө дугтуйтай юм байхыг олж үзэхэд зуун янчааны цаасан дэвсгэр өчүүхэн зурвасын хамт байсан ба тэрхүү зурваст: «Хэрэгцээ байвал дахиад зуун янчаан өгч болно. Чамин бараа зардаг худалдаачин Кукишев» хэмээсэн байв. Аня уурлаж, буудлын эзэнд гомдол гаргасан боловч Кукишев гэдэг чинь энд ирсэн жүжигчин эмэгтэйчүүдэд баяр хүргэхийн тулд тэр зэргээр «бэнчирхэнэ» шүү, бас тэгээд тун томоотой хүн болох учир түүнд гомдох хэрэггүй хэмээн өгүүлэв. Аня буудлын эзний зөвлөгөөг ойшоож, маргааш нь нөгөө зүйлийг дугтуйд нь хийж эгүүлэн илгээгээд санаа амарлаа. 

	Гэтэл Кукишев нь буудлын эзний хэлснээс нэлээд доор хүн байв. Бас тэгээд өөрийгөө Люлькиний найзад тооцох бөгөөд Любатай дотносог харьцаатай хүн байлаа. Кукишев чинээлэг бөгөөд Люлькиний нэгэн адил захиргааны гишүүн хүн тул хот орчиндоо хамгийн аятай нөхцөлд оршиж байсан юм. Мөн л Люлькинийхээ адилаар эмээшгүй байдалтай юм. Гаднаас нь харахад ямбалаг талын хүн болой. Тухайлбал, жимс түүхээр хээр явж байж цох хорхой олоод түүнийгээ магтан дуулсан Маша хүүхний дууны үгэнд:

	 

	Хар бөгөөд сахалтай цох сон, 

	Хар хөөрхөн хөмсөгтэй цох сон. 

	Бужгар сайн толгойтой цох сон, 

	Бузгай их хайрламаар цох сон 

	 

	гэж дуулагддаг цохыг санагдуулна. 

	Түүнээс гадна өөрөө нэлээд чамин бөгөөд Анягийн талаар Люба дэмжлэг өгнө гэж амласнаар бамбай, барьж, Анягаар оролдох эрх бүхий хүнд өөрийгөө тооцно. 

	Ер нь Люба бүрмөсөн замаа алдаад, амьтан хүний хэл ам болж эгчийнхээ чихийг халууцуулна. Орой бүр архичин хүмүүс оройн хоол идэх нэрээр Любагийнд цугларч өглөө хүртэл байдаг хэмээлцэнэ. Люба өөрөө тэднийг толгойлж, «цыган хүүхнийг» дүрсэлж нүцгэн чавган (байхад нь Люлькин согтуу найзууддаа хараа ч та минь! Мөн ч сайхан мөөм шүү! хэмээн хашхирдаг байлаа) үсээ сэгсийлгэн, гитар хөгжим барин:

	 

	Аяа, тэр сахалтай хонгор. 

	Яасан аятайхан байдаг бил ээ 

	 

	хэмээн дуулна. 

	Энэ мэтийг сонсохдоо Аня санаа зовно. Люба сахалтын тухай романс дууг цыган маягаар: яг л Москвагийн Матреш шиг дуулдаг болсныг Аня үнэхээр гайхаш тасран зэвүүцнэ! Любагаа ёстой төлөв шударга гэж бодож явдаг учраас хэрэв түүнээс жишээ нь «Хуучин цагийн хурандаагийн» дуунаас «ижилгүй сайхан» дуулах юм гэж хүмүүс хэлбэл зүй ёсны зүйл хэмээн үзэж дуртайяа үнэмших байсан ажээ. Дэд хурандаа болохыг хүсдэг юм гэдэг дууг бага бүсгүйн шингэн хоолойгоор хөнгөмсөг авирлан дуулж байсан нь Курск, Тамбовск, Пензенск нутгийнханд одоо ч илэрхий байгаа учраад Любагийн тэр байдлыг үнэмшихгүй байхын арга алга болой... Гэвч Люба Матрешийн хэлбэрээр цыган хэлээр дуулж чадна гэдэг нь ч арай юу бол доо! Тэр ч худал биз! Харин Аня бол дөнгөнө. Аня «Жинхэнэ орос романс дуу» гэдэг жүжигт тоглодог бөгөөд тийм дуу өөрийг нь голлон оролцсон зүйл байсан тул тийм янзаар дуулж чадна гэдгийг Курск нутгийнхан цөм гэрчлэх ажгуу. 

	Аня бол гитар барьж, мөрөн дээгүүрээ судалтай цоохор бүч тохож, сандал дээр хөлөө солбин суугаад; зээ! хэмээн дуу эхэлдэг байлаа. Тэгээд яг л цыган Матреш шиг байдаг сан. 

	Люба яахин тэгж чадах вэ, дэмий л гангархана, харин Люлькин хөлчүү наргианаа ямар нэгэн дургүйцлээр гутаачихгүйн тулд захиргааны авдар луу гараа шургуулж ч байсан бололтой. Любагийнд шөнө бүр ууж, идэж асгаж, цутгасан шампанск хэмжээгээ алдсаныг ч яриад яах вэ, харин Люба өдөр өнгөрөх тутам улам л ярдаг, ховдог болоод байв. Анх тайзан дээр гарч ирэхдээ Москва дахь Минангуа гэгч худалдаачныхаас авчруулсан хувцас өмсдөг байснаа дараагаар нь Фульд гэгч баян дэлгүүрийн шүр сувдаар гоёдог боллоо. Люба тооцооч бөгөөд үнэтэй цэнтэй юмыг дур зоргоороо эдэлдэг байв. Хөлчүү амьдрал, алт мөнгө, чулуу шигтгээ, ялангуяа хонжворын тасалбар тэргүүтэнд умбаж байлаа. Ер нь л зугаатай ч бус, эрэмбэ замбараагүй, пал цалдуухан л аж төрж байсан юм. Люлькиний найз атлаа зарим талаар өөрийгөө эрх мэдэлтэй хүнд тооцуулахыг хааяа оролддог сэргийлэхийн ноёнд таалагдахыг эрхэмлэж байсан нь л муухай бил ээ. Тэр ноёныг дутагдалтай дайлбал маргааш өглөө нь хувийн салбар сэргийлэхийн дарга хүрч ирж пио бичиг шалгадгийг Люба сайтар мэдэх болов. Тэгэхэд нь Люба зөөлөрч: өглөө түүнд нь хоол архи өгөөд, орой ноён даргад өөрийн нь дуртай «швец» дарс өгдөг байлаа. 

	Тийнхүү элбэг дэлбэг байхад Кукишев шээсээ гоожтол атаархана. Яг ийм байр байшинтай, яг ийм «хөөрхөн хүүхэнтэй» болох сон гэхээс шүлс нь гоожно. Тэгвэл л цагийг зугаатай өнгөрүүлж, өнөө шөнийг Люлькиний «хөөрхөнтэй», маргааш шөнийг өөрийнхөө «хөөрхөнтэй» өнгөрөөж байж болмоор бодогдоно. Энэ бодол тэнэг Кукишевийн гол мөрөөдөл бөгөөд тэнэг хүн зорьсон зүйл рүүгээ мугуйд зүтгэдэг л дээ. Анятай нийлбэл тэр мөрөөдөл нь биелмээр санагдана. 

	Гэтэл Аня үл таална. Өөртөө саамганадаг хүмүүстэй инээж хөхрөхдөө ичдэггүй боловч Аня одоо хүртэл хүнд хайртай болж үзээгүй ажээ. Гэвч өөрт нь унаж үхсэн янзтай байдаг (эмгэнэлт жүжигт сайн тоглодог) энэ нутгийн Милославск гэдэгт сэтгэлээ өгөхөд бэлэн болох нэгэн агшин тохиолдлоо. Гэтэл тэр Милославск нь тэнэг, боольхой хүн учраас ганц ч удаа ийм тийм юм хэлээгүй бөгөөд Аняг хажуугаараа өнгөрөхөд дэмий л нүдээ бүлтийлгэн харж, нэг л эвгүй байдлаар хоолой нь бачуурна. Ингээд Анягийн дурлал дүрэлзэж ирээд унтарсан юм. Бусад саамганагчдыг эс ойшоох бөгөөд жүжигчин хүнийхээ хувьд тийнхүү саамганахыг нь зайлшгүй байх зүйлд тооцно. Алга таших, цэцэг шидэх, гуравласан морин тэргээр зугаалах, хотын зах гаргах зэргийн бага сага өргөмжлөлийг Аня сэтгэл дүүрэн хүлээн авч ашигладаг бөгөөд ийнхүү өнгөцхөн зугаацлаас цааш хэтэрдэггүй байв. 

	Аня одоо ч тийм хэвээрээ байгаа юм. Зуны турш төлөв сайхан суртахууныг баримтлан «ариун журмыг» чанд сахиж байсан ба жүжигчин эмэгтэйчүүдийн дунд журамт баатарлаг сайн чанар бийг Цурхирааны ламд биеэр харуулахыг хүсэж байсан юм. Нэг өдөр Кукишевийн талаар хязгаарын даргад гомдол мэдүүлэхэд тэр нь Анягийн үгийг сайшаангуй сонсож, журамч баатарлагийг нь магтаад, хойшид ч иймэрхүү явахыг зөвлөв Гэвч тэр дарга ийм царай гаргаж байгаад өөрийнхөө эрх ашгийг хамгаалахын үүднээс яахаас ч буцахгүй бөгөөд Анягийн шаардаж байгаа журмыг төгс сахиж чадах хүн гэх үндэсгүй нь мэдэгдлээ. Үгийг нь сонсоод, Аня царай нь улайн гарч одов. 

	Үүний зэрэгцээгээр Кукишев Анягаар маш ширүүн оролдсон нь амьтан хүний анхаарлыг татлаа. Кукишев (Шатанхай тосгоны тэргүүн хүүхэн) Анятай нийлэх гэх нь зөв бөгөөд энэ хүүхэн өөрийгөө хүн халдашгүй амьтанд тооцдог хаашаа «монди» вэ хэмээн хүмүүс гэнэт ярилцах болов. Тэгээд, хэр хэмжээнээсээ давсан зантай хээнцэр хүүхнийг номхотгох зорилго бүхий бүхэл бүтэн эвсэл бий боллоо. Жүжигчин эмэгтэйчүүд нь Анятай нэг өрөөнд хувцаслахаа болиод Налимовагийн өрөөнд хувцаслаж буддаг болж эхэллээ. Дараа нь, дайсагналт байдал ил гаргахгүйгээр, Шатанхай тосгоны хүүхнийг тайзан дээр гарч ирэхэд нь голлон тоглогч гарч ирж байгаа бус, харин ямар нэгэн дагалдан жүжигчин гарч ирж байгаа мэт чиггүй толгойлсон янзаар хүлээж авдаг болов. Бүр сүүлдээ Анягийн ролийг авч Налимовад өг гэж бүлгийн ахлагчийг албадах боллоо. Бас тэгээд Налимоваг өөрийнхөө баруун гараа болгочих шахсан Люба нь тэр нууц хуйвалдаанд туйлын идэвхтэй оролцож байгаа нь бүр ч хачин бүлгээ. 

	Намар тийшээ Аняг «Үзэсгэлэн гуа Елена» Орестийн рольд албаар тоглуулах гэхэд нь гайхаш нь барагдсан ба өөрийн нь тоглодог гол ролиудаас дөнгөж Периколыг хэвээр үлдээсэн бөгөөд энэ талаар Налимова нь Анятай атаархалцавч өөр шиг нь тоглож яасан ч чадахгүйн улмаас ажгуу. Түүгээр ч барахгүй, үзэгчид хүйтнээр хүлээж авдаг болсон учраас сарын цалинг далан таван янчаан хүртэл бууруулж, жилд нэг удаа өөрт нь орлого оруулах тоглолт хийлгэж, хагас орлогыг нь театрт хураан авч байхаар болсон гэдгийг бүлгийн ахлагч сонсгов. 

	Иймхэн цалинтай болохоороо зочид буудалд сууж чадахаа больж дэн буудлын газар байрлахад хүрнэ гэж Аня зүрх алдлаа. Тэгээд хоёр гурван театрын бүлгийн удирдагч нарт ам шүдээ өгч захидал бичсэн боловч Периколын шаардлага хаана нь ч алга гэж хариу ирсэн ба түүнээс гадна өөрийг нь зөрүүд авиртай гэж наадуул нь тодорхойлох нь лавтай тул горьдлого тасрахаас өөр аргагүй болов. 

	Аня хадгалж байсан янчаан мөнгөө барлаа. Долоохон хоногийн цаана л (хорооны харуулын нөмөр бараадаж Парфенист тоглож байгаа) Хорошавина хүүхний адилаар дэн буудалд байрлахаас өөр замгүй боллоо. Аня сэтгэлээр унах янзтай болж эхэлснээс гадна: «Перикола минь ээ! бууж өгөөч! Чиний Кукишев» гэсэн зурвасыг өрөөнд нь нууцаар оруулж тавиад байх боллоо. Тэгээд энэ хүнд үед Люба гэнэт хүрч ирээд:

	— Чи чинь ямар гэгч ноёнтой суух гээд ариун биеэ харамлаад байгаа юм? хэмээн асуув. 

	Анягийн дотор зарсхийлээ. Люба «ариун бие» гэдэг үгийг Цурхираатын ламтай нэгэн адил хэрэглэж байгаа нь юуны өмнө гайхалтай санагдав. Харин тэр лам ариун бие гэдэгт «үндэс» бийг мэднэ, Люба бол «балай харчуудын» ухаан алддаг тэр ариун биеийг шал дэмий юманд тооцно. 

	Дараа нь: Ариун бие гэдэг маань ер нь юу бил ээ дээ? үнэхээр ариун зүйл бил үү? ингэж харамлаж байхын хэрэг байна уу? гэж гэнэт сэтгэлд нь орлоо. Ээ халаг! Энэ асуултдаа олигтой хариу олсонгүй. Нэг бодлоор, ариун биеэ гамнах хэрэггүй шиг санагдана, нөгөө талаар бодвол... ээ монди гэж! Биеэ ариунаар авч явахын төлөө цаг үргэлж тэмцэл хийх явдал маань амьдралын бүх гавьяа, гол зорилго байх ёстой гэж үү? хэмээлтэй санагдлаа. 

	— Би зургаахан сарын дотор хонжворын тасалбар гучтай боллоо, бас эд хогшил хэчнээн бэ... Би ямар хувцас хунартай байна, чи хар л даа! хэмээн

	Люба эргэж тойрч өмссөн хувцсаа харууллаа. Үнэхээр л үнэтэй цэнтэй, хийц сайхантай, ёстой л Москвад байдаг Минангуа овгийн дэлгүүрээс авсан хувцас шиг л юм. 

	Люба өгүүлэв. 

	— Кукишев сайн хүн шүү, чамтай нийлбэл чамайг дой догжир шиг л гоёчихно, бас тэгээд мөнгө өгнө. Театрыг ч ер нь тэгээд... орхивол таарна! хэмээв.

	— Яасан ч тэгэхгүй! хэмээн (ариун урлаг! гэдэг үгийг мартаагүй байгаа) Аня уурсан хашхирав.. 

	— Дуртай юм бол театртаа байсан ч болох юм. Дахин их цалиндаа хүрээд л, Налимовасаа давчихна биз. 

	Аня дуугарсангүй. 

	— За, баяртай. Манайхан намайг доод давхарт хүлээж байгаа. Кукишев ч тэнд бий. Чи бидэнтэй явна уу? 

	Аня бас дуугарсангүй. 

	— За, бодоод үзээрэй... Бодож үзээд манайд очоорой! Баяртай!

	Есдүгээр сарын арван долоонд Любагийн гэрийнхэн нэр өдөр тэмдэглэх бөгөөд Самаровын театр онцгой тоглолттой гэж зарлал гаргалаа. Үзэсгэлэн гуа Еленад. Аня тоглож, энэ орой «энэ л нэгэн удаа» Шатанхай тосгоны хоёрдугаар хүүхэн (Люба) Орестад тоглолоо. Баяр ёслол дуусах шахаж байх үед мөн л «энэ нэгэн удаа» Налимовад сүлжмэл бошинз, оодон хүрэм өмсгөж. нүүрэнд нь хөө түрхэж, хавтгай төмөр бариулаад Клеон дарханд тоглуулав. Учир иймд үзэгчид нэг л сүрхий хөгжөөнтэй байлаа. Тэгээд Аняг тайзан дээр гарч ирэхэд үзэгчид орь дуу болон маш сайхан хүлээж авахад ойрдоо тийм байдал үзээгүй тул Аня уйлан алдан баярлав. Жүжгийг гуравдугаар хэсгийн шөнийг дүрсэлсэн тайзан дээр Аняг зөөлөн сандал дээрээс нүцгэн шахам босож ирэхэд үзэгчид танхим дүүрэн уулгалав. Сэтгэл нь ихэд хөдөлсөн нэг үзэгч хаалган дээр ирж байгаа Менелайд «Чам шиг муу өөдгүй амьтан зайл, тонил!» хэмээн тайз руу хашхирлаа. Аня тоглолтоо амжилттай болж байгааг ойлгов. Хүзүүндээ цагаан бүч зүүж, гартаа цагаан бээлий хийж, франц цамц өмссөн Кукишев баяр цэнгэлтэй байгаагаа дурдан, жүжгийн завсарлагаагаар таних, танихгүй хүмүүсийг буфетэд аваачиж, шампанскаар шахаж байлаа. Эцэст нь театрын бүлгийн ахлагч баяр хөөр болон Анягийн хувцасладаг өрөөнд орж ирээд, сөхрөн сууж өгүүлрүүн:

	— За, эзэгтэй минь, та одоо эрдэнэ боллоо! Ингэхлээрээ өнөө оройноос эхлээд хуучин цалин хангамжаа эдэлнэ! 

	Нэг үгээр хэлэхэд хүн бүхэн магтаж, хүн бүхэн баяр хүргэж, талархал илэрхийлэхэд анхандаа хавчигдан шаналж аргаа барж байсан Аняд санасандаа хүрлээ дээ! гэж гэв гэнэт бодогдов. 

	Жүжиг дуусмагц хүмүүс нэр өдрөө тэмдэглэж байгаа Любагийн рүү очицгоолоо. Любагийнд тамхи их татдаг хүмүүс цугларсан учраас төдхөн амьсгаа авах нөхцөлгүй болтол май тавьчихлаа. Хүмүүсийн оронгуут хоол зууш тавьж шампанскийг цалгиулж гарав. Кукишев Анягийн хажуу талд зүүлттэй мэт наалдана, Аня жаахан зовсон бололтой байх боловч тийнхүү сэртэнтэх явдалд үл хажиглана. Бяцхан инээдэмтэй юм шиг санагдах боловч ган төмрийг ч бяц атгачихмаар тэрхүү биерхэг бяралхаг худалдаачин эр тун хялбархнаар гарт нь орсон бөгөөд юу л гэвэл за гэхээр байдалд орчхоод байгаа нь аятайхан бодогдоно. Хоол идэж байх үед нийтээрээ цэнгэж оюун санаа, зүрх сэтгэл зөв ажиллахаа больдог ба маргааш нь толгой өвдөж бөөлжис цутгах байдалд хүргэдэг журам горимгүй хөлчүү цэнгэл эхлэх нь тэр болой. Гагцхүү эмгэнэлт жүжигт тоглодог Милославский л уруу царайлан гөлөрч, шампанск дургүйцэн, цагаан архийг даруй даруйгаар нь ууж сууна. Аня анхандаа «балгах явдлыг» тэвчиж байв. Гэтэл Кукишев албадан шахан, аргадан гуйхыг хослуулан: «Аня гуай! ээлжээ өнгөрөөгөөч! Таны сайн сайхны төлөө хундага барих зөвшөөрөл хайрлана уу! Зөвлөнөм, дурланам! Та ойшоон соёрхмуу!» хэмээхэд нь түүний мангар биеийг харж, мангуу яриаг нь сонсох дургүй нь хүрч байлаа ч гэсэн шууд дургүйцэж эс чадан балгасаар байгаад нэг мэдэхэд толгой нь эргэчихсэн байв. Люба үлэмж сайхан зантай байсан тул «Аяа, тэр сахалтай хонгор яасан аятайхан байдаг бил ээ» гэдгийг дуулаач гэж эгчээсээ гуйхад Аня хосгүй сайхан дуулсанд бүх хүмүүс «ёстой л нэг Матрешчилж байна шүү!» хэмээн дуу алдан гайхацгаалаа. Дараагаар нь дэд хурандаа байх сайхан гэдгийг Люба чадамгай дуулж, энэ дуу бол өөрийн нь жинхэнэ мэргэжлийн нь дагуу зүйл гэдгийг цөмд нь итгүүлсэн бөгөөд Анягийн цыган янзаар дуулдаг шиг л хосгүй сайхан болов. Эцэст нь Милославский Налимова хүүхэн хоёр «багт наадмын үзүүлэлт» хийж Милославский «Уголино10» гэдэг жүжгийн хэсгээс уран уншлага хийлээ. Налимова нь Барковын зохиосон хэвлэн нийтлэгдээгүй байгаа эмгэнэлт жүжгийн харилцаа дууны хариу бадгуудаас дууллаа. Налимова хүүхэн Шатанхайн хоёр хүүхнээс давуу дуулж, уг найрын магнайд гарчих шахсан нь үнэхээр санамсаргүй хэрэг болох шахлаа, 

	Нэр өдрөө тэмдэглэж байгаа дотно эмэгтэйгээ орхиод, Кукишев Аняг тэргэнд суулгахад бараг үүр хаяарч байв. Борчуулын сүсэгтэн өглөөний хуралд мөргөөд буцаж явахдаа Шатанхайн нэгдүгээр хүүхэн хээнцэр байдлаа алдаад, үл ялих гуйвж явааг хараад, дургүйцэнгүй байдлаар:

	— Амьтан хүн сүмд мөргөөд явж байхад эд нар архи гүзээлээд л... Яасан нүглээ дүүрсэн амьтад вэ! хэмээлцэнэ. 

	Дүүгийнхээсээ гараад Аня зочид буудалд очсон бус, харин өөрийнхөө жижиг, тохилог, нэн гоёхон заслалтай байшинд очив. Кукишев араас нь дагаад орлоо. 

	Өвлийн хэдэн сарыг нэг л хачин үзэж дуулаагүй үхэнгэ ялзармал байдалд өнгөрөөлөө. Анягийн толгой гүйцэд эргэж орхилоо, харин: «Би юутай тэнэг амьтан байгаа вэ!» гэж сэтгэлдээ бодохын тулд заримдаа «ариун биеийн» тухай дурсан санадаг байв. Любагаас дутуугүй «хөөрхөн хүүхний» төлөөний хүсэл нь биелсний нөлөөгөөр Кукишевийн омой хөдлөөд, бас Люлькинтэй шил заалцаж, янчаан мөнгөнд гар татах байтугай, хэрэв Люлькин ганцхан захиалга хийдэг бол өөрөө хоёрыг хийдэг, хэрэв Люлькин ганц авдар шампанск тавьдаг бол өөрөө хоёрыг тавьдаг байлаа. Тэр ч байтугай Люба эгчдээ атаархах болов, учир нь нэг л өвлийн дотор Аня нь хонжворын тасалбар дөчийг хуримтлуулж, шигтгээтэй, шигтгээгүй алтан гоёл ихтэй болж амжсан ажгуу. Эгч дүү хоёр дахин дотношсон бөгөөд хурааж хуримталсан бүх зүйлээ хамт хадгалахаар шийдсэн юм. Тэгэхдээ Аня ямар нэгэн зүйл мөрөөдсөөр байх бөгөөд дүүтэйгээ хошуу холбон ярихдаа:

	— Энэ бүх зүйл дуусахаар хоёул Шатанхайдаа очно шүү. Хоёулаа бэлтэй болно, тэгээд л эзэгнэж гарах юм шүү хэмээв. 

	Люба эрс тэс байдлаар татгалзаж өгүүлрүүн:

	— Энэ зүйл нэг цагт дуусна гэж чи бодож байна үү... Яасан тэнэг юм! 

	Анягийн заяа дутахад Кукишевт өөр «санаа» төрж, мугуйд зан нь хөдөллөө. Эрдэм боловсролгүй, ухаан муутай хүн учраас «хөөрхөн» нь өөртэй нь зэрэгцэн архи ууж «өрөөсөн дугуй нь болж гэм» жаргалын дээдийг эдлэх нь тэр мэт санагдсан тул Кукишев:

	— За дарчихъя! тантай хоёулаа нэг нэг дарчихъя! хэмээн ямагт Анягаас шаардах боллоо (нэгд, Аняг язгууртны охины нь хувьд хүндэтгэж, хоёрт, «бага байхдаа» Москвагийн дэн буудлын газарт байж сайхан харьцдаг болсноо гайхуулах гэж Аняг «та» гэдэг байсан юм). 

	Люлькин Любаг ямагт архиар шахаад байдаггүйгээр түрээ бариад, Аня нэг хэсэгтээ уудаггүй байв. 

	— Тэглээ ч гэсэн Люлькин гуайгаа хүндэтгэхийн үүднээс хамт л идэж уудаг шүү дээ! Бас тэгээд, «хөөрхөн минь ээ! бид Люлькинийхнийг дуурайх ёстой бус, тэр хоёр бол Люлькинийхэн, бид хоёр бол Кукишевийнхэн шүү! Тийм болохоор та бид хоёр Кукишевийнхнийхээ ёсоор, өөрийнхөө ёсоор дарчих ёстойг танд айлтгахыг зөвшөөрнө үү» хэмээн Кукишев мэтгэдэг байлаа. 

	Нэг үгээр хэлэхэд Кукишев албадан шахна. Нэг өдөр Аня хайрт хүнийхээ гараас дүүрэн жүнзтэй ногоон усыг авч яах ийхийн завгүй залгилж орхив. Мэдээжийн хэрэг биз, залгилж дуусмагцаа хахаж цацаж, дотор нь аягүйрч, толгой нь эргэв, тэгэхэд нь Кукишев үлэмж өхөөрдөж:

	— Хөөрхөн минь! та буруу ууж байна! дэндүү түргэн уучихлаа! Жүнзээ ингэж барь! Дараа нь яаралгүй уруулдаа хүргээд: нэг, хоёр, гурав... гэх маягаар уудаг учиртайг айлтгахыг зөвшөөрнө үү, сахиус минь! хэмээн (Анягийн дотрыг жаахан гайгүй болоход) сургамжлан хэлэв. 

	Тэгээд өөрөө тайван зоримог байдлаар жүнзтэй архиа зайтай саванд юүлж байгаа мэтээр хоолой руугаа цөлөв. Ярвайсан ч үгүй, харин чамин зүсэж тавагт тавьсан хар талхнаас нэг зүсмийг авч, давсалсан ногоонд дүрж идлээ. 

	Кукишев өөртөө төрсөн өөр нэг «санааг» иймэрхүү янзаар биелүүлж аваад, Люлькинийхний жөтөөг хөдөлгөмөөр өөр ямар нэгэн шинэ «санаа» бодож эхэлсэн юм. Тэгээд нэг юм бодож олсон нь мэдээжийн хэрэг. 

	— Тэгээд Аняд нэг өдөр хэлсэн нь:

	— Та дуулж байгаач. Зун болохоор Люлькинийхэнтэй хамт өөрийнхөө тээрэм дээр сав11 авч очоод, хоорондоо ярилцан тохиролцсоны үндсэн дээр голын усанд цуг орцгооё! 

	— Тэр ч харин яасан ч болдоггүй явдал байх аа! хэмээн Аня зэвүүцэн татгалзахад:

	— Яагаад? эхлээд бага зэрэг дарчихна, дараагаар нь жаахан юм идчихнэ. тэгээд дахин дарна! Тэгэхээр юутай сайхан болох вэ! 

	Кукишев тэр шинэ «санаагаа» биелүүлсэн эсэхийг бүү мэд, юутай ч л гэсэн бүтэн жилийн турш архидан хөлчүүрсэн боловч Кукишев гуай, Люлькин гуай хоёрын тухайд хотын ба орон нутгийн захиргаад сонирхож, сэжиглэсэн юмгүй байв. Тэгээд ч бас аргацаахын тулд Люлькин Москвад очиж ирээд ой огтлуулж зарахаар ярилцаж наймаа хийлээ гэж ярьсан ба дөрвөн жилийн өмнө цыган Доматай нөхцөж байхдаа ой модоо зарсны нь хэлэхэд: тэр үед Дрогаловын төглийг зарсан бөгөөд одоо Дашагийн гэдэг зэлүүд байгаа ойг зарлаа гэж булзав. Яриагаа даамай үнэмшүүлэхийн тулд тэр зэлүүд байгаа газрыг Дашагийн гэж нэрлэсний учир бол хамжлагат ёсны үед Даша гэгч хүүхнийг тэр ойгоос «олж аваад» зодож шийтгэсэн юм хэмээн өгүүллээ. Кукишев нь гадаадаас боодлоор сүлжиг авч харандаагаар гадуур нь далдлан боож гаалийн татваргүй оруулж ирснээс болж баяжсан гэдэг худал үг тарааж биеэ хаацайлж байв. 

	Гэтэл хойтон намар нь сэргийлэхийн дарга нэг мянган янчаан зээлье гэхэд Кукишев гай болж үгүй гэчихжээ. 

	Тэгээд сэргийлэхийн дарга прокурортой шивнэлдэж эхэлжээ. (хожим хойно шүүхийн газар тэр хоёрыг «энэ хоёр, орой бүр л манайд шампанск цусалж байсан даа!» хэмээн мэдүүлж байсан бил ээ). Гэтэл есдүгээр сарын арван долоонд Кукишев Аня хоёрын «сэтгэл холбосны» ой болж Любагийн нэр өдрийг тэмдэглэн найрлаж байтал хотын захиргаанаас зарлага ирж шүүх цуглаан тогтоол бэлдчихээд байна хэмээн Кукишевт сонсгоход:

	— «Дутагдал» гарч л дээ! хэмээн нэлээд сунжруухан хэлээд ийм тийм юм ярилгүйгээр зарлагыг даган захиргаанд очоод, тэндээсээ гянданд хүргэгдлээ. 

	Маргааш нь орон нутгийн захиргаагаар хөл үймээн болов. Гишүүд цугларч, мөнгөн сан руу хүмүүс илгээж, хэдийгээр ахин дахин тоолж, сампин пижигнүүлсэн боловч «дутагдал» гарсаар л байлаа. Энэ шалгалтад Люлькин оролцсон бөгөөд царай нь зэвхий, доожоогүй боловч... шударга хүний байдалтай байв! «дутагдал» нь гарцаагүй болоод ирэхийн үед ямар үхсэн хатсаны нь Дрогаливын ойг зарж байж шамшигдан үрэгдсэн сангийн мөнгийг нэхэж хийдэг бил ээ гэдэг бодол гишүүн бүрийн сэтгэлд оров, Люлькин цонхон тийш очиж халааснаасаа гар буу суга татан шанаа руугаа буудлаа. 

	Энэ явдлаас болж хотын дотор ихээхэн хэл яриа болов. Люлькинийг өрөвдөж: «овоо л шударга үхлээ!» хэмээлцэв. Кукишевийн талаар: «Ховдог төрсөн амьтан болохоороо ховдог хэвээрээ л үхнэ дээ!» гэлцэнэ: Харин Аня Люба хоёрын талаар ярихдаа: «Энэ хоёр хө, «энэ хоёр гай» ийм өөдгүй лүдүүдийг л гянданд хийж баймаар юм гэцгээнэ. 

	Мөрдөн байцаагч Аня Люба хоёрыг гянданд хийгээгүй боловч сүнсийг нь зайлтал айлгасан юм. Үнэтэй цэнтэй юмаа нууж хааж үз гэж зарим хүмүүс зөв санаж хэлсээр байсан боловч Аня Люба хоёр юу ч ойлгохгүй тэвдэж байв. Үүний ачаар заалдагч нарын (хоёр талын) өмгөөлөгч зоримог эр, зарга таслах нэрээр шүүхийн

	хүнийг дагуулж ирээд, бүх хөрөнгийг бүртгэн битүүмжлээд, хувцас хунар, алтан ба мөнгөн эдлэлийг (дээр нь сийлсэн цохисон хаягийг баримтлан) эгч дүү хоёрт олгосон нь өөрсдийг нь бахдаж явсан хүмүүсийн хишиг болон үлдсэн юм. Урьд өдөр нь өөртөө бэлэглэсэн боодолтой цаасыг Люба өргөн бүсэндээ нууж амжсан ажээ. Тэр боодолтой зүйл нь мянган янчаан байсан бөгөөд эгч дүү хоёр нэг тийш болтлоо үүгээр гарын бэл хийх ёстой болов. 

	Шүүхийн шийдвэр гартал тэр хоёрыг Самоварныйд дөрвөн сар хүлээлгэв. Дараа шүүх таслах ажил эхэлж, тэр хоёр, ялангуяа Аня ихээхэн эрүү шүүлт хүлээлээ. Кукишев ичих нүүрээ барсан этгээд болой, тэнд тоочих шаардлагагүй зүйлийг ширхэг дараалан тоочиж байхыг нь үзвэл Самоварный хатагтай нарт гайхуулах бодлоор тийнхүү цөмийг нь тоочихоор шийдсэн болов уу хэмээлтэй бүлгээ. Прокурор, хувийн яллагч хоёр хэн хэн нь идэр залуу хүмүүс бөгөөд мөн л Самоварный хатагтай нарт аятай санагдахыг эрмэлздэг хүмүүс учраас тэр байдлыг нь ашиглаж, түүний хэргийг зугаатай зүйл болгохыг хүссэн бөгөөд тийм болгож амжлаа. Аня хэдэн удаа ухаан алдаж унасан боловч хувийн яллагч шүүж байгаа хэргээ чухалчлаад, түүний унаж тусч байгааг огт анзаарахгүйгээр дараа дараагаар нь асуулт тавин байцдаг байв. Арай гэж нэг юм мөрдөн байцаалт дуусахад хоёр талын хүмүүст үг хэлэх эрх олгов. 

	Шөнө орой болсон хойно төлөөлөн шүүгчид Кукишевийн хэргийг тасалж, тэгэхдээ, хөнгөтгөх шалтгаан, зааж Баруун Сибирьд, ойролцоо. нутагт цөлөх тогтоол гаргалаа. 

	Хэрэг нэг тийш болсны дараа эгч дүү хоёрт Самоварныйгаас зайлах бололцоо гарав. Нууж хааж авч хоцорсон мянган янчаан нь дуусах шахаж байсан тул ер нь зайлахаас ч өөр арга тасарлаа. Түүнээс гадна Кречетовскийн театрын бүлгийн ахлагч (урьд өмнө нь яриа хийсэн) одоохон Кречетовт хүрч ирэхгүй бол яриагаа хүчингүй болгоно гэж шаардаж байв. Хувийн яллагчийн битүүмжилсэн мөнгө янчаан эд юм, бичиг тасалбарын талаар чимээ ч үгүй байлаа. 

	«Ариун биеэ» гамгүй зарцуулсны шан энэ ажгуу. Элдвийг үзэж, эрэмдэг болж, энэ тэр амьтны нүдний холгоос болсон эгч дүү хоёр өөрсдийнхөө хүчинд итгэхээ больж, ирээдүйд сайн сайхан амьдрах горьдлого тасрав. Хоёулаа эцэж турж, царай алдаж, урам зориг нь мохлоо. Тэгээд Кукишевийн сургуулийг дамжсан болохоороо Аня нь эцсийн эцэст архичин болов. 

	Хойшдоо улам л дордсоор байлаа. Кречетовт очоод галт тэрэгнээс бараг бууж амжаагүй байхад хүмүүс ирж гараас нь чирэв. Любаг сумангийн дарга Папков, Аняг худалдаачин Забвен тосож авсан юм. Гэвч урьдын тэнүүн байдал огт алга. Бас тэгээд, Папков Забвен хоёр бүдүүлэг, зодоонч атлаа ерөнхийдөө харамчдуу хүмүүс (Забвен нь эд юмаар л юмны сайн мууг дүгнэдэг хүн байсан) юм. тэгээд гурав дөрвөн сарын дараа зэгсэн хөндий болчихлоо. Яв явсаар хайр дурлалын талаар урагш, муутайгаар үл барам тоглолтын нь талаар бүр ч урагшаа алхахаа байлаа. Тэр хоёрыг Самоварныйгаас нэхэмжилсэн бүлгийн ахлагч нь тэдний Кречетовт гаргасан будилааныг дуулаад гэв гэнэт хүн гэж харахаа байв. Тэгээд, Шатанхайн хоёр хүүхнийг анх удаагаа тайзан дээр гарч ирэхэд нь танхим дотроос нэг хүн:. «муу сайн гэмт хэргийн эзэд ээ!» хэмээн хашхирсан ба түүнээс хойш тэр хоёр тийм хочтой болсон нь тэдний жүжигчин байх хувь заяанд тотгорлов. 

	Оюун сэтгэлийн хамаг сонирхол нь унтарсан, дорой, бөглүү байдлаар хоног төөрүүлж эхлэв. Хүмүүс үл тоомсорлоно, бүлгийн ахлагч ярваганана, хэн боловч үл хаацайлна. Кукишевийн нэгэн адилаар Забвен нь хөөрхнийгөө өөртэйгөө хамт явахыг албадан, хөөрхөн нь анхандаа жаахан хүүхэн шиг годгонон шарваганан байснаа сүүлдээ бага багаар дасах юм шиг бодож байсан боловч хөөрхөн нь тийм сургуулийг туулаад өнгөрчихсөн хүн болохыг мэдэж урам нь баахан хугарсан бөгөөд найз нараа цуглуулчхаад Анягийнхаа «архи яаж цусалдгийг» харж суухаас өөр зугаагүй болсон ажээ. Люба тураад байгаа юм уу, эсвэл Папковын хэлдгээр «муухай болоод» байсан тул Папков мөн л сэтгэл хангамжгүй байх учир:

	— Чи махтай шөлтэй л байсан, тэр чинь яачхаад, ингэж хэрзийгээд байна? гэж шалгаах болсон юм. 

	Иймийн нь уршгаар Любаг ноёлохоосоо гадна согтуудаа хэдэн удаа зодов. 

	Өвлийн адаг сарын хэрд эгч дүү хоёр «үнэнээр» өмгөөлж хаацайлах ч хүнгүй, «өөрийн гэсэн ажил ч үгүй» боллоо. Тэр хоёр арай ядан театр бараадах боловч «Перикол». «Хуучин цагийн хурандаагийн» тухай дурсах ч хэрэггүй болой. Люба нь харин овоо тольтой харагдана. Аня нь эмзэгдүү учраас яахаа алдталаа шалчийгаад, өнгөрснийг мартаад. одоог ухамсрахгүй байгаа мэт санагдана. Түүгээр ч барахгүй, нэг л хачин ханиалгах болж ямар нэгэн уршигт эмгэг тусахыг ёрлох мэт совигноно... 

	Хойтон зун нь аймшигтай өнгөрөв. Эгч дүү хоёрыг зочид буудалд ирсэн явуулын хүмүүст аваачиж өгдөг болсон бөгөөд тэр хоёрт дулимхан үнэ тогтоосон бил ээ. Байнга будилаанд орооцолдон, байнга зодуулж балбуулах боловч муур мэт бөх голтой учраас тэр хоёр хавьтсан бүгдийг аргадан наалдаж, амьд явахыг хүсэх бүлгээ. Халуун усанд биеэ шалзалчхаад, хөл нь татаж, түүндээ шаналан гасалж, шархаа долоон, дассан газартаа хорогдон мөлхөж байгаа хөөрхий болсон ноходтой тэр хоёрыг зүйрлүүштэй болсон юм. Тийм амьтдыг театрт байлгахын аргагүй болоо биз. 

	Тэр аймшигт онд Анягийн амьдралд ганцхан удаа гэрэл тусах мэт болж бил ээ. Тухайлбал, эмгэнэлт жүжигт тоглодог Милославск хайртай дуртайгаа тоочиж Самоварныйгаас захидал бичсэн юм. Аня түүний нь уншиж үзээд уйлсан юм. Тэгээд, шөнийн турш уймран цухалдаж хоноод өглөө нь:

	— «Яах юм? Надтай хамт архи уухын тулд уу?» гэсэн товч хариу илгээв. Түүнээс хойш бүр ч гунигтай байх болж, эцэс дуусгаваргүй гунигт амьдрал нөмрөн бүрхэв. 

	Үхсэн нь дээр гэдэг бодол Любагийн сэтгэлд түрүүлж орлоо, эсвэл дээр гэдгийг нь ухамсарлалгүйгээр үхэхээс өөр аргагүй, зөнгөөрөө гадарласан юм уу бүү мэд. Хийх ажил олдохгүй мэт бодогдоод: Залуу нас, үзэсгэлэнт царай, авьяас билгийн үүсэл энэ бүхэн нь цөм мартагдлаа. Шатанхай тосгонд толгой хоргодох ором бий гэж Любагийн санаанд ер орсонгүй. Шатанхайдаа очих бодол урьд огт орж яваагүй болохоороо одоо хэрхэн орох вэ. Тийм ээ, өлбөрч үхэхийн босгон дээр хүрч очоод байгаа энэ үед тийшээ явахыг бодохтой мантай даа. Ямар нүүрээрээ тэнд очих юм? 

	Хацар нүүрэндээ архичин хүмүүсийн бузар амьсгалыг тамга болгон шингээсэн, бузар эм хүрч очих уу? Тэр бузар амьсгалын мөр нүүрэнд нь хааяагүй бий, тэр шившигт тамга хүрээгүй газар нүүрэнд байхгүй ажгуу. Бас тэгээд Аня Люба хоёрын аль нь ч гэсэн тэрхүү бузар амьсгалтай асар даамай холилдож аяндаа, тэр бузар булай зүйлийг амьдрах нөхцөлөө болгосон нь юутай жигшүүртэй бил ээ. Гуанзны үнэр, дэн буудлын газрын балиар чимээ, согтуу улсын ичгүүргүй үг ярианаас зэвүүцдэггүй болохоороо, хэрэв тэр хоёр Шатанхайдаа очсон бол тэр бүх балиар юмаараа дутагдах байсан ч байж магадгүй. Бас түүнээс гадна, Шатанхайд очоод амь зуух хэрэгтэй биз. Гэтэл тэр хоёр хар багаасаа бадарчлан тэнэчихсэн болохоороо Шатанхайн орлогын тухай сураг ч олж сонсоогүй юм Энэ тосгон маань домог бил үү? Ард хоцорсон нь цөм үхэж үрэгдэж дуусаагүй бил үү? Эмэг эх Арина Петровна нь гашилсан сүү, үнэр орсон давстай мах өгч өсгөж байсан тэр өнчин бөгөөд үхтэл үл мартагдах бага нас болон дээр үеийн бүх явдал үүний гэрч л дээ... Ээ халаг, хайран ч бага нас даа! Яасан үйлтэй хүмүүс вэ... ерөөсөө бүх амьдрал нь! эхнээсээ аваад дуустлаа... Юутай гашуун амьдрал вэ! 

	Үхэх хэрэгтэй нь илэрхий юм. Ийм бодол төрлөө л бол ердөө салахгүй. Эгч дүү хоёр гунигт мансуурлаасаа хааяа хааяа сэрнэ. гэвч Аня сэрэхээрээ дэмий л уймран цухалдан, уйлан хайлан байгаад дорхноо өнгөрнө. Харин Люба арай хатуу сэтгэлтэй учраас уйлж унжийж уймарч хараахгүйгээр өөрийгөө «бузар эм!» гэж л эрс бодно. Түүнээс гадна. Люба эргэцүүлж бодомтгой болохоороо амьд явахын хэрэг тун ч байхгүй гэж ойлгоно. Шившиг шид, ядрал гуйланчлал, орох оронгүй оочих аягагүй байхаас өөр ямар нэгэн ирээдүй огт байхгүй санагдана. Бузар байх явдалд хүн дасдаг тул үүнийг дааж болно гэж бодлоо ч гэсэн гуйланчлалыг яаж даах вэ! Ерөөсөө л үхсэн нь дээр гэж боддог байлаа. 

	— Үхэх л хэрэгтэй байна гэж нэг өдөр хоёр жилийн өмнө чи ариун биеэ чи хэнд хадгалаад байгаа юм бэ гэж асууж байсан хүйтэн хянамгай дуугаар Аняд хэлэхэд:

	— Яаж байгаа нь тэр вэ? хэмээн Аня нэг л айнцарлангуй байдлаар татгалзан өгүүлэв. 

	— Би чамд үнэнийг хэлж байна: үхэх л хэрэгтэй шүү! Ойлгооч! Сэрээч! хичээж ойлго хэмээн Люба давтан хэлэв. 

	— Яая гэх вэ... үхнэ дээ! хэмээн Аня зөвшин өгүүлээд, энэ шийдвэрийн учир утга нэн хатуу болохыг арай чарай ойлгов. 

	Люба тэр өдрөө чүдэнзний толгойны хүхрийг ховхолж аваад, хоёр аяга хандлав. Нэг аягыг нь өөрөө уугаад, нөгөөг нь эгчдээ өглөө. Гэтэл Аня зүрх алдаад ууж өгсөнгүй тул:

	— Уу... Бузар эм минь! Эгч минь! Хайрт минь! Хонгор минь! Уугаач хэмээн Люба хашхирав. 

	Аня айж ухаан алдаад, өрөөн дотуураа дуу тавин гүйлээ. Тэгээд, багалзуураа шахаж үхэхийг завдах мэтээр хоолойгоо өөрөө мэдэлгүйгээр базав. 

	— Уу! уугаач... бузар эм минь! хэмээн Люба шаардана. 

	Шатанхайн хоёр хүүхний жүжигчний хувьд байр булаалцалдах явдал өнгөрөх нь тэр бүлгээ. Любагийн хүүрийг тэр үдэш нь хээр гаргаж буллаа. Аня амьд үлдлээ. 

	 

	* * *

	 

	Аня Мөргөнд хүрч ирээд Урвагчийн өгөр оромд ормогцоо урилгагүй зочин болохынхоо чухамхүү амьсгалыг танилаа. Өглөө орой босдог байв, дараа нь үс гэзгээ самналгүй, дотуур хувцастайгаа, толгойгоо нугдайлган үдийн хоол болтол өрөөнийхөө нэг булангаас нөгөө буланг хүртэл алхаж маш зовуурьтай ханиалгах бүрд нь тасалгаандаа суугаа Профир айн цочдог байв. Өрөө нь ямагт бохир байна, ор дэрээ ч үл засна, угаашийн ба гар нүүрийн хэрэглэл нь сандлын дээгүүр доогуур хөглөрнө» Эхний үед нагац ахтайгаа үдийн хоол, оройн цайн дээр нүүр учирдаг байсан юм. Мөргөний эзэн (Профир) тасалгаанаасаа хав хар хувцастай гарч ирэх бөгөөд үг дуугарах нь цөөн атлаа урьдынхаа нэгэн адилаар залхуутай удаан хооллож ундална. Аняг л ажиглаад байгаа бололтойг нь өөр өөд нь хялайн харах байдлаас нь үнэхээр ажиглаад байгаагийн нь Аня таамаглав. 

	Үдийн хоолноос гармагц л өвлийн дунд сарын оройн бүрэнхий эрт нөмөрч, голын өрөөнүүдийг дамжин уйтгарлан сажлах явдал эхэлнэ. Аня өвлийн цонхигор өдөр яахин аажмаар бөхөж, тосгоны зах бүүдийн, өрөө тасалгаанд сүүдэртэн, дараа нь бүх байр гэнэт таг харанхуйд живэхийг харж зогсох дуртай болой. Аняд харанхуйн дунд орших нь дээр учраас лаа бараг асаадаггүй байв. Зөвхөн голын урт өрөөний тэртээ буланд хямд үнэний хасарваань лаа шажигнан урсаж, дөл нь өчүүхэн төгрөг гэгээ ёлтолзуулна. Үдийн хоолны дараа энэ байранд ердийн хөдөлгөөн болж: угааж байгаа сав суулга хангинан, шүүгээний нүдийг нээж, хааж байгаагийн түг таг гэх дуу сонстоно, тэгснээ цаашаа явчхаж байгаа хүний хөлийн чимээ гараад, төдхөн анир чимээгүй эл хуль болно. Профир үдийнхээ хоолны дараа амрахаар хэвтэнэ. Евпракс өрөөндөө орж өдөн дэрнүүд дотроо умбана, Прохор зарц нарын байр луу очиж, Аня цор ганцаараа хоцорно. Тэгээд нааш цаашаа сажилж, өөрийгөө зугаацуулахын тулд, гол нь юм бодохгүйн тулд аман дотроо дуу гиншинэ. 

	Голын урт өрөө тийш сажилж явахдаа лав гэрлээс бий болж байгаа төгрөг гэгээг ширтэнэ, нөгөө тийшээ явахдаа сүүдэртэн бүрэнхийлж байгаа булангийн ямар нэгэн газрыг ялган танихыг оролдоно. Ингэж хэчнээн дүйвүүлэвч энэ тэр зүйл өөрийн эрхгүй дурсагдана. Банзан хамрыг нь хямдхан цаасаар цаасалсан, том тольтой бөгөөд Папковын өгсөн цэцгийн баглаа тавиастай байдаг жорлон ч санаанд нь орно, утаа тоосонд дарагдаж, чийгээс болж өнгөө алдсан гөлгөр тайз ч санаанд нь орно, тоглож байгаа нь энэ гэж өөрөө тайзан дээр эргэлдэж, ёстой шарваганаж байсан нь ч санаанд нь орно, тайзан дээр үлэмж гоёмсог бараг гялалзаж харагддаг бөгөөд үнэндээ маажиндсан хүрэн хилэнгээр бүрсэн давхар суудалтай, угсармал хэрэглэлтэй, театрын даржин, харанхуй үзвэрийн танхим ч санаанд нь орно. Сүүлээс нь цэргийн дунд тушаалын дарга нар ээлж дараалан бодогдоно. Дараа нь утаа болсон тосон дэнлүүний гэрэл сүүдгэнэж, үхсэн чийгийн үнэр ханхалсан зочид буудлын гудам, жүжиг тараагаад хувцсаа сольж дараачийнхаа ёслолд бэлдэхээр яарч сандран гүйж ордог байсан театрын өрөө, бохир усыг нь асгаагүй орхисон гар нүүрийн угаагууртай, шалан дээр нь цагаан даавуугаа унагаад дээш нь авч тавиагүй, сандлын нь түшлэг дээр дотуур өмдөө тохоод тэр хэвээр нь мартчихсан байдаг бөгөөд хураалгүй орхисон ор дэр нь хөглөрч байдаг байрны өрөө, голд нь ширээ засдаг бөгөөд хэншүү ханхалж байдаг дундын том өрөө, оройн хоол, вандуйн хачиртай бөөрөнхийлсөн таташ, тамхины утаа, дэмий балай яриа, түлхэлт нудралт, архидалт, зугаалга тэргүүтэн ч санаанд нь орно. Тэгснээ аанай л дунд тушаалын дарга нар зогсоо зайгүй бодогдоно... 

	Өөрийгөө сайн явна, сайхан явна, амжилт, ялалт гаргаж байна гэж Анягийн бодож явсан тэр нэгэн цаг иймэрхүү юм санаанд үлдээсэн ажгуу. 

	Эдгээр зүйлийг дурсан бодсоны дараагаар бас бус зүйлүүд санаанд нь орно. Түүний дундаас хамгийн тодоор санаанд ордог нь шинхэг ханхалж, өвлийн цагт хана нь хөлддөг, дээр доор орж намалздаг шалтай, заадлын нь ангархайгаас бясааны мөлгөр гэдэс цухуйсан банзан хамартай дэн буудлын газар бүлгээ. Тэнд шөнийн туж архи ууж, зодоон цохион хийнэ, явуулын газрын эзэд шалчгар түрийвчнээсээ яаран л ногоон дэвсгэрт гаргана. худалдаачид «жүжигчин эмсийг» ташуурдах шахан зоригжуулна. Тэгээд өглөө нь толгой өвдөж дотор муухайрч, байж ядтал дур гутна. Бүр сүүлд нь Мөргөн тосгон... санаанд нь орно. 

	Мөргөн бол хар санаа, хүнч бус чанар шингэсэн эрлэг ажээ. Энэ бол өөр шинэ муу ёрыг ямагт хүсэж байдаг эрлэг бүлгээ. Анягийн хоёр нагац ах энд үхсэн юм бас бүл болох хоёр ах нь энэ тосгонд «голоо харлатал гомдсоны» уршгаар үхсэн юм, бүр сүүлд нь Люба... Люба нь тээ хол Кречетовт «өөрийнхөө явдлаас» үхсэн мэт санагдах боловч «голоо харлатал» гомдохын нь эх үүсвэр энэ Мөргөн тосгоноос гарсан юм. Үхэл бүр, хордол бүр, шарх бүр, цөм эндээс гардаг болой. Үнэр орсон давсалсан махаар хооллох явдал эндээс гарсан, өнчин нялхсын чихэнд: хөрмөл, гуйлгачин, суун цуслагч цаддаггүй гэдэс гэх мэтийн үгсийг энд анх удаа сонсгосон юм. Хэвцгий, ихэмсэг чавганц Арина Петровнагийн ажигч харцнаас далдлагдаж, ашиглагдалгүй өнгөрч байсан зүйл энд огт байгаагүй юм. Идэж уусан юмны хог шавхруу, тоглоомын үл ялих хэмхэрхий, даавуу шаавууны өөдөс, майжгий шаахай, энэ бүгдийг цөмийг нь ашиглаж байсан юм. Ялимгүй хэлбэрээр» журам зөрчвөл тэр доор нь зэмлэх буюу алгадаж цээрлүүлдэг байсан юм. Тэгээд, биеэ мэдэх болмогцоо Аня Люба хоёр энэхүү ховдог газраас зугтаж болохыг ойлгоод... тийшээ, зугтсан юм! Мөргөнөөс хөрмөл юм гэж байдаггүй байх гэж бодож байсан тул тэр хоёрын зугтахыг хэн ч хориглож чадаагүй бөгөөд хориглож болох ч үгүй байсан ажгуу. 

	Аяа, энэ бүхэн мартагддаг ч болоосой! Өнгөрсөн ба эдүгээг далдалж чадах ямар нэгэн шидэт зүйлийг ядахдаа сэтгэлдээ бий болгож болдог ч болоосой. Гэвч аяа халаг! Аняд тохиолдож байгаа үнэн байдал нь төмөр мэт амь бөхтэйгөөр зохиогдсон учраас зөв сайн бодол мөрөөдлүүд аяндаа цөмөөрөө түүнд нударгалагдан унтарсан ажээ. Мөнгөн жигүүрт лха тэнгэр нар болохын тулд мөрөөдөх нь дэмий юм лха тэнгэр нар шиг болсны уршгаар Кукишевийнхэн, Люлькинийхэн Забвенийхэн, Папковынхан шиг болдог нь гарцаагүй юм... Бурхан минь! юм бүхэн алга болсон гэж үү? тэр ч байтугай бие сэтгэлээ хуурах, дүйвүүлэх авьяас нь шөнийн архидалт, дарс завхайралд живж алга болсон гэж үү? Харамсаж харуусаж гутрахгүйн тулд өнгөрсний тухай бодлыг яаж ийгээд устгах хэрэгтэй байна! Өнгөрсний тухай бодлыг ямар нэгэн хүнд нүсэр юм няц дарж үнсэн товрог болгоод өгөх л хэрэгтэй байна. 

	Нээрэн даанч хачин бөгөөд гашуун юм шүү! Ядаж, ямар нэгэн ирээдүй байж болно ч гэж бодох ч нэг тийшээ зайлаад явчих дөр бий ч гэж санах ч, ямар нэгэн тохиолдол байж болох болов уу гэж горьдох ч нөхцөлгүй юм. Ямар ч тохиолдол байж болохгүй л дээ. Бас тэгээд, Аня үхлийн босгон дээр ирчхээд байгаа бөгөөд гадна талын нь шинж байдал илэрхий болчхоод байгаа нь юунаас ч гутамшигтай юм. Тэр үед л Любатайгаа хамт үхдэг байсан юм, яагаад амьд үлдсэн юм бол доо. Тэр цагт өөрийг нь тал бүрээс нь нөмөрч байсан бөөн шившигтээ гутаж үхэхээ яагаа юм бол? Дайраад ирсэн энэ зовлонгоос дайжаад явчихна гэхэд мөн хэцүү еэ? 

	Ийм юм бодохдоо Аня ёолдог юм. Тэгээд, сэтгэл үймрүүлэн бодогдох дурсгалыг дүйвүүлэхийг хичээн голын өрөөн дундуур эргэлдэн гүйнэ. Гэтэл бас бус зүйл сэтгэлд нь орж: морин цэрэг маягийн хүрмээ дэвэлзүүлэн байдаг. Герольштейнск хатагтай, урд хормойдоо бүсэлхийгээ хүрсэн оноотой ёслолын хувцас өмссөн Клеретта Анго, хормойдоо эргэн тойрон оноотой хувцас намируулсан үзэсгэлэн гуа Елена... дурсагдана. Ичгүүрээ алдаж, нүцгэн чавган дэвхцэж явснаас өөр юу ч алга... Иймэрхүү л янзаар нэг насаа өнгөрөөсөн юм! Үнэхээр тэгж өвчигнөж яв луу? хэмээлтэй бодогдоно. 

	Долоон цагийн орчим хүмүүс сэрнэ. Өглөөний цай цүй чанах чимээ сонстож, сүүлээс нь Профирын дуу гарна. Нагац, зээ хоёр цайны ширээнд сууж, өнгөрсөн өдрийн тухай гангар гунгар хийх боловч уг өдрийн явдал дулим болохоор ярих зүйлээр ч дулим л байдаг юм. Урвагч цайгаа ууж, ургийн ёсоор Аняг үнсчхээд, унтахын мөн болон өрөөндөө ороход Аня Евпраксын өрөөнд очиж хөзөр тоглоно. 

	Бага үдээс эхлэн архи ууж наргидаг юм. Профирыг унтсан байх гэхийн үед Евпракс ширээн дээр хөдөөгийн маягийн зууш өрж шилэн савтай архи тавина. Утгагүй бөгөөд шалиг муухай дууны үг сэтгэлд нь орж ирэн, гитар хөгжмийн дуу сонстох шиг болж байхад Аня заримдаа дуу аялан, заримдаа бүдүүлэг яриа ярьж, завсарт нь архи ууна. Анхандаа «Кукишевийн маягаар» ууж, «бурхан өршөө» хэмээн чиггүй царайлан хэлж байснаа, сүүлдээ аажмаар халамцаж ёолж харааж эхэлнэ. 

	Түүнийг хараад Евпракс «өрөвдөнө». 

	— Эзэгтэй минь таныг хараад би их өрөвдөх юм үнэхээр өрөвдөх юм! хэмээн өгүүлэхэд:

	— Та өөрөө надтай зэрэгцэн уу л даа тэгвэл өрөвдөхөө болино! хэмээн Аня мэтгэлээ. 

	— Үгүй ээ, яалаа гэж болох вэ! Ахаас чинь болоод би сахилаа хураалгачих шахаад байгаа шүү, ийм үед уувал ч... 

	— За, яршиг. Харин би чамд «Сахалтыг» дуулж өгье. 

	Бас л гитарын дуу гарч, бас л ха-ха, хи-хи, ёх-ёх! ёо-ёо! гэх чимээ сонсогдох шиг болно. Шөнө дундаас хойш Аня сүхээр цохиулсан мэт дугжирна. Ингэж дугжирч байх хэдхэн цагийн л хугацаанд Аня өнгөрснөө мартахаар барахгүй өвчтэй байгаагаа ч үл мэдэрнэ. Харин маргааш өглөө нь бие нь сулдайн, дотор нь мансуурсан байдлаар нойрноосоо сэрж, дахин амьдарч эхэлнэ. 

	Тийм нэгэн дулим шөнө Аня дулим дуунаасаа Евпракст зоригтойёо дуулж өгч байтал доройтож, зүлд оргисон биетэй Профир ороод ирлээ. Уруул нь татганан, нүд нь ёнхойгоод, хасарваань лааны сүүмгэр гэрэлд нүд нь ширгэчихсэн юм шиг харагдлаа, бас алгаа хавсарсан байв. Дуунд уярсан хоёр хүүхний өмнө ирж агшин зуур зогсоод, аяархан эргэж гарч одлоо. 

	Заавал ажиглаж харууштай гэр бүл байдаг юм. Ялангуяа, нийтийн амьдралаас тасархай. хийх ажилгүй, ач тустай тэмүүлэлгүйгээр анхандаа орос орныг бүрхсэн хамжлагат ёсны нөмөрт хоргодож байгаад, эдүгээ үед ямар ч өмөг нөмөргүй болчхоод, өмхөрч муудсан байрандаа хоргодон хоногоо тоолж байгаа язгууртан өрхийн дотор тийм гэр бүл дайралддаг юм. Тэдгээр хөөрхийлөлт гэр бүлийн амьдралд тохиолдох бүтэлтэй бүтэлгүй явдал нь цөмөөрөө нэг л баримжаагүй, санамсаргүй, сохроор ирдэг юм. 

	Иймэрхүү гэр бүлд аз жаргал гэнэт ирдэг ч удаа бий. Хөдөө нутгийн бөглүү газар аажмаар доройтож байгаа цонхир царайтай эр эм хоёроос гэв гэнэт өдий төдий үр төрж, амьдралын мөн чанарыг маш түргэн тусгадаг, залуу, чийрэг, цэвэр цовоо хүмүүс бий болдог юм. Нэг үгээр хэлэхэд «ухаантан» гарч ирдэг юм. Хөвгүүд охид нь цөмөөр ухаантан байдаг юм. Хөвгүүд нь эрдэм номд сайн суралцаад, бүр сурагч байх цагаасаа энэ тэртэй хэлхээ холбоо тогтоож өмгөөлөх хамгаалах түшигтэй болоод авдаг юм. «Бусдад захирагдаж ч чаддаг, бусдыг захирч ч чаддаг юм» гэж ийм хүмүүсийн талаар дарга нар ярьдаг бил ээ, энэ хүмүүс нь юмны амьсгалыг анддаггүй бөгөөд ямар ч амьсгал лугаа холбоо үл тасрахаас гадна найдвартай арга мэхээ орхидоггүй бололтой. Үүнийхээ ачаар тэд нэг насаараа будилаанд үл орооцолдох боломжийг олж авчхаад сохрын газар сохор, доголонгийн газар доголон хүн болж явж чаддаг ажгуу. Ер нь, анхандаа аргадаж царайчилчхаад л адаг сүүлдээ араар нь тавьчихдаг хүмүүс л манай энэ эринд ёстой тохирч байна. Охид нь өөрсдийнхөө мэргэжлийнхээ хэр чинээгээр гэр бүл зохиох явдалд нөлөөлж, өөрөөр хэлбэл, зөв суртахуунаар хүнтэй ханилаад, дараа нь гоёл чимэглэлээ аятай тохируулан хэрэглэдэг учраас нийгэм гэж нэрлэгддэг юманд байр суурийг хялбархнаар эзэлж авдаг болой. 

	Ийм ийм нөхцөлүүд санамсаргүй тохиолдсоны ачаар тэрхүү дорой царайтай гэр бүлд бүтэлтэй байдал өөрөө хүрээд ирдэг бүлгээ. Сүрхий тэмцэлдэж гарсан тэрхүү анхны бүтэлтэй хүмүүс нь цэвэр шинэ хойч үеэ бойжуулдаг ба явах замыг нь тодорхой зааж өгдөг учраас тэрхүү шинэ үе нь нэлээд дээр амьдардаг юм. Энэ шинэ үеэс бас шинэ үе төрж гарсаар, бүр сүүлдээ, уг гэр бүл нь ямар ч урьдчилсан тэмцэлгүйгээр өөрсдийгөө насан туршдаа жарган цэнгэх тавилантайд тооцож зөв зүгээр суудаг гэр бүлүүдийн тоонд албаар орохоо больдог юм. 

	Сүүлийн үед «ажилсаг хүмүүс» гэдэг юм бий болж «ажилсаг бус хүмүүс» аажмаар мөхөж байгаа лугаа нөхцөлдсөн шаардлага гарч ирсэн учраас тиймэрхүү бүтэлтэй гэр бүл бий болох нь олширч байгаа юм. Дээр цагт хааяа нэг сүрхий «од» гарч ирдэг байсан юм, гэвч нэгдүгээрт; тэрхүү хээнцэр орчны хаалган дээр: «энд ямагт амталсан бялуу иддэг юм шүү» гэж бичээстэй байдаг бөгөөд хуучны ихэс дээдсийн орчны хана нь салхи орох ангархайгүй бат байсан хоёрдугаарт, «ододтой» хамтаар дээдсийн зэрэгт дээшээ гаргана гэхэд цаанаа тулах түших юм тун сайнтай байх хэрэгтэй байсан тул тийм сүрхий «одод» өдрийн од шиг ховор тодордог байсан юм. Харин одоо үед бол дээдсийн зиндааны хананы нь ангархай үлэмж ихэссэн бөгөөд дороос тодорч гарахад ганцхан «ажилсаг чанар» л шаардагдахаас биш, эрхэм чанартай эсэхийг нь үл хайхрах тул дээш гарах явдал хялбар болсон юм. 

	Тэгэвч бүтэлтэй гэр бүлүүдийн хажуугаар эхээс гарахаасаа эхлээд бүтэлгүй байдлаас өөр зүйлийг элэнц хуланцаасаа ч авч үзээгүй болов уу хэмээлтэй гэр бүл үй түм байдаг юм. Гэнэт гэр бүл нь лай зовлон ч гэмээр, гэм гай ч гэмээр зүйлд нэрвэгдээд, бөөсөндөө баригдаж байгаа юм шиг болдог юм. Тэр нь бүх биед нь тарж, улаан голд ороод үр үндсийг нь бузарладаг юм. Тэгээд, ерөнхийдөө бүтэлгүй хүмүүс хэмээвээс зохих зүгээр суух дуртай, баахан садар самуун, архичин дарсчин, үхээнц амьтад бий болгодог юм. Хойшлох тусмаа улам доройтсоор адаг сүүлд нь миний харуулж байгаа Головлевынхон лугаа адилтгалтай хүний адаг хөхүүрийн бөглөөнүүд орчлон дэлхий дээр бий болдог ба эд нар нь амьдралдаа тохиолдсон бэрхшээлийг гэтэлж чадахгүй үхэж үрэгддэг юм. 

	Тухайлбал, иймэрхүү л лайтай тавилан Головлевын гэр бүлийг шаналааж байгаа юм. Эднийх бол хэдэн үе дамжиж ирсэн гурван төрлийн онцгой шинж чанартай юм. энэ нь: зүгээр суух, ямар нэгэн ажил явдалд заазлагдах, архичин болох эдгээр болой. Эхний хоёр шинж чанарын нөлөөгөөр дэмий чалчиж, дэмий юм боддог, дэмий амьтад болж, гурав дахь шинж чанарын уршгаар амьдрал нь ерөнхийдөө заавал замбараа алддаг бүлгээ. Нөгөөх лайтай тавилангаар хүн үхэж үрэгдэхийг Профир олон удаа харсан бөгөөд эдний өвөг эцэг, элэнц хуланцын тухай домог бас их бий. Эднийхэн дэмий юм бодомтгой, хэнд ч хэрэггүй, тохь муутай, архичин хүмүүс байсан учраас хэрэв тиймэрхүү амьтдад тохиолдол болж Арина Петровна олдоогүй сэн бол Головлевынхны голомт унтрах байсан биз. Арина Петровна чадалтай эмэгтэйнхээ хувьд тэднийхний гэр бүлийг асар чинээлэг байдалд хүргэсэн боловч өөрийнхөө ажилсаг чанарыг үр хүүхдэдээ сургаагүй бөгөөд эцэс сүүлд нь өөрөө дэмий чалчдаг, дэмий юм боддог дэмий амьтдын дунд будилж байгаад нас барсан тул хийсэн хөдөлмөр нь талаар өнгөрсөн юм. 

	Харин Профир л одоо болтол тэсээд байгаа юм. Архинд орчхоогүйг нь үзвэл түрүүчийнхээ хүмүүсээс сэрэмж аваад санаатайгаар тэгсэн ч байж болох юм, эсвэл дэмий бодолд орсон нь архинд орсноос доргүйгээр сэтгэлийн хангамж болдог ч байж болох юм. Гэтэл Урвагчийг ёстой «согтуу» архичин гэж орчны хүмүүс ярилцдаг ажгуу. Бас тэгээд, амьдралд нь нэг юм дутаад байгаа мэтээр өөрөө заримдаа боддог бөгөөд дэмий бодол нь ихээхэн ашиг тустай боловч өөр л нэг юм дутаад байгаа шиг санагддаг байв. Тухайлбал, амьдралын тухай ойлголтыг бүрмөсөн арилгаж. үүрд замхруулах чадалтай дөжрүүлэх хүчтэй ямар нэгэн догшин юм дутаад байлаа. 

	Тэгтэл шунал нь хөдлөх цаг үе аяндаа хүрээд ирсэн юм. Аняг ирснээс хойш, өрөөгөө түгжчихээд хэвтэж байхад нь байрны нөгөө талын булангаас дүнгэр дангар гэх чимээ байнга сонстоод байх боллоо. Үүнийг таамаглаж ядна. Профир их бодож үзлээ. Тэгж тэгж бодож олсон юм. 

	Маргааш нь аашилна байх гэж Аня бодож байсан боловч огт аашилсангүй ажээ. Профир хуучин заншлаараа үдээс өмнийн турш үүдээ түгжин суусан боловч үдийн хоолонд орж ирэхдээ өөртөө ганц жүнз архи хийдгийнхээ оронд хоёр жүнзэнд хийгээд Аняг нэгийг нь уу гэсэн байдлаар инээх аятан заалаа. Үг дуугараагүй боловч дайлж байгаа учраас Аня эрхбиш даган баяслаа. 

	— Люба үхсэн гэж чи ярив уу? хэмээн Урвагч хоолоо идэж суухдаа асуув. 

	— Үхсэн шүү дээ, ах минь. 

	— Бурхан өршөө! Харамсвал нүгэл болно, харин дурсан санах ёстой юм. Дурсал хийх үү? 

	— Тэгье ээ, ах минь. 

	— Дахин нэжгээд жүнз уугаад Урвагч үг дуугарахаа байчихлаа. Удаан зожгирсон учраас тиймэрхүү байдалтай байсан биз. Харин үдийн хоолны дараа. Аняг ургийн ёс гүйцэтгэн дэргэд нь очиж хацар дээр нь үнсэхэд Профир түүний хацрыг илбэж:

	— Чи сайн хүн! хэмээн өгүүлэв. 

	Тэр орой, цайгаа ууж суухдаа (энэ оройны цай ердийнхөөсөө удаанаар үргэлжилсэн) Профир мөн л инээх аятан, Аня руу жаал харж суугаад, сүүлд нь:

	— Хоол хийлгэх үү дээ? гэлээ. 

	— Яах вэ... тэг дээ! 

	— Зөв дөө, нууж хааж хавчганаж байсанд орвол ахынхаа дэргэд шулуун даа... Ядахдаа ах нь... 

	Урвагч үгээ дуусгасангүй. Ядахдаа ах нь «хорино шүү дээ» гэж хэлэхийг хүссэн биз, гэвч хэлж арай чадаагүй байх л даа. 

	Түүнээс хойш, орой бүр хоол хийлгэдэг болсон юм. Зарц нар цонхны хаалтыг хаачхаад, унтахаар явчихад нь нагац, зээ хоёр хоёулхнаа хоцордог боллоо. Анхандаа Урвагч нь Анягаас бага уудаг байсан боловч сүрхий дадлагажаад төдхөн ав адилхан уудаг болсон юм. Хоёулаа ярин, дурсан, яаралгүй балгаж суудаг байв. Яриа нь намуухан, зөөлөн эхлэх боловч халамцах тусмаа ширүүссээр, бүр сүүлдээ эрэмбэ дараагүй хэрүүл болон хувирах бөгөөд хэрүүлийн үндэс нь Головлевынхны толгойг залгиж байгаа ба бэртэнгэ амьтад болгож байгаа явдал сэтгэлд нь орсноос үүснэ. 

	Ингэж хэрүүлийг голдуу л Аня тарина. Головлевынхны түүх намтар, шившиг шидийг хайр найргүй уудлан хэлдэг бөгөөд ялангуяа, Арина Петровнагаас эхлэн бүгдийг нь зэрэмдэглэсэн эзэн болохыг нь нотлон Урвагчийг цаашлуулах дуртай байв. Анягийн хэлж байгаа үг бүр нь үлэмж хэвцгий шинжтэй үзэн ядах амьсгалаар дүүрэн тул зүлд болтлоо зовж зүдрээд үхлүүд байгаа энэ муу хүүхний хаанаас нь ийм их чадал тэнхээ гарч байгааг ойлгоход бэрхтэй байлаа. Тийнхүү цаашлуулахад нь Урвагч байж ядан хорсдог бөгөөд олигтой мэтгэлцэж чадахгүй, дэмий л уурладаг юм, харин мууг нь дэндүү ухаад байхаар Урвагч хар тэнхээгээрээ чарлаж, хараан зүхдэг байсан юм. 

	Иймэрхүү янзын хэрүүл өдөр өнжихгүй гарсаар байлаа. Гэрийн дотроос нас барсан хүмүүсийн жагсаалтыг багахан хугацаанд нэгд нэггүй дурдаж дууссан юм. Гэвч гутарч доройтсон нагац ах, зээ хүүхэн хоёр бас л тэдний тоонд орох шахаад байгаа мэт санагдах тул тэр хоёрын бүх бодол санаа тэрхүү жагсаалтаас үл сална. Өнгөрснийг дурсаж элдвийг бодохоос сэтгэл бодол нь шархлах шиг болох бөгөөд тэр шархлал нь Головлевынхонд ирэх шинэ зэрэмдэглэлийг зөгнүүлсэн совин төрүүлнэ. Тэр хорсолт байдлыг уудлан бодохоор түүний уршиг тодорч, бүр ч давуутай харамсал сэтгэлд нь ороход ямар нэгэн гашуун, хонзогнолт сэрэл төрнө. Өнгөрсөн үед ч гэсэн, эдүгээ үед ч гэсэн, баримталбаас зохих ямар ба нэгэн суртахуун эднийхэнд огт байгаагүй юм. Нэг талаар, гар татуу харамч зан, нөгөө талаар, дэмий юм боддог дэмий амьтад болохоос өөр юу ч байгаагүй юм. Сайхан санааны оронд хүйтэн чулуу өвөртөлж, сайнаар сурахын оронд зодож занчдаг байсан юм. Тийм дээрээс л идэхээс өөр юм үл хийх, бие биеийгээ хорлох, нэг нь нөгөөгөө царай алдуулахад дурлах, юм хумаа нуун далдлах мэтийн олиггүй дурсагдлаас өөр зүйл сэтгэлд үл орно... Сайн сайхан, аятай амьдрал, хайр сэтгэлийг мөрөөсөж явсан залуу бүсгүй Аня дээрх олиггүй зүйлээс өөр юм олж үзээгүй юм. Яая гэх вэ! заяа нь дутаж тэр хатуу бэрхийг гаталсан бөгөөд үр дүнд нь амьдралыг занадаг бус харин амьдралын гашууныг амсахыг тачаадан горилдог болсон юм. Залуу насандаа таг мартаж явсан юм, тийм дээрээсээ, Аня хүний үнэргүй болоогүй ба үзэн ядах гэдэгт хүрээгүй байснаар үл барам, харин амьдрахыг тачаадан явсан бил ээ. Түүнээс гадна, хэдэн жилийн турш жүжигчин хүний хөнгөмсөг дүйвээнт амьдралд оршсон учраас Мөргөн тосгоны бүх явдал сэтгэлийн нь мухарт шигдэж хоцорсноос биш тэр бүхнийг эргэцүүлэн бодох зав өгөөгүй юм. Одоо л доройтож яваа энэ үед л Аня гол нь харлан гомдож чухам энэ үед л өнгөрсөн амьдралаа жинхэнэ зөвөөр нь ойлгож, үзэн ядах гэдгийн туйлд хүрч байгаа юм. 

	Согтуу хүмүүсийн яриа шөнө дунд хүртэл сунжирдаг байсан бөгөөд, хэрэв согтуудаа болоод бодол санаа үг яриагаа гоомойхон мэдэрдэггүй байсан бол аль хэдийн барилцаж аваад, цусаа ханалцаж байсан бил ээ. Харин архины андуу, сархдын сандуугаас болж үг нээн мэтгэлцэж, уушги нээн гомдолцож байсан боловч архиндаа ажиг нь багасаж, сархдадаа саадтай ойлголцож байсан нь их заяа юм. Шөнө орой болох тусам үг хэл нь ээдрэлдэж. үзэн ядах нь мохно. Сүүл сүүлдээ гоморхож гомдоллохоо мэдэхээ болих байтугай дэргэдээ байгаа юмыг үзэхээ болино. Хэл нь томолдон, нүд нь анилдан. бие нь далжийна. Тэгээд нагац ах, зээ хүүхэн хоёр арай ядан суудлаасаа босож, гуйван дайвсаар өрөө өрөөндөө орно. 

	Шөнийн цагаар тэр хоёрын тиймэрхүү явдалтай байдгийг байрныхан мэдсэн нь илэрхий. Тэр ч байтугай, яриа хөөрөөний шинж чанар хүмүүст төдхөн ил тод болсон болохоор тэр хоёрын ярианы талаар гэрийнхнээс нэг нь: «хэрэг таслалт явагдаж байна», хэмээн хэлэхэд хэн ч гайхаагүй билээ. Мөргөний байр огт эзгүй юм шиг санагдана, өглөө ч нам гүм л байна. Эзэд орой босох бөгөөд дараагаар нь Аня үдийн хоол болтол сэтгэл зовмоор ханиалгаж. хараал тавьж байх нь байран дотор хаана нь ч ил сонсогдоно. Тэгж муухай ханиалгаж байгааг нь Урвагч айн чагнаж ийм байдалд хүргэх аюул өөрт нь мөдхөн ирнэ гэдгийг тааварлана. 

	Мөргөний хөрмөл байрны өнцөг булан бүрээс «үхдэлүүд» гарч ирээд байх шиг санагдана. Хааш ч хандваас, хааш ч харваас дандаа л зэвхий саарал өнгөтэй хий юм сэрвэгэнээд байх шиг бодогдоно. Профирын эцэг Владимир Михайлович Головлев цагаан малгайгаа өмсчхөөд хэлээ гарган дооглож. Барковын шүлгээс уншиж байх шиг ч болно, мулгуу Степан, дуугүй Павел хоёр үзэгдэх шиг болно. Люба бас Головлевынхны хойч үе болох Володя Петя хоёр ч харагдах шиг болно... Энэ бүгд нь согтуу хүний нүдэнд үзэгдэх элий балай, зэвүүн муухай үзэгдэл боловч зүрх шимшрүүлэх зүйл бил ээ... Эдгээр бүх хий юмнаас гадна амьд яваа нэг юм бас үзэгдэх бөгөөд энэ нь гон бие гозон толгой болсон Профир Владимирович Головлев өөрөө болохоос биш, өөр хэн ч биш бүлгээ... 

	 

	* * *

	 

	Урьдын үхэж үрэгдсэн хүмүүсийг байнга дурсах явдал яваандаа нөлөөгөө тусгах ёстой байв. Өнгөрсөн явдал маш тодорхой болсон учраас түүнийг дурсмагц л дотор нь зарсхийдэг боллоо. Энэ нь чухам дээрээ Урвагчид гэмшил биш, харин ухаарал болон туслаа Урвагчид хүнч сэтгэл огт байгаагүй бус, харин тэр нь мартагдсан мэт бөгөөд илрээгүй байсан нь гайхалтай болой. Үүний уршгаар хүнд заавал байдаг амьдрах сан гэдэг тэмүүлэлт бодол нь алга болжээ. 

	Зожгирсон байдлаа ухаарах нь нэн шаналгаатай байдаг ажгуу. Цаашдаа олигтой юм болохгүй гэдгээ ойлгосон, хүмүүжил авахаа больсон сэтгэлтэйн улмаас өөртэйгөө үл эвлэрэх бөгөөд өөр янзаар амьдарч болохыг үл итгэх ба зөвхөн үр ашиггүйгээр үргэлжид биеэ зэмлэнэ. Өөрөө чулуун ханатай нүхэнд унаж гэмшлээс болон амь нь тэмцэх, тухайлбал ёстой л амь тэмцэхээс өөр юмгүй байдалд учирч хойшид амьдрах найдлага нь тасарна. Ингэж цаг ямагт шаналгаж байгаа зовлонг устгахад өөрийнхөө байгаа нүхний чулуун хананд толгойгоо хага мөргөхийн тулд агшин зуурт эрслэн шийдэх явдлаас өөр ямар ч зэвсэг байхгүй санагдана... 

	Урвагч удаан хугацаагаар өөдгүй амьдарч явахдаа дэргэд нь үхэл мөхөл болоод байгааг ер ухаарч байсангүй. Өөрөө л хар толгойгоо хоохойлон, бурхан тэнгэрт наманчлан, өдөр хоног өнгөрүүлж байснаас биш чухамхүү ийм байдлаас нь болоод янз бүрийн зэрэмдэглэл гарч байгааг таамаглаа ч үгүй бил ээ. Тэгэхээрээ, тэр зэрэмдэглэлийн эзэн нь өөрөө мөнийг яахин сэхээрэх ажээ. 

	Тэгснээ гэв гэнэт үнэн байдал сэтгэлд нь сэрхийн орж ирсэн бөгөөд эргүүлж засашгүй их гэм хийчихсэнийхээ дараа тэгж сэхээрсэн нь нэгэнт хожуудсан бөгөөд ашиггүй болой. Эсгий гэр нь холдож, энгэр гэр нь ойртсон, энэ хүн бас «хөөрхийлөлтэйеэ». Яагаад Профир ганцаардаж байна? Яагаад үүнийг шоовдорлож, үзэн ядаж байна? юунаас болж ураг төрлийн нь хүмүүс өөрөөс нь дайжиж, үхэж үрэгдээ вэ? Одоогийн энэ Мөргөн тосгон дээхэн үед өнөр Головлевынхны үүрс байсан атлаа хүмүүс нь яагаад харах мөр хайх сураггүй болчхов. Энэ тосгонд өсөж бойжигсдоос ганцхан зээ хүүхэн нь амьд үлдээд байгаа боловч тэр нь өөрийг нь хараан зүхэж цааш нь харуулахын тулд эргэж ирсэн бололтой. Тэр байтугай, хамгийн цагаан санаатай Евпракс ч гэсэн мөн л үзэн ядна. Эцэг ламд нь сар тутам юм явуулдаг учраас л Евпракс зөв харж инээн, буруу харж уйлан Мөргөнд байж байгаа юм. Төрсөн хүүг нь ор мөргүй болгосноороо Евпраксыг ч айхтар зэрэмдэглэсэн хүн юм. Урвагчийн амьдрал юунд хүргээ вэ? Юунд тэр худал хэлж, дэмий чалчиж, бусдыг хавчиж, нарийндаа хатаж байгаа вэ? Тэр ч байтугай эд юмны талаар, (өвлөлийн талаар нүнжиггүй загнаж байсан юм) өөрт нь юу наалдаа вэ? Хэнд хэрэг болов? 

	Ухаарч байгаа боловч оройтсон гэдгийг давтан хэлье. Урвагч ёолон гаслан, уурлан цухалдан, орой болохыг хүлээх бөгөөд тэгэхдээ архинд цадахын тулд бус, харин ухаан санаагаа архинд живүүлэхийн тулд болой. Хэвцгий үгээр мууг нь дууддаг «банзал эмийг» үзэн ядах боловч түүн лүүгээ ярих зүйл нь дуусаагүй, бас цаана нь хэлүүлж яриулж муугаа дуудуулмаар зүйл байгаа мэтээр түүнд наалдана. Урвагч орой бүр Любагийн үхсэн намтрыг Анягаар ахин дахин яриулах бөгөөд амиа хорлох юм сан гэдэг бодол нь орой бүр лавширна. Эхэндээ энэ бодол тохиолдлоор сэтгэлд нь орсон боловч ураг хүмүүсийнхээ толгойг залгисан нь тодорхой болох тусам улам лавширсаар, сүүлдээ, хойшид замнавал зохих ганц зам нь болов. 

	Бас тэгээд бие нь ч өөдлөхөө болилоо. Орой болохоор сүрхий ханиалгаж, хөөрч, дотор нь цухалдан, сэтгэлийн байдлыг харгалзахгүйгээр, амь тэмцэхээс өөр амьдралгүй. болгоно. Гадна талаас нь харахад Головлевынхны үхлийн шинж тэмдэг мөнөөр барахгүй Царст тосгоны байрны дээд давхарт үхсэн, дуугүй Павелын ёолох дуу сонстох шиг болно. Хэзээ хэзээгүй амьсгаа хаачих гэж байгаа юм шиг харагддаг Профирын эцэнхий шалчгар бие харин ч бөх голтой юм. Өдөр болгон өөр зовлон нэмэгдээд л байхад тэсээд л байлаа. Ингэж тэсэж байгаа явдал нь урьд үхсэн хүмүүсийн өшөөг аван шаналгах мэт санагдана. Үхэх цаг нь ойртсоныг мэдсэн болохоороо Урвагч дандаа: «Үхэхгүй л байна аа даа?» хэмээх бөгөөд амьд л байна. Бушуухан буруу харахын тулд хүч хэрэглэх явдал шаардагдаж байсан ч байж магадгүй юм. 

	Нэг үгээр хэлэхэд, аль ч талаар үзвээс амьдрах бодол алга болжээ. Амьд байна гэхэд шаналгаатай бөгөөд хэрэгцээгүй юм, хамгийн чухал нь үхэх л байна, үхэж өгөхгүй байгаа нь л лай юм. Үхэхийн мөрөөсөл болоод байхад үхэл ирж өрөхгүй, тоглоом тохуу хийгээд байгаа юм шиг байх нь даан ч хорсолтой хяслантай бил ээ... 

	 

	* * *

	 

	Хаврын эхэн сар хуучирч, хаврын ёслол12 угтах долоо хоног шувтарч байлаа. Сүүлийн жилүүдэд бие нь ихэд доройтсон боловч энэ үеийг Профир хар багаасаа ёслон сүсэглэн өнгөрүүлж байсан болохоороо талаар үзэж эс чадав. Санаа сэтгэл нь аяндаа хөтлөв. Чив чимээгүй сүсэглэн суухаас өөр юу ч үл хүснэ. Иймэрхүү байдалтай байгаа болохоороо оройн цагаар архи ууж наана цаана бололгүй, биеэ барин тэвчиж, таг дуугүй сууна. 

	Профир Аня хоёр хоолны өрөөнд сууж байв. Христосын шашны хорин судрыг уншдаг ёслол дуусаад цаг хэртэй болж байгаа тул өрөөн дотор гүгэлийн үнэр ханхална. Шөнийн арван хоёр цаг дуугарч, гэрийн хүмүүс байр байрандаа очицгоож, байшинд жигтэйхэн нам гүм болов. Аня хоёр гараараа толгойгоо барьж, ширээ тохойлдон бодолхийлнэ. Профир өөдөөс нь харан, уруу царайлан дуугүй зогсоно. 

	Аня энэ ёслолыг хэзээ язааны яс хавтайн дургүйцдэг ажээ. Багадаа эмэг эхийгээ: «Тэргүүн дэгээн сүлжмэл титмийг өмсөж мутар дагаан таяг тулагсан» гэж уншихад гомдолтойёо уйлан, уйлагнасан нарийхан хоолойгоор: «Тэвчээр төгс бурхан чам дор биширмүү! Чи энхэ амугулан байх болтугай!» хэмээн ламыг дагалдан аялдаг байсан юм. Тэгээд ёслолын дараа, зовуурьтай царайлан, цэвэрлэгч нарын байранд гүйж ирээд харанхуйд шигдэж (Арина Петровна ажилгүй цагт цэвэрлэгч нарт лаа өгдөггүй байсан), тэдэнд «эзэгтэй шуналыг» гэдэг домог ярьж өгдөг байсан юм. Цэвэрлэгч нар нь сэм уйлж, уртаар санаа алддаг байжээ. Тэд нь эзнийгээ өршөөн соёрхогч бөгөөд ахин дахин тодрох эгэл бус хүн гэж итгэдэг болой. Аня ч бас тийнхүү итгэн биширдэг байсан ажээ. Шөнө орой болсон хойно зовон зүдрэн, басамжлагдан, намалзан сөгдөн байхдаа эдгээр ядуу боолууд шамбалын орон гэгчийг мөрөөддөг байжээ. Дандаа догшин зантай байдаг Арина Петровна эзэгтэй ч гэсэн энэ ёслолын өдрүүдэд номхон болдог ба Аняг өнчин мөнчин гэж тавлахгүй, харин толгойг нь илбэн томоотой байхыг гуйдаг байсан юм. Гэтэл Аня орондоо ч хэвтэж чадахгүй, зэвүүцэн өндөлзөн, хэд дахин босож, ганцаараа ярьдаг байжээ. 

	Дараа нь хэдэн жил сургууль хийж, хэдэн жил бадарчлан тэнэсэн юм. Сургууль ч яах вэ тэгж ингээд өнгөрсөн юм, харин бадарчлан тэнүүчлэхдээ ихээхэн зовлон үзсэн болой. Харин жүжигчин болж замбараагүй тэнэж явахад нь энэхүү «ёслолын өдрүүд» бусад өдрөөс онц өөр санагдах бөгөөд бага байхдаа хүүхдийн байдлаар учран зовниход нь тус болсон өдрүүд мэт бодогддог байсан ажээ. Амьдрал бүхэл бүтнээрээ ойлгогдож, юу хэрэгтэй болох нь тодорхой болж, өнгөрсөн байдал занал төрүүлж, ирээдүйдээ гэмшинэ, уучилна гэх цаггүй болж, уярах зөөлрөхийг мэдэхээ байж, нулимс унагахаа больтлоо хөхөрчхөөд байгаа энэ үед эмгэнэлт замын тухай саяын уншсан тэр судар нь сэтгэл гутаахаас өөр ямар ч хэрэггүй бүлгээ. Бага байхад нь ч энэ судрыг шөнө дунд хэвийтэл уншдаг байсан бөгөөд одоог бодвол эрх биш сэтгэл хууртдаг байжээ. Одоо бол тэгнэ байх ингэнэ байх ч гэж бодогдохоо больсон бөгөөд хаана ч явахад мөнхөд оршдог нөгөө л харанхуй шөнөөс өөр юу ч үл ойшоогдоно. Аня санаа ч алдсангүй, сэтгэл нь ч хөдөлсөнгүйгээр үл барам юу ч бодоогүй бөгөөд шал тоохгүй гөлрөн өнгөрүүллээ. 

	Профир хар багаасаа тэр «ёслолын өдрүүдийг» сүрхий нямбай шүтэж байсан нь өөрөө тийм их сүсэгтэйдээ бус, харин бурхан тахилд дуртайнхаа хувьд ёсорхдог байсан хэрэг болой... Жил бүрийн их баасан гарагийн урьд өдөр Урвагч нь лам залж тэр судрыг уншуулж, санаа алдаж, гараа сарвайн газар мөргөж уншуулсан судрынхаа тоог лаа дээр хэрчлээс гарган тэмдэглэж байх боловч юу ч ойлгодоггүй байсан ажгуу. Харин «үхэж үрэгдэхийн» учрыг Анягаас сонсож ухаараад байгаа энэ үед үнэн байдлыг бузарлан гүтгэж шал худал үгээр төөрөлдүүлэх утга энэ сударт байгааг Профир сая ухамсарлалаа... 

	Ийнхүү ухамсарласнаасаа болж амьдралын доторх аливаа зүйлийг харьцуулан үзэх боловч дэмий л сэтгэл нь үймэрч, цөхөрлөө барж байгаа нь зайлшгүй гэж хэлэхэд гайхалтай биш нь мэдээжийн хэрэг биз. Урьд өнгөрсөн өөдгүй явдлын улмаас ингэж сэтгэл нь үймэрч байгаа болохоороо энэ үймрэл өөрийн нь тун их шаналгаж байгаа биз. Өнгөрсөн амьдралд нь ямар нэгэн аймшигтай юм байх боловч чухам юу болохыг нь ойлгоход бэрхтэй юм. Тэгэвч мартаж яахин болох вэ. Нэвт харагдахгүй бүтээлэгтэй нэг их том юм дэргэд нь одоо болтол байж байгаад одоо л наашаа өнхөрч Профирыг өөрий нь няц дарах гээд байгаа юм шиг санагдана. Үнэхээр няц дарчихвал ч тэрнээс сайхан юу байх вэ, гэвч Профир амь бөхтэй болохоороо, аягүй бол дороос нь мөлхөөд гарчхаж мэднэ. Үгүй биз дээ зүй ёсыг гуйвна байх гэж горьдвол Дэмий биз, харин аргыг нь барагдуулж байгаа үймрэлээс салахын тулд өөр л нэг арга олж төгсгөл хийх хэрэгтэй юм. Төгсгөл хийх арга бий. Профир энэ аргыг олоод сар шахам болсон юм, одоо бүр шийдчихээд байгаа шүү. «Бямба гарагт буян үйлдье, ээжийнхээ хүүрэн дээр очиж салах ёс гүйцэтгэе!» гэдэг бодол Профирын сэтгэлд гэнэт ороход:

	— Ээжийн хүүрэн дээр очих уу даа? хэмээн Аняд саналаа хэлэв. 

	— Унаатай явсан нь... дээр байх... 

	— Үгүй ээ, унаатай явахгүй. Харин... гээд эхэлснээ Аня саад болж магадгүй гэж бодоод Профир үгээ таслав. 

	Энэ зуурт: «Эжийдээ би их буруутай... түүнийг би л зовоосон... би л!» гэсэн бодол сэтгэлд нь төрж, «ээжтэйгээ салах ёс гүйцэтгэх юм сан» гэдэг хүсэл зүрхийг нь улам хүчтэй оволзуулна. Гэвч энэ нь жирийн «салах ёс» бус, харин хүүрэн дээр нь бөгтрөн унаж, хөдлөлгүй хэвтэж, амиа тэмцтэл уй тавин орилох гэсэн санаа юм. 

	— Люба өөрөө өөрийгөө алсан гэв үү чи? хэмээн, зүрхээ чангалах байдлаар, гэнэт асуув. 

	Анхандаа Аня ахынхаа асуусныг анзаарсангүй, гэвч Любагаа санахаас өөртэй нь ижил үхлээр үхэж, үйлтэй толгойг (өөрийгөө) зовоолтой бодол хоёр гуравхан минутын дараа дотор нь орж ирэхэд Профирын асуултыг сая ойлгов. 

	— Уу... бузар эм минь! гэж Люба хэлсэн гэл үү? хэмээн Аняг нэгд нэггүй давтаж ярьсны дараа, Профир лавлан асуулаа. 

	— Тийм ээ... тэгж хэлсэн. 

	— Чи амьд үлдээ шив? уугаагүй юм уу? 

	— Тийм ээ,.. амьд л байна... 

	Профир босон харайж, цухалдуу янзаар өрөөн дотуур нааш цаашаа алхлаа. Эцэст нь Анягийн дэргэд хүрч ирээд, толгойг нь илбэн:

	— Эвий минь! Эвий минь! гэж аяархан өгүүлэв. 

	Аняд тийнхүү хавьтахад нэг л хачин боллоо. Анхандаа Аня гайхаад аажимдаа царай нь хувирч хувирч байгаад, жигтэйхэн гашуунаар дуу тавьж, эхэр татан цурхиран уйлав. Тэгээд:

	— Ах аа! та сайн хүн үү? хэл дээ, та сайн хүн үү? хэмээн бараг бархиран асуулаа. 

	«Бадарчин тэнүүчилж» яваад, толгой хоргодохын тулд Мөргөнд бүрмөсөн буцаж ирснийхээ дараа, тэр нэгэн өдөр, нагац ахаасаа нэн хангамжгүй хариулт авсан энэ асуултыг нулимсаа асгаруулан уйлан хайлан байж түгдэрсэн дуугаар дахин давтан асуулаа. 

	— Та сайн хүн үү? Хэл дээ? хариул л даа! та сайн хүн үү? 

	Өнөөдрийн ёслол дээр юу гэж уншиж байхыг чи сонссон уу? хэмээн, Анягийн дуу жаахан дарагдахад, Профир асуугаад: — Аяа, яасан их зовлон бил ээ! Энэ зовлонгоос болж л... болох юм. Бас тэгээд уучилсан! цөмийг нь үүрт уучилсан! хэмээн өгүүлэв. 

	Профир хөлсөө гоожиж байгааг ч мэдэхгүй. Цухалдан, бухимдан өрөөн дотуур хойш урагшаа түргэн алхав. 

	— Цөмийг нь уучилсан! Тэр үед эцэг өвгөдийг хордуулж байсан этгээдүүдийг ч уучилсан, түүнээс хойш; одоо ба хойшид, үеийн үед ам руу минь хор цутгах хүмүүсийг ч уучилсан... Мухай! даан ч муухай хэмээн ганцаараа ярилаа. 

	Тэгснээ, Анягийн өмнө зогсож, гэнэт ийн асууруун:

	— Ингэхэд чи... уучилсан уу? 

	Хариу өчихийн оронд Аня гүйж очоод Профирыг тэвэрч авлаа. 

	— Намайг уучлах хэрэгтэй! Бүгдийн өмнөөс... Өөрийнхөө ч өмнөөс... үхэгсдийн ч өмнөөс... Юу болж байгаа хэрэг вэ! Яаж байгаа нь энэ вэ? гэж Профир өмнөх яриагаа үргэлжлүүлэн өгүүлээд: — хаана байна... цөмөөрөө? ... хэмээн, ийш тийшээ харан, бараг сандран бархиран дуудав. 

	 

	* * *

	 

	Зовж зүдэрсэн, айн балмагдсан тэр хоёр өрөө өрөөндөө очицгоов. Гэвч Профирын нойр үл хүрнэ. Тэр, ор дэвсгэртээ эргэн хөлбөрөн ядах бөгөөд ямар үүрэг өөрт нь тулгарч байгааг тунгаан бодно. Гэтэл хоёр цагийн өмнө толгойд нь санамсаргүй орж ирсэн: «ээжийнхээ хүүрэн дээр очиж салах ёс гүйцэтгэе...» гэдэг үг гэв гэнэтхэн тов тодоор санаанд нь орлоо. Үүнийг санахаас муухай, зовуурьтай догдлуун байдал Профирын бие сэтгэлийг эзэмдэв. , 

	Сүүл сүүлдээ Профир тэсэлгүй босож хувцаслав. Гадаа пад харанхуй бөгөөд өчүүхэн ч чимээ үл гарна. Профир хэсэг зуур өрөөн дотроо ийш тийшээ яваад, өмнө нь зул асаастай байгаа, титэмтэй бурхныхаа урд зогсож, өөдөөс нь ширтэв. Бүр сүүлд нь шийдлээ. Хэдхэн минутын дараа Профир байрны хаалга руу гэтэж хүрээд, гадаа хаалганы түгжээг тор хийлгэн нээсэн юм, гэвч юу гэж шийдсэнээ өөрөө аль хир ухамсарч байсны нь дурдахад бэрхтэй юм. 

	Гадаа салхи ульж, хавар цагийн нойтон цастай шуурга хуйларч, нүд рүү хайлмаг цас шидэлж байлаа. гэвч Профир, цасыг ч ажрахгүй, салхийг ч тоохгүй ярагдсан хормойгоо санамсаргүй засан, шавхай туулан, зам даган алхав.

	 

	[image: Image]

	* * *

	 

	Маргааш нь, өглөө эрт, Арина Петровнаг оршуулсан хүүрийн газарт ойрхон оршдог тосгоноос нэг морьтой хүн хүрч ирээд, замын хажууд, хэдэн алхмын зайтай газар, Мөргөний эзний хөшчихсөн хүүр хэвтэнэ гэдгийг сонсголоо. Хүмүүс Аня дээр гүйж орцгоосон боловч тэр нь яах аргагүй чичрэг тусчхаад, ор дэвсгэртээ ухаан мэдрэлгүй хэвтэж байв. Тэгэхээр нь өөр нэг морьтой хүн гаргаж, юм хум бэлдэж өгөөд ноднин намраас эхлэн, Мөргөнд болж байгаа бүх явдлыг сүрхий их ажиглаад байх болсон Надя (авга эгч Варвара Михайловнагийн нь охин) тийш, Шаналаант тосгон руу илгээсэн бүлгээ. 

	 

	1880 он

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

